ಮಣ್ಣು ಮತ್ತು ಮಾನವ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವ ಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ: ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾ ಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ಮಣ್ಣು ಮತ್ತು ಮಾನವ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದು ಕೊಟ್ಟಿರುವ ಡಾ. ಟಿ.ಎಸ್‌. ಚನ್ನೇಶ್‌ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನ ಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ಮಣ್ಣು ಮತ್ತು ಮಾನವ (1)
ಬುದ್ಧನ ಧರ್ಮಸೂತ್ರದಲ್ಲಿ ಒಂದು ಮಾತಿದೆ. ಧೂಳಿನಿಂದ ತುಂಬಿರುವ ನಗರದಲ್ಲಿ ವಾಸಿಸುವವರಿಗೆ ಮುಕ್ತಿ ಸಿಗಲು ಸಾಧ್ಯವಿಲ್ಲ. ಹೀಗೆನ್ನುತ್ತಾ ಹಳ್ಳಿಯ ಜೀವನವು ಮೋಕ್ಷದೆಡೆಗೆ ಕೊಂಡ್ಯೊಯ್ಯುವ ಸಾಧನೆಯನ್ನು ಆ ಮೂಲಕ ಕೃಷಿಪರವಾದ ಮಾತನ್ನು, ಆ ಹಿನ್ನೆಲೆಯಲ್ಲಿನ ನೆಮ್ಮದಿಯನ್ನೂ ಬುದ್ಧ ನೆನೆಪಿಸುತ್ತಾನೆ. ಹಳ್ಳಿಯ ಕೃಷಿಪರ ಜೀವನವು ಮೋಕ್ಷಕ್ಕೆ ಸಮಾನವಾದ ಹಿತವನ್ನು ತರುವಂತಹ ಆಶಯ ಈ ಮಾತಿನಿಂದ ತಿಳಿಯುತ್ತದೆ.
“ಮಾನವ ಜೀವನವು ಮಣ್ಣಿನ ನೂಲಿಂದ ನೇಯ್ದಿದೆ ಹಾಗಾಗಿ ಅದರ ಸುವಾಸನೆಯು ಎಲ್ಲೆಡೆಯೂ ಹಬ್ಬಿದೆ” ಎಂದು ವಿಜ್ಞಾನಿಯೋರ್ವರು ಮಣ್ಣಿನ ಪ್ರಶಂಸೆಯನ್ನು ಮಾಡುತ್ತಾರೆ. ಮಣ್ಣಿಂದ ಕಾಯ, ಮಣ್ಣಿಂದ … … .. .. .. ಮಣ್ಣು ಬಿಟ್ಟವರಿಗೆ ಆಧಾರವಿಲ್ಲಾ, ಎಂದು ದಾಸಶ್ರೇಷ್ಠರಲ್ಲೊಬ್ಬರಾದ ಪುರಂದರದಾಸರು ಹಾಡಿದ್ದಾರೆ. ಮಣ್ಣಿ ಸಕಲ ಸದ್ಗುಣಗಳನ್ನು ಹೆಚ್ಚುಗಾರಿಕೆಯನ್ನು ತಿಳಿಸಲು ಕೈಲಾಸ, ವೈಕುಂಠ ಎಲ್ಲವೂ ಮಣ್ಣಿನಿಂದಲೆ ಮಾಡಿದೆಂದು ತಮ್ಮ ಕೀರ್ತನೆಯಲ್ಲಿ ತಿಳಿಸುತ್ತಾರೆ. “ದೇವರು ಮಾನವರನ್ನು ಭೂಮಿಯ ಮಣ್ಣಿನಿಂದಲೇ ಮಾಡಿದ್ದಾನೆ” ಎನ್ನುತ್ತದೆ ಮೊದಲ ಬೈಬಲ್ಲಾದ ಜೆನಿಸಿಸ್‌ನ ಒಂದು ಸಾಲು.
ಮಾನವರ ಇತಿಹಾಸವು, ಅವರು ತಾವು ವಾಸಿಸುವ ಈ ನೆಲದೊಡನೆ ಅವರಿಗಿರುವ ಸಂಬಂಧದ ಇತಿಹಾಸವೇ ಆಗಿದೆ. ಇದರ ಜತೆಯಲ್ಲಿ ನೆಲದ ಮೇಲಿ ಇತರೆ ಜೀವಿಗಳ ಬಗೆಗಿನ ಆತನ ಗ್ರಹಿಕೆಯೂ ಸೇರುತ್ತದೆ. ಈ ಗ್ರಹಿಕೆ ಮತ್ತು ಸಂಬಂಧಗಳು ಆತನ ಚರಿತ್ರೆಯನ್ನು ಕಾಲಾಂತರದಲ್ಲಿ ಬದಲಿಸುತ್ತಾ ಬೆಳೆಸುತ್ತಾ ಬಂದಿವೆ. ಈ ಚಲನಾಶೀಲತೆಯು ಮಾನವರನ್ನು ತಮ್ಮ ಕಾಲಿನ ಅಡಿಯ ನೆಲದ ಮೇಲಣ ಸಂಬಂಧವನ್ನು ಕಟ್ಟುತ್ತಾ, ಒಡೆಯುತ್ತಾ ಮತ್ತೆ ವಿಸ್ತರಿಸುತ್ತಾ . . . ಹೀಗೆ ಬಗೆ ಬಗೆಯಾಗಿರುವಂತೆ ಮಾಡಿದೆ. ಮಣ್ಣಿನ ಸಂಬಂಧವೇ ವಿಚಿತ್ರವಾದದ್ದು. ಇಡೀ ಮಾನವರ ಜನಾಂಗೀಯ ಇತಿಹಾಸವನ್ನು ಜಗತ್ತಿನ ವಿವಿಧ ಚರಿತ್ರಕಾರರು, ಅಧ್ಯಯನಕಾರರು, ವಿಜ್ಞಾನದ ಅನ್ವೇಷಕರು ಭೌಗೋಳಿಕ ನೆಲೆಯಿಂದಲೇ ಪರಾಮರ್ಶಿಸಿದ್ದಾರೆ. ತನ್ನ ಸುತ್ತಲಿನ ಜಗತ್ತಿನ ಅರಿವು ಹೆಚ್ಚಿದಂತೆಲ್ಲಾ ಮಾನವರ ವಾಸಸ್ಥಳದ ಗ್ರಹಿಕೆಯು ಬದಲಾಗುತ್ತಾ ಸಾಗಿದೆ. ನಾವು ಈ ಮಣ್ಣಿಗೇ ಸೇರಿದವರು ಎಂಬ ಅಭಿಪ್ರಾಯ ಬದಲಾಗುತ್ತಾ, ಆದುನಿಕತೆಯು ಹೆಚ್ಚಿದಂತೆಲ್ಲಾ ಮಣ್ಣಿನ ಮೇಲಣ ಒಡೆತನವನ್ನೇ ಪ್ರಮುಖವಾಗಿಸುತ್ತಾ ಬಂದಿದೆ. ಈ ಹಿನ್ನೆಲೆಯಿಂದಲೇ ನಾಗರಿಕತೆಗಳೂ ಬೆಳೆಯುತ್ತಾ ಸಾಗಿವೆ.
ಮಣ್ಣು ಮತ್ತು ನೆಲ ಮತ್ತು ಜನರ ಸಂಬಂಧಗಳಲ್ಲಿ ಬಾಂಧವ್ಯವು ಭಾರತೀಯ ಸಂದರ್ಭದಲ್ಲಿರುವಂತೆ ಮತ್ತಾವ ದೇಶಗಳಲ್ಲಿಯೂ ಇದ್ದಿರಲಾರದು. ಇಲ್ಲಿನ ನೆಲವು ಅಧಿಕ ಜನಸಂಖ್ಯೆಯ ಜನಗಳನ್ನು ಸಲಹುತ್ತಿರುವಂತೆ ಮತ್ತಾವ ದೇಶದಲ್ಲಿಯೂ ಸಲಹುತ್ತಿರಲಾರದು. ಇರುವಷ್ಟೇ ನೆಲವು ಅತ್ಯಧಿಕ ಸಂಖ್ಯೆಯ ಜನರನ್ನು ಸಲಹುತ್ತಿರುವ ರಾಷ್ಟ್ರವೆಂದರೆ ಅದು ಭಾರತ ಮಾತ್ರ. ಅಗಾಧ ಜನಸಂಖ್ಯೆಯನ್ನು ಹೊಂದಿರುವ ಹಾಗೂ ಕೃಷಿಯಿಂದ ತನ್ನ ಆಹಾರದ ಅವಶ್ಯಕತೆಯನ್ನು ನೀಗಿಸಿಕೊಳ್ಳುವ ಇಲ್ಲಿನ ಪ್ರದೇಶದ ಜನಸಾಂದ್ರತೆ ಅಗಾಧ ಜನಸಂಖ್ಯೆಯನ್ನು ಹೊಂದಿರುವ ಬೇರಾವುದೇ ದೇಶಕ್ಕಿಂತಲೂ ಅಧಿಕ. ಜಗತ್ತಿನಲ್ಲಿ ಒಟ್ಟಾರೆ ಜನಸಂಖ್ಯೆಯಲ್ಲಿ ಭಾರತಕ್ಕೆ ದ್ವಿತೀಯ ಸ್ಥಾನ, ಅದರೂ ಅಪಾರ ಜನರನ್ನು ಹೊಂದಿರುವಂತಹ ರಾಷ್ಟ್ರಗಳಲ್ಲಿಯ ಜನ ಸಾಂದ್ರತೆಯಲ್ಲಿ ಮೊದಲಸ್ಥಾನ. ಈ ದೃಷ್ಟಿಯಲ್ಲಿ, ಅತೀ ಹೆಚ್ಚು ಜನಸಂಖ್ಯೆಯನ್ನು ಹೊಂದಿರುವ ಚೀನಾದ ಎರಡು ಪಟ್ಟು ಅಂದರೆ ಅಚ್ಚರಿಯಾದೀತು. ಚೀನಾವು ಭಾರತದ ಮೂರರಷ್ಟು ನೆಲವನ್ನು ಹೊಂದಿದ್ದರೂ ನೆಲವನ್ನೇ ನೆಚ್ಚಿರುವವರು ಒಟ್ಟಾರೆ ಸಂಖ್ಯೆಗೆ ಕಡಿಮೆಯೆ. ಭಾರತದಲ್ಲಿ ಪ್ರತೀ ಚದರ ಕಿಲೋಮೀಟರಿಗೆ ಸುಮಾರು ೩೬೦ ಮಂದಿ ನೆಲೆಸಿದ್ದರೆ, ಚೀನಾದಲ್ಲಿ ಅದರ ಅರ್ಧಕ್ಕಿಂತಲೂ ಕಡಿಮೆಯೆ(೧೪೦). ಇರುವ ನೆಲೆದ ವಿಸ್ತಾರಕ್ಕೆ ಹೋಲಿಸಿದಲ್ಲಿ ಅದರ ನೆಲೆಯಿಂದಲೇ ನಂಬಿ ಜೀವಿಸುತ್ತಿರುವವರ ಸಂಖ್ಯೆಯು ಅಧಿಕ. ಈ ವಿಸ್ಮಯವೇ ಭಾರತೀಯ ನೆಲದ ವಿಶೇಷತೆಯನ್ನು ಹೆಚ್ಚಿಸಿದೆ. ಬಹುಮುಖ್ಯವಾಗಿ ಇಲ್ಲಿನ ನೆಲೆದ ಕೃಷಿಯೋಗ್ಯ ಭೂಮಿಯು ಹೆಚ್ಚಾಗಿದ್ದು, ಆಹಾರದ ಉತ್ಪಾದನೆಗೆ ತೊಡಗಿಕೊಂಡಿದೆ. ಸರಿ ಸುಮಾರು ಸೇ ೫೭ಕ್ಕೂ ಹೆಚ್ಚು ನೆಲವು ಕೃಷಿಯೋಗ್ಯವಾಗಿದ್ದು ಅದೇ ಬಹು ಮುಖ್ಯವಾದ ವಿಶೇಷವಾಗಿದೆ. ಬಂಗ್ಲಾದಂತಹ ಕೆಲವು ಚಿಕ್ಕ ಚಿಕ್ಕ ದೇಶಗಳಲ್ಲಿ ನೆಲವು ಭಾರತಕ್ಕಿಂತಲೂ ಹೆಚ್ಚು ಪಟ್ಟು ಅಂದರೆ ಸೇ ೭೦ರಷ್ಟು ಕೃಷಿಯೋಗ್ಯವಾಗಿದ್ದರೂ ಭಾರತದಲ್ಲಿ ಮಾತ್ರ ಪರಿಸ್ಥಿತಿ ಕೃಷಿಗೆ ಅತೀ ವೈವಿಧ್ಯಮಯವಾದ ಹಾಗೂ ಉತ್ಕೃಷ್ಟವಾದ ಪರಿಸರವನ್ನು ಒದಗಿಸಿದೆ. ಈ ವಾತಾವರಣವೇ ಇಲ್ಲಿ ನೆಲ ನಂಬಿದವರನ್ನು ಹಾಗೂ ನಡುವಣ ಸಂಬಂಧವನ್ನು ಗಟ್ಟಿಗೊಳಿಸಿದೆ. ನೆಲದ ಸಂಬಂಧವೇ ನಾಗರಿಕತೆಯ ನೆಲೆಗಳ ಮುಖ್ಯಪ್ರಾಣ. ಹಾಗಾಗುವಂತಾಗಲು ಇಲ್ಲಿನ ನೆಲದ ವಿಕಾಸವೇ ಕಾರಣ. ಫಲವತ್ತಾದ ಮಣ್ಣನ್ನು ಇಲ್ಲಿನ ನೆಲದಲ್ಲಿ ಹರಹನ್ನಾಗಿಸಲು ಇಲ್ಲಿನ ಹವಾಮಾನ ಹಾಗೂ ಭೂಗರ್ಭದ ಖನಿಜಾಂಶಗಳು ಕಾರಣವಾಗಿವೆ. ಇವು ಮಣ್ಣಿನ ಫಲವತ್ತತೆಯನ್ನು ಹೆಚ್ಚಿಸಿ ಕೃಷಿ ಯೋಗ್ಯವನ್ನಾಗಿಸಿ, ಮಾನವರಿಗೆ ನೆಲದ ಸಂಬಂಧವನ್ನು ವಿಶೇಷಗೊಳಿಸಿವೆ. ಇಲ್ಲಿ ಸುಮಾರು ೬೦೦೦ ವರ್ಷದಿಂದಲೂ ಕೃಷಿಯನ್ನು ಪಾಲಿಸಿಕೊಂಡು ಬರುತ್ತಿದ್ದು, ನಿರಂತರವಾಗಿ ಸಾಗಿದೆ. ಇಲ್ಲಿನ ಮಣ್ಣು ವಿಕಾಸದ ಹಿನ್ನೆಲೆಯಲ್ಲಿ ಇತ್ತೀಚೆಗಿನದು. ಅಮೇರಿಕಾ ಆಫ್ರಿಕಾ, ಆಸ್ಟ್ರೇಲಿಯಾಗಳಂತೆ ಮಣ್ಣಿನ ವಿಕಾಸವು ಹಿಂದಿನದಲ್ಲ.
ನೆಲದೊಡನೆಯ ಒಡನಾಟ ನಾಗರಿಕತೆಯಷ್ಟೇ ಹಳೆಯದು. ಮಣ್ಣು ಮಾನವರ ನಡುವೆ ಅವಿನಾವ ಸಂಬಂಧವಿದೆ. ಅದೊಂದು ನಿರಂತರವಾದ ಬಾಂಧವ್ಯವನ್ನು ಸಮೀಕರಿಸಿದೆ. ಪ್ರಸ್ತುತ ವಿವರಗಳಲ್ಲಿ ಮಣ್ಣನ್ನು ನೆಲಕ್ಕೆ ಸಂವಾದಿಯಾಗಿ ಬಳಸಿದೆ. ಮಣ್ಣಿನ ಒಡನಾಟ ಹಾಗೂ ಸಂಪರ್ಕವನ್ನು ಒಂದರ್ಥದಲ್ಲಿ ನೆಲದ ಸಂಪರ್ಕಕ್ಕೂ ಅನೇಕ ಸಲ ಬಳಸುವುದು ಸಾಮಾನ್ಯವಾಗಿದೆ. ಹಾಗಾಗಿ ಪ್ರಸ್ತುತ ಲೇಖನದಲ್ಲಿ ನೆಲವನ್ನೂ ಮಣ್ಣನ್ನೂ ಒಂದೇ ರೀತಿಯ ಗ್ರಹಿಕೆಯಂತೆ ಬಳಸಿದೆ.
ನಿಸರ್ಗವು ಮಾನವರಿಗೆ ಒದಗಿಸಿರುವ ಸ್ವಾಭಾವಿಕ ಸಂಪನ್ಮೂಲಗಳಲ್ಲಿ ಮಣ್ಣು ಅತ್ಯಂತ ಮಹತ್ವದ್ದು. ನಮ್ಮ ಸಂಸ್ಕೃತಿಯೂ ಸಹ ಮಣ್ಣಿನ ಮಹತ್ವವನ್ನು ಅತ್ಯಂತ ಸಮರ್ಥವಾಗಿ ಗುರುತಿಸಿದೆ. ಹಾಗೆಂದೇ ಅನೇಕ ಕವಿಗಳು, ಸಂತರು ಈ ಮಣ್ಣಿನ, ಭೂಮಿಯ ಕುರಿತು ಗೌರವಪೂರ್ವಕವಾದ ಮಾತುಗಳನ್ನು ಆಡಿದ್ದಾರೆ. “ಮಣ್ಣಿಂದಲೇ ಸಕಲ ಸರ್ವ ಸಂಪತ್ತೂ” ಎಂದ ದಾಸರ ಮಾತು ಜನಪ್ರಿಯವೇ. ಮಣ್ಣಿಲ್ಲದಿದ್ದರೆ ಎಲ್ಲಾ ಜೀವ ರಾಶಿಗಳಿಗೂ ಯಾವುದೇ ಬೆಂಬಲ ಇರುತ್ತಿರಲಿಲ್ಲ ಎಂಬುದರ ಅರಿವು ನಮಗೀಗ ಉಂಟಾಗಿದ್ದರೆ ಆಶ್ಚರ್ಯವೇನಿಲ್ಲ. ರೈತರನ್ನು ಮಣ್ಣಿನ ಮಗ ಎಂದು ಕರೆಯುತ್ತಿರುವ ಬಗ್ಗೆ ಎಲ್ಲರಿಗೂ ತಿಳಿದ ವಿಷಯವೇ. ನಿಜವಾದ ಅರ್ಥದಲ್ಲಿ ಕೇವಲ ರೈತರಷ್ಟೇ ಮಣ್ಣಿನ ಮಕ್ಕಳಲ್ಲ, ಮಾನವರೆಲ್ಲರೂ ಮಣ್ಣಿನ ಮಕ್ಕಳೇ. ಈ ನೆಲದ ಸಮುದಾಯದ ಮಕ್ಕಳಾಗಿ ಸಮುದಾಯದ ಬಗೆಗಿನ ನಿರ್ಲಕ್ಷ್ಯ ಅಪಾರ. ಆದಾಗ್ಯೂ ನಮಗೆ ಮಣ್ಣಿನ ಬಗೆಗಿನ ಅರಿವು ಕಾಳಜಿ ರಕ್ಷಣೆಯ ಬಗ್ಗೆ ತಳೆದಿರುವ ನಿಲುವು ಸಾಲದು ಎಂಬ ವಿಚಾರ ಗಮನಾರ್ಹ. ಈ ನೆಪದಲ್ಲಿ ಮಣ್ಣಿನ ಅರಿವನ್ನು ಮಹತ್ವವನ್ನು ಮಕ್ಕಳ ಆಸಕ್ತಿಯಲ್ಲಿ ಬೆರೆಸುವಂತೆ ಮಾಡಿ ಆ ಮೂಲಕ ನಿಸರ್ಗದ ಒಟ್ಟಾರೆ ಸಂರಕ್ಷಣೆಯನ್ನು ಹೆಚ್ಚಿಸುವುದು ಇಲ್ಲಿನ ಪ್ರಮುಖ ಉದ್ದೇಶಗಳಲ್ಲಿ ಒಂದಾಗಿದೆ.
ಅನೇಕ ಸಂದರ್ಭದಲ್ಲಿ ನಮಗೆ ಮಣ್ಣಿನ ಒಡೆತನ ಬರುವುದೇ ಪಿತ್ರಾರ್ಜಿತವಾಗಿ. ಹಾಗಾಗಿ ಅದರ ಒಡೆತನಕ್ಕೆ ಪಟ್ಟ ಕಷ್ಟದ ಅರಿವು ಇರುವುದಿಲ್ಲ. ನಿರಾಯಾಸವಾಗಿ ಬಂದ ಒಡೆತನಕ್ಕೆ ಬೆಲೆಯಾದರೂ ಹೇಗೆ ಅರಿವಾದಿತಲ್ಲವೇ? ಅದೇನೇ ಇರಲಿ ಮಣ್ಣಿನ ಮಹತ್ವದ ಬಗೆಗೆ ಎಲ್ಲ ರೈತರಿಗೂ ತಿಳಿದಿರುವುದಂತೂ ನಿಜ. ಎಲ್ಲಾ ಮಾಹಿತಿಯೂ ಗೊತ್ತಿರದಿದ್ದರೂ, ಅದೊಂದು ಮಹತ್ವದ ವಸ್ತು ಎಂಬುದು ಎಲ್ಲರಿಗೂ ತಿಳಿದ ವಿಚಾರವೇ ಆಗಿದೆ. ಮಣ್ಣನ್ನು ಎಲ್ಲ ಜೀವಿಗಳ ಹೊಟ್ಟೆ ಎನ್ನುವರು. ಒಂದಲ್ಲಾ ಒಂದು ಕಾರಣಕ್ಕೆ ಎಲ್ಲಾ ಜೀವಿಗಳ ಆಹಾರವೂ ಮಣ್ಣಿನ ಸಹಾಯದಿಂದಲೇ ಉತ್ಪತ್ತಿಯಾಗುವುದರಿಂದ ಈ ಬಗೆಯ ವಿಶ್ಲೇಷಣೆ.
ಬಹಳ ಮುಖ್ಯವಾದ ವಿಚಾರಗಳಲ್ಲಿ ಮಣ್ಣಿನ ಕುರಿತು ಅರ್ಥಾತ್‌ ಈ ನೆಲದ ಕುರಿತು ಮಾನವರ ಆಸಕ್ತಿ ಮುಖ್ಯವಾದುದು. ಅದರಲ್ಲೂ ಪ್ರಮುಖವಾಗಿ ನಮ್ಮ ನೆಲೆದ ಬಗೆಗೆ ಬದಲಾಗುತ್ತಿರುವ ಗ್ರಹಿಕೆ ಮತ್ತು ಅದನ್ನು ಉಳಿಸಿಕೊಳ್ಳಲು ತೋರುತ್ತಿರುವ ಕಾಳಜಿ ಅಲ್ಲದೆ ಬದಲಾಗುತ್ತಿರುವ ವಾತಾವರಣದಲ್ಲಿ ಅದರ ಅಸ್ತಿತ್ವ ಇವು ಮಣ್ಣು ಮತ್ತು ಮಾನವರ ಸಂಬಂಧವನ್ನು ಅರಿಯುವಲ್ಲಿ ವಿಶೇಷವಾಗಿವೆ. ಒಂದು ಕಾಲಕ್ಕೆ ಮಣ್ಣಿನ ಸಂಬಂಧವೇನಿದ್ದರೂ ಅದರ ಮೇಲೆ ಬೆಳೆವ ಬೆಳೆಯನ್ನೇ ಪ್ರಮುಖವಾಗಿಟ್ಟುಕೊಂಡು ಜೊತೆಗೆ ತಮ್ಮ ವಾಸಸ್ಥಳದ ಪರಿಧಿಯಲ್ಲಿ ಮಾತ್ರ ಹೆಚ್ಚಿನ ಆಸಕ್ತಿ ಇದ್ದಿತು. ಅದರಿಂದು ಅದು ಕೇವಲ ಇಷ್ಟೇ ಆಗಿರದೆ, ಅದರ ವಿಸ್ತಾರವು ಹಿರಿದಾಗಿದೆ. ನಗರಿ ಕರಣದ ವ್ಯಾಮೋಹದಿಂದ ಅದರ ಮಹತ್ವ ಹೆಚ್ಚಿನ ತಿರುವು ಪಡೆದಿದೆ. ಬದಲಾಗುತ್ತಾ ನಡೆದ ಈ ಗ್ರಹಿಕೆಯ ವಿಸ್ತಾರವು ತೀರ ಭಿನ್ನವಾದ ಹಾಗೂ ಅತ್ಯಂತ ದುಬಾರಿಯಾದ ಮಾನವರ ಆಶಯಗಳಲ್ಲಿ ಒಂದಾಗಿದೆ. ಯಾರೋ ಓರ್ವ ರಾಮಾಯಣ ಮತ್ತು ಮಹಾಭಾರತವನ್ನು ಒಂದೆ ಮಾತಲ್ಲಿ ಹೇಳು ಎಂದು ತನ್ನ ಸ್ನೇಹಿತನ್ನು ಕೇಳಿದನಂಥೆ. ಅದಕ್ಕೆ ಆತನ ಗೆಳೆಯ “ಹೆಣ್ಣಿಗಾಗಿ ಸತ್ತವನ ಮತ್ತು ಮಣ್ಣಿಗಾಗಿ ಸತ್ತವನ ಕತೆ ಎಂದನಂತೆ” ಹೀಗೆ ಮಣ್ಣಿಗಾಗಿಯೇ ಸತ್ತ ಉದಾಹರಣೆಗಳು ನಮ್ಮ ಸಾಹಿತ್ಯಿಕ ದಾಖಲೆಗಳಲ್ಲಿ ಸಾಕಷ್ಟು ಸಿಗುತ್ತವೆ. ಚರಿತ್ರೆಯೂ ಈ ವಿಚಾರದಲ್ಲಿ ಹಿಂದೆ ಬಿದ್ದಿಲ್ಲ. ಬಹುಶಃ ಎಲ್ಲ ಚಾರಿತ್ರಿಕ ಹಿಂಸೆಗಳಲ್ಲಿ ಅಂದರೆ ಬಹುಪಾಲು ಯುದ್ಧಗಳು ಎಲ್ಲ ಅರ್ಥದಲ್ಲಿಯೂ ಮಣ್ಣಿಗಾಗಿ ನಡೆದ ಹೋರಾಟ ಹಾಗೂ ಸಾವಿನ ಸಂಗತಿಗಳೇ ಆಗಿವೆ. ನೆಲದ ಗಡಿಯ ಗುರುತುಗಳು ನಮ್ಮ ಆಸ್ತಿಯ ಪರಿಧಿಗಲಾಗಿ ಅವುಗಳ ನಡುವೆ ನಿರಂತರ ಸಂಘರ್ಷವನ್ನು ಸಾಕಿವೆ. ಈ ನಿರಂತರತೆಯು ನಮ್ಮ ನೆಲದ ವ್ಯಾಮೋಹ ಮತ್ತು ಸಂಬಂಧಗಳನ್ನು ವಿವಿಧ ರೀತಿಯಲ್ಲಿ ವಿಶ್ಲೇಷಿಸುತ್ತಾ, ಬದಲಾಯಿಸುತ್ತಾ, ವಿಕಾಸಗೊಳಿಸಿವೆ. ಸಂಬಂಧಗಳು ತಮ್ಮ ಬಂಧಗಳನ್ನು ನಿರಂತರವಾಗಿ ಚಲನಶೀಲವಾಗಿಟ್ಟು ತನ್ನ ಪ್ರಭಾವವನ್ನು ಬೀರುತ್ತಾ ಬಂದಿವೆ. ಕಳೆದ ಕೇವಲ ಒಂದೆರಡು ದಶಕಗಳಲ್ಲಿ ಆದಂತಹ ಬದಲಾವಣೆಗಳು ಬಹಳ ಮಹತ್ವವನ್ನು ಪಡೆದಿವೆ. ನವನಾಗರಿಕತೆಯೂ ಈ ನೆಲದ ವ್ಯಾಮೋಹದಲ್ಲಿ ತನ್ನ ನಿಲುವುಗಳನ್ನು ಆಧುನೀಕರಣಗೊಳಿಸಿ ವ್ಯವಸ್ಥಿತವಾಗಿ ಮುನ್ನೆಡೆಯಿಸಿದೆ.
ಮಣ್ಣಿನ ವೈಜ್ಞಾನಿಕ ಅಧ್ಯಯನಗಳು ಸಹ ಇದೇ ಹಿನ್ನೆಲೆಯ ದಾಖಲೆಗಳನ್ನು ಅಂದರೆ ಅದರ ಅತ್ಯಂತ ಚಲನಶೀಲ ಗುಣವನ್ನು ನಿರೂಪಿಸಿವೆ. ಕೇವಲ ಎರಡು ದಶಕಗಳ ಅವಧಿಯ ಮಧ್ಯದಲ್ಲಿ ಜಾಗತಿಕವಾಗಿ ಮಣ್ಣಿನ ಅಧ್ಯಯನವನ್ನು ವಿಶ್ಲೇಷಿಸಿದ ಪ್ರಮುಖ ದಾಖಲೆಗಳನ್ನು ನೋಡಿದರೆ ಅಚ್ಚರಿಯಾಗುತ್ತದೆ. ಎರಡೂ ಅಧ್ಯಯನಗಳು ಮಣ್ಣಿನ ಅಧ್ಯಯನವನ್ನು ಜಾಗತಿಕ ವಿಜ್ಞಾನದ ಮಹತ್ವದ ದಾಖಲಾತಿಯ ಪತ್ರಿಕೆಗಳಾಗಿದ್ದು ಈ ಉದಾಹರಣೆಗಳು ಪ್ರಮುಖವಾಗಿ ಕಾಣುತ್ತವೆ. ಈ ಎರಡು ದಾಖಲೆಗಳ ತಲೆ ಬರಹಗಳು ಕೊಡುವ ವೈವಿಧ್ಯತೆಯೇ ಎರಡೂ ದಶಕಗಳ ಅಂತರದ ಗ್ರಹಿಕೆಗಳ ೧೯೮೫ರಲ್ಲಿ ಮಣ್ಣು ವಿಜ್ಞಾನ ಪತ್ರಿಕೆ (Journal of Soil Science) ಯಲ್ಲಿ ಟಿಂಕರ್, ಪಿ.ಬಿ. ಅವರು ಬದಲಾಗುತ್ತಿರುವ ಜಗತ್ತಿನಲ್ಲಿ ಮಣ್ಣು ವಿಜ್ಞಾನ (Soil Science in a Changing world) ಎಂದು ವಿಶ್ಲೇಷಿಸಿದರೆ ೨೦೦೫ರಲ್ಲಿ ಜೊಹನ್‌ ಬೊಮ ಅವರು ಬೇಸಾಯಶಾಸ್ತ್ರದ ಅಭಿವೃದ್ಧಿಗಳು (Advances in Agronomy) ಎನ್ನುವ ಪತ್ರಿಕೆಯಲ್ಲಿ ಬದಲಾಗುತ್ತಿರುವ ಜಗತ್ತಿನಲ್ಲಿ ಮಣ್ಣು ವಿಜ್ಞಾನಿಗಳು (Soil Scientists in a Changing World) ಎಂದು ಜಾಗತಿಕ ವಿಶ್ಲೇಷಣೆಯನ್ನು ಮಾಡುತ್ತಾರೆ. ಈ ಎರಡೂ ಪತ್ರಿಕೆಗಳು ವೈಜ್ಞಾನಿಕ ಜಗತ್ತಿನಲ್ಲಿ ಅದರಲ್ಲೂ ಮಣ್ಣು ಕುರಿತ ಅಧ್ಯಯನದಲ್ಲಿ ಅತ್ಯಂತ ಮಹತ್ವದ ಪತ್ರಿಕೆಗಳು ಇಲ್ಲಿ ಇವುಗಳನ್ನು ಪ್ರಸ್ತಾಪಿಸುವುದಕ್ಕೆ ಕಾರಣವಿದೆ. ಅಂದರೆ ವೈಜ್ಞಾನಿಕ ಜಗತ್ತಿನ ಮಣ್ಣಿನ ಅಧ್ಯಯನಗಳಲ್ಲೂ ಮಾನವರ ಪಾತ್ರದ ಪ್ರಭಾವಕ್ಕೆ ಒಳಗಾಗುವ ಮಹತ್ತರವಾದ ನಿಲುವನ್ನು ಕೊಡುತ್ತವೆ. ಈ ಗ್ರಹಿಕೆಯೇ ವ್ಯಕ್ತಿ ಕೇಂದ್ರಿತವಾಗಿದ್ದು, ಸಮುದಾಯ ಕೇಂದ್ರಿತ ಮಣ್ಣುಗಳ ಉದ್ದೇಶವನ್ನೇ ಬದಲಾಯಿಸುವ ಅಪಾಯವನ್ನು ಸೂಚಿಸುತ್ತವೆ. ಹಾಗೇನೆ ಭಾರತೀಯ ಸಂದರ್ಭದಲ್ಲಿಯೂ ಒಂದು ದಾಖಲೆಯು ಮಣ್ಣು ವಿಜ್ಞಾನ ಸಂಜೆ (The evening as soil science) ಎಂಬ ತಲೆಬರಹದಲ್ಲಿ ಪ್ರಕಟವಾಗಿದೆ. ಹೆಚ್ಚೂ ಕಡಿಮೆ ಮಣ್ಣುಗಳ ಕುರಿತು ಇರುವ ಆಸಕ್ತಿಯು ವೈಜ್ಞಾನಿಕವಾಗಿಯೂ ಕುಂಠಿತವಾಗಿ ಅವುಗಳ ಮಹತ್ವದಲ್ಲಿ ಮಾನವರ ನಿರಾಸಕ್ತಿಯನ್ನು ಪ್ರದರ್ಶಿಸುತ್ತಿದ್ದೇವೋ ಎಂಬ ಅನುಮಾನ ಕಾಡಲು ಆರಂಭಿಸುತ್ತಿದೆ.
ಈ ಹಿನ್ನೆಲೆಯಲ್ಲಿ ನಮ್ಮ ಮಣ್ಣು ಮತ್ತು ಮಾನವರ ಸಂಬಂಧಗಳನ್ನು ಪುನರ್ ಅಧ್ಯಯನಕ್ಕೆ ಒಳಪಡಿಸುವ ಮಹತ್ವವಾದ ಆಶಯವನ್ನು ಪ್ರತಿಪಾದಿಸುತ್ತದೆ. ಏಕೆಂದರೆ ಈಗಾಗಲೆ ನಿರೂಪಿತ ಸಂಬಂಧಗಳು ಸಾಕಷ್ಟು ಮಹತ್ವವನ್ನು ಶೃತಪಡಿಸಿದ್ದರೂ ನಮ್ಮ ನಿರಾಸಕ್ತಿಯ ದಾಖಲೆಗಳು ಎಚ್ಚರದ ಘಂಟೆಗಳಾಗಿ ಬಾರಿಸುತ್ತಿವೆ. ಈ ನಿರಾಸಕ್ತಿಯ ಫಲಗಳನ್ನು ಅನೇಕ ವಿಧದಲ್ಲಿ ಕಾಣಲಾಗುತ್ತಿದ್ದು ಅವೆಲ್ಲಾ ನಮ್ಮ ವಾತಾವರಣದ ಮೇಲೂ, ದೈನಂದಿನ ಬದುಕಿನ ಮೇಲೂ ಮಹತ್ವದ ಪರಿಣಾಮವನ್ನು ಬೀರುತ್ತಿರುವುದು ಕಾಣುತ್ತಿದ್ದೇವೆ. ಆಧುನಿಕತೆಯಂತೂ ಈ ನಿರಾಸಕ್ತಿಯನ್ನು ಅತ್ಯಂತ ವೇಗದಲ್ಲಿ ಬಿತ್ತುತ್ತಿರುವ ಸಂದರ್ಭವನ್ನು ನೋಡುತ್ತಿದ್ದೇವೆ. ಇರುವ ಆಸಕ್ತಿಯು ಕೇವಲ ವ್ಯವಹಾರಿಕವಾಗಿದ್ದು, ಒಂದು ಆಸ್ತಿಯಾಗಿ, ಲಾಭದಾಯಕವಾಗಿರುವ ಮಟ್ಟಿಗೆ ಮಾತ್ರ ಅದನ್ನು ಬಯಸಲಾಗುತ್ತದೆ. ಮಣ್ಣನ್ನು ಈ ನೆಲವನ್ನು ನಮಗೆ ಸೇರಿದ ಲಾಭಕ್ಕಾಗಿಯೇ ಸೃಷ್ಟಿಸಿರುವಂತೆ ಘೋಷಿಸುತ್ತಿರುವ ಬಗೆಗೆ ನೋಡುತ್ತಿದ್ದೇವೆ. ಈ ಹಿನ್ನೆಲೆಯಲ್ಲಿ ಮಹಾತ್ಮ ಗಾಂಧಿಯವರ ಮಾತು ನೆನಪು ಮಾಡಿಕೊಳ್ಳುವುದು ಈ ಸಂದರ್ಭದಲ್ಲಿ ಉಚಿತವೆನಿಸುತ್ತಿದೆ. “ಈ ಭೂಮಿಯು ನಮ್ಮೆಲ್ಲಾ ಅವಶ್ಯಕತೆಗಳನ್ನು ಪೂರೈಸಬಲ್ಲದು, ಆದರೆ ನಮ್ಮ ಆಸೆಗಳನ್ನೆಲ್ಲ”. ಈ ಮಾತು ಈ ನೆಲ ನಮ್ಮದಲ್ಲ, ನಾವು ಈ ನೆಲಕ್ಕೇ ಸೇರಿದವರು ಎಂದು ಪರಿಭಾವಿಸುವುದನ್ನೂ ಹಾಗೇನೇ ನಮ್ಮ ಮುಂದಿನ ಪೀಳಿಗೆಯಿಂದ ಪಡೆದ ಬಳುವಳಿ ಎಂದುಕೊಳ್ಳುವ ನಡೆಯನ್ನು ಬಲವಾಗಿ ಸಮರ್ಥಿಸುತ್ತದೆ.
ಈ ಆಸೆಗಳ ಬೆನ್ನು ಹತ್ತಿದ ಸಮಾಜವು ನೈಸರ್ಗಿಕ ಸಂಪತ್ತನ್ನು ಸಂರಕ್ಷಿಸುವಲ್ಲಿ ತೋರುವ ದೀರ್ಘ ನಿರಾಸಕ್ತಿಯು ಆತಂಕಕ್ಕೆ ಎಡೆಮಾಡಿದೆ. ಅಂತಹ ಆತಂಕಗಳ ಕಾರಣದಿಂದಾಗಿಯೇ ಜಾಗತಿಕ ಮಟ್ಟದಲ್ಲೂ ಅನೇಕ ಬಗೆಯ ವಿಶೇಷ ಒತ್ತುಗಳನ್ನು ಈ ನೆಲದ, ಜಲದ ಹಾಗೂ ವಾತಾವರಣದ ಆರೋಗ್ಯವನ್ನು ಕಾಪಾಡುವಲ್ಲಿ ಕಾಣಬಹುದು. ಈ ದೆಸೆಯಲ್ಲಿ, ಅಂತಹ ಮಹತ್ವದ ವಿಷಯಗಳನ್ನೂ ಜತೆಯಲ್ಲಿ ಅವುಗಳ ಆಚೆ ಇರುವಂತಹ ಸಂಗತಿಗಳನ್ನು ವೈಜ್ಞಾನಿಕ ಆಶಯದಿಂದ, ಸಾಮಾಜಿಕ ಕಾಳಜಿಯಿಂದ, ಪರಿಸರದ ಹಿತದೃಷ್ಟಿಯಿಂದ ಈ ಪುಟ್ಟ ಟಿಪ್ಪಣಿಯಲ್ಲಿ ವಿಮರ್ಶಿಸಿದೆ. ಅವನ್ನು ಹಲವು ಆಯಾಮಗಳ ಅನುಭವಗಳಿಂದ ಅಧ್ಯಯನಗಳಿಂದ, ಸಮತೂಗಿಸಿ ಪ್ರಮುಖವಾದವನ್ನು ಹೆಕ್ಕಿ, ಕನ್ನಡದ ಓದುಗರಿಗೆ ಹಂಚುವ ಒತ್ತಾಸೆಯನ್ನು ಹೊಂದಿದೆ. ಬಹು ಮುಖ್ಯವಾಗಿ ಕೆಲವೇ ದಶಕಗಳಿಂದ ವ್ಯವಸ್ಥಿತವಾಗಿ ವಿಕಸನಗೊಂಡ ಕೃಷಿನಿರಾಸಕ್ತಿಯಿಂದ ಹಿನ್ನೆಡೆ ಪಡೆದ ಮಣ್ಣಿನ ಸಂಬಂಧಗಳು, ಇಂದು ತುಂಡು ನೆಲವನ್ನು ಪಡೆಯುವುದೇ -ಅದರಲ್ಲೂ ಬದಲಾದ ಆಧುನಿಕ ಜಗತ್ತಿನ “ಎಸ್ಟೇಟ್‌ ವ್ಯವಹಾರ” ದಲ್ಲಿ ಕಷ್ಟ ಎನ್ನುವಂತಾಗಿದೆ. ಒಂದೆಡೆ ನೆಲದ ನಿರಾಸಕ್ತಿ ನಿಸರ್ಗ ದತ್ತವಾಗಿ ವಿಕಸನಗೊಂಡ ಆಹಾರದ ಉತ್ಪನ್ನಗಳ ವೃತ್ತಿಯ ಮೇಲೂ ಪರಿಣಾಮ ಬೀರುತ್ತಿದೆ. ಮತ್ತೊಂದಡೆ, ರಾಜಕೀಯವಾಗಿ ನೆಲದ ವ್ಯವಹಾರಗಳೆ ಬಲ ಪ್ರದರ್ಶನದ ಆಯಾಮಾಗೊಂದ ವಾತವರಣ ಕಾಣುತ್ತಿದೆ. ಈ ದ್ವಂದ್ವ ನೆಲದ ಮೇಲಣ ಸಮುದಾಯಗಳನ್ನು ಮತ್ತು ಅವುಗಳು ತಮ್ಮ ವಾಸ್ತವ್ಯದ ಮೇಲೆಯಿರಿಸಿರುವ ಸಂಬಂಧಗಳನ್ನು ವ್ಯತ್ಯಯಗೊಳಿಸುವುದರಲ್ಲಿ ನಿಸ್ಸಂಶಯ. ಆದ್ದರಿಂದ ಈ ನಿರಾಸಕ್ತಿ ಮತ್ತು ವ್ಯಾಮೋಹದ ನಡುವಿನ ಸಮೀಕರಣವನ್ನು ವಿವಿಧ ರೀತಿಯಲ್ಲಿ ಅರ್ಥ ಮಾಡಿಕೊಂಡು ನಿಸರ್ಗಕ್ಕೂ ಮಾನವರ ಬದುಕಿಗೂ ಹತ್ತಿರವಾದ, ಸಾಮಾಜಿಕವಾಗಿ, ಜೈವಿಕವಾಗಿ ಅರ್ಥಪೂರ್ಣವಾದ ನಡೆಯನ್ನು ಹೊಂದುವುದು ಅವಶ್ಯಕವಾಗಿದೆ. ಇದನ್ನು ಈ ದೃಷ್ಟಿಕೋನದಿಂದ ಜನಪರವಾದ ನಿಲುವುಗಳು ಮತ್ತು ವೈಜ್ಞಾನಿಕವಾದ ಸತ್ಯಗಳನ್ನು ಅಳವಡಿಸಿ ಪರಿಹಾರದ ಆಶಯದಲ್ಲಿ ನಡೆಸುವ ಹುಡುಕಾಟ ಇದಾಗಿದೆ. ಅಂತಹ ಮಹತ್ವಗಳನ್ನು ಸಾಧ್ಯತೆಗಳನ್ನು ಅರಸುವುದೇ ಇಲ್ಲಿನ ಉದ್ದೇಶವಾಗಿದೆ.
ಮಣ್ಣಿನೊಡನೆ ಮಾನವರ ಸಂಬಂಧಗಳು
ನಾಗರೀಕತೆಗಳ ಹುಟ್ಟು ಅಥವಾ ಆರಂಭ ಈ ಮಣ್ಣಿನ ಗುಣವನ್ನು ಆಧರಿಸಿಯೇ ನಡೆದಿದೆ. ಜಗತ್ತಿನ ಎಲ್ಲಾ ನಾಗರೀಕತೆಗಳೂ ಫಲವತ್ತಾದ ಮಣ್ಣಿರುವ ಜಾಗಗಳಲ್ಲಿ ಆದವುಗಳೇ ಆಗಿವೆ. ನದಿ ಬಯಲುಗಳು ನೀರಿನ ತಾಣಗಳು ಎನ್ನುವ ಸಾಮಾನ್ಯ ಅಂಶ ಹೊರತು ಪಡಿಸಿದರೆ ಅವು ಪ್ರಮುಖವಾಗಿ ಫಲವತ್ತಾದ ನೆಲಗಳೂ ಹೌದು ಎಂಬುದು ಮುಖ್ಯವಾಗಿದೆ. ಎಲ್ಲಾ ನಾಗರೀಕತೆಗಳ ನೆಲವೂ ಮಾನವರ ಸಂಬಂಧವನ್ನು ಆಯಾ ನೆಲದೊಂದಿಗೆ ಗಟ್ಟಿಗೊಳಿಸುವಲ್ಲಿ ಬಹು ಮುಖ್ಯ ಪಾತ್ರವನ್ನು ವಹಿಸಿದೆ. ನಾಗರೀಕತೆ ಎನ್ನುವುದು ಕೇವಲ ವಿಕಾಸದ ಹಿನ್ನೆಲೆಯಲ್ಲಿ ಮಾತ್ರವಷ್ಟೇ ಅಲ್ಲ ಆಧುನಿಕ ಪ್ರಪಂಚದ ನಾಗರೀಕ ಸಮಾಜದ ಕಟ್ಟುವಿಕೆಯೂ ನೆಲದ ಗ್ರಹಿಕೆಯನ್ನು ಆದರಿಸಿಯೇ ನಡೆದಿದೆ. ಈ ಕಟ್ಟುವಿಕೆಯು ಮಾನವರು ಮಣ್ಣಿನೊಡನೆ ಗ್ರಹಿಸಿದ ಆ ಮೂಲಕ ವಿಕಸಿಸಿಗೊಂಡ ಸಂಬಂಧಗಳೊಡನೆ ನೇರವಾದ ಪ್ರಭಾವಕ್ಕೆ ಒಳಪಟ್ಟಿವೆ. ಈ ಬಗೆಯ ಸಂಬಂಧಗಳು ಎಂದರೆ ಭೌತಿಕ ಸಂಬಂಧಗಳು, ರಸಾಯನಿಕ ಸಂಬಂಧಗಳು, ಜೈವಿಕ ಸಂಬಂಧಗಳು, ಮತ್ತು ಭಾವನಾತ್ಮಕ ಸಂಬಂಧಗಳು.
ಭೌತಿಕ ಸಂಬಂಧಗಳು: ಮನುಷ್ಯನೋರ್ವನ ಪರಿಚಯ ಆರಂಭವಾಗುವುದೇ ಆತ ಯಾವ ಊರಿನವನು ಎಂಬ ಪ್ರಶ್ನೆಯಿಂದ. ಅಂದರೆ ಯಾವ ನೆಲಕ್ಕೆ ಸೇರಿದವರು ಎಂಬರ್ಥದಲ್ಲಿ. ಎಲ್ಲಿಗೆ ಸೇರಿದವರು ಎಂಬ ವಿಶ್ಲೇಷಣೆಯು ಅವರು ಹುಟ್ಟಿ ಬೆಳೆದ ಅಥವಾ ಬದುಕನ್ನು ಸಾಗಿಸಿದ ನೆಲವನ್ನು ಪ್ರತಿನಿಧಿಸುತ್ತದೆ. ಆ ನೆಲದ ಭಾಗವಾಗಿ ಆತನ ಪರಿಚಯವಾಗುತ್ತದೆ. ಭೌತಿಕ ಸಂಬಂಧಗಳು ನೇರವಾಗಿ ಮಾನವರು ನೆಲದೊಡನೆ ಹೊಂದಿದ ಹೆಚ್ಚೂಕಡಿಮೆ ತಾವು ಹುಟ್ಟಿನಿಂದ, ವಾಸದ ಹಿನ್ನೆಲೆಯಿಂದ ಅಥವಾ ತಮ್ಮ ಜೀವನವನ್ನು ಕಟ್ಟಿಕೊಂಡ ಬಗೆಯಿಂದ ರೂಪುಗೊಂಡದ್ದು. ಮುಖ್ಯವಾಗಿ ತಾವು ನೆಲೆಕಂಡ ನೆಲವೆಂದರೂ ಆದೀತು. ಈ ಭೌತಿಕ ಸಂಬಂಧಗಳು ಅವರು ನೇರವಾಗಿ ತಮ್ಮ ನೆಲೆ ಅಥವಾ ಬಹುವಾಗಿ ಇರುವ ಸ್ಥಳವನ್ನು ಒಳಗೊಂಡದ್ದಾಗಿದೆ.
ಒಂದು ನೆಲಕ್ಕೆ ಸೇರಿದವರು ಅದನ್ನು ಬಿಡಬೇಕಾದ ಅನಿವಾರ್ಯ ಬಂದಾಗ ಈ ಭೌತಿಕ ಸಂಬಂಧ ತೀವ್ರವಾಗಿ ಗ್ರಹಿಕೆಗೆ ಬರುತ್ತದೆ. ನೆಲದ ಭೌತಿಕ ಸಂಬಂಧವು ಅನೇಕ ರೀತಿಯಲ್ಲಿ ವ್ಯಕ್ತವಾಗುವುದಿದೆ. ಅಂದರೆ ಭಿನ್ನ, ಭಿನ್ನವಾಗಿ ಅದು ಗೋಚರವಾಗುವುದನ್ನು ಕಾಣಬಹುದು. ವಿವಿಧ ವೃತ್ತಿಗಳನ್ನು ಆಶ್ರಯಿಸಿದವರಿಗೆ ವಿವಿಧ ರೀತಿಯಲ್ಲಿ ಭೌತಿಕ ಸಂಬಂಧವು ಕಾಡುತ್ತದೆ. ಬಹು ಮುಖ್ಯವಾದ ವಿಚಾರಯೊಂದಿದೆ. ಕವಿಗೆ ತನ್ನ ಜನ್ಮಸ್ಥಳ ಮುಖ್ಯವಾದರೆ, ರಾಜನಿಗೆ ರಾಜಧಾನಿ ಅಥವಾ ರಾ ಜ್ಯಬಾರ ಮಾಡಿದ ಸ್ಥಳ ಮುಖ್ಯವಾಗುವುದು. ಆದರೆ ಸಂತನಿಗೆ ಸಮಾಧಿಸ್ಥಳ ಮುಖ್ಯವಾಗಿರುವುದು. ಹೀಗೆ ಈ ಮೂರೂ ನಿದರ್ಶನಗಳೂ ಅವರವರ ಭೌತಿಕ ಸಂಬಂಧಗಳನ್ನು ನಿರೂಪಿಸುತ್ತವೆ.
ಇದಲ್ಲದೆ ಜನಸಾಮಾನ್ಯರಿಗೂ ತಮ್ಮ ನೆಲದ ಭೌತಿಕ ಸಂಬಂಧಗಳನ್ನು ಗುರುತಿಸುತ್ತೇವೆ. ಹಲವು ಸಾಧಕರು ತಮ್ಮ ತಮ್ಮ ಸಾಧನಾ ಸ್ಥಳಗಳ ಬಗೆಗೆ ಭೌತಿಕ ಹಾಗೂ ಭಾವನಾತ್ಮಕ ಸಂಬಂಧವನ್ನು ತೀವ್ರವಾಗಿ ಹೊಂದಿರುತ್ತಾರೆ. ಆಯಾ ಸ್ಥಳಗಳ ಬಗೆಗೆ ಭಾವನಾತ್ಮಕವಾದ ಬಾಂಧವ್ಯವನ್ನು ಅನುಭವಿಸುತ್ತಾರೆ. ಹಾಗೆಯೇ ಭಾರತೀಯ ಸಂಪ್ರದಾಯದಲ್ಲಿ ಹೆಣ್ಣು ಮಕ್ಕಳು ತಾಯಿಯ ಮನೆ ಅಥವಾ ತವರು ಮನೆ ಅಲ್ಲದೆ ಗಂಡನ ಮನೆಯ ಎರಡೂ ಸ್ಥಳಗಳ ಭೌತಿಕ ಸಂಬಂಧವನ್ನು ಅನುಭವಿಸುತ್ತಾರೆ. ಅನೇಕ ಸಾಂಪ್ರದಾಯಿಕ ಸಂದರ್ಭಗಳನ್ನು ನೆಪಮಾಡಿ ಆಯಾ ಸ್ಥಳಗಳನ್ನು ಸಂದರ್ಶಿಸುವ ಭೌತಿಕ ನಿಲುವನ್ನೂ ಕಾಣುತ್ತೇವೆ. ತವರು ಮನೆಯ ಭೌತಿಕ ಸಂಬಂಧಕ್ಕೆಂದೇ ಅನೇಕ ಹಬ್ಬಗಳು ವಿಕಾಸಗೊಂಡಿರುವ ಹಿನ್ನೆಲೆಯುಳ್ಳ ಸಮಾಜ ನಮ್ಮದು. ಶ್ರಾವಣ ಮಾಸವೇ ಪೂರ್ತಿಯಾಗಿ ಹೆಣ್ಣುಮಕ್ಕಳು ತಮ್ಮ ತವರನ್ನು ನೆಪಮಾಡಿ ಸಂದರ್ಶಿಸಲು ಕಾರಣವನ್ನು ಕೊಟ್ಟಿದೆ. ಈ ಸಂಪ್ರದಾಯಗಳೆಲ್ಲಾ ಕಾಲಾಂತರದಲ್ಲಿ ಬದಲಾಗುತ್ತಾ ನಡೆದಿರುವುದನ್ನೂ ಕಾಣುತ್ತೇವೆ. ಏನೆಂದರೂ ಭೌತಿಕ ಸಂಬಂಧಗಳಂತೂ ನೆಲದ ಜತೆ ಒಂದು ಊರಿನ ರೂಪದಲ್ಲಿ ಉಳಿದಿರುವುದಂತೂ ಸತ್ಯ. ಈ ಭೌತಿಕ ಸಂಬಂಧವು ತಾವು ನೆಲಕ್ಕೆ ಸೇರಿದವರೆಂಬ ಭಾವವನ್ನು ಹೇಳುವ ಸಾಧನವಾಗಿದ್ದು ಅದನ್ನು ಪ್ರಸ್ತುತ ಅಲೆಮಾರಿತನವನ್ನು ಸೃಜಿಸುವ ಸಂದರ್ಭದಲ್ಲಿ ಗಟ್ಟಿಗೊಳಿಸುವ ಬಲವಾದ ಅವಶ್ಯಕತೆಯಂತೂ ಈ ಆಧುನಿಕ ಸಮಾಜಕ್ಕೆ ಇದೆ.
ರಸಾಯನಿಕ ಸಂಬಂಧಗಳು: ಮಾನವರನ್ನು ತುಂಬಾ ಸರಳವಾಗಿ ಮಣ್ಣಿನ ಭಾಗವಾಗಿ ನೋಡಲು ಸಾಧ್ಯವಿದೆ. ಕಾರಣ ರಸಾಯನಿಕವಾಗಿ ಮಣ್ಣು ಮತ್ತು ಮಾನವರ ಸಂಬಂಧ ಬಹಳ ಗಾಢವಾಗಿದೆ. ಅನೇಕಾನೇಕ ರಸಾಯನಿಕ ವಸ್ತುಗಳ ಸಂಕೀರ್ಣ ವ್ಯವಸ್ಥೆಯಾದ ಮಾನವರ ಶರೀರಕ್ಕೇ ಅಗತ್ಯವಾದ ಎಲ್ಲಾ ಮೂಲವಸ್ತುಗಳನ್ನು ಹೆಚ್ಚೂಕಡಿಮೆ ಮಣ್ಣಿನಿಂದಲೇ ಪಡೆದು ಮಾನವರ ದೇಹ ಉಂಟಾಗಿದೆ. ನಾವು ಮಾನವ ಶರೀರವನ್ನು ರಸಾಯನಿಕವಾಗಿ ವಿಶ್ಲೇಷಿಸಿದರೆ ಅದರಲ್ಲಿ ಕಾಣಬರುವ ವಿವಿಧ ಮೂಲವಸ್ತುಗಳಲ್ಲಿ ಬಹುಪಾಲು, ಮಣ್ಣಿನಿಂದ ಪಡೆದವುಗಳಾಗಿವೆ. ಕೆಲವನ್ನು ನೀರಿನಿಂದ ಪಡೆದಿರುತ್ತೇವೆ. ತಾಯಿಯ ಗರ್ಭದಲ್ಲೂ ತಾಯಿಯು ಉಣ್ಣುವ ಆಹಾರದ ಆಧಾರದಲ್ಲೇ ಹೊಟ್ಟೆಯಲ್ಲಿನ ಶಿಶುವು ಬೆಳೆಯುತ್ತಾ ಮಗುವಾಗಿ ಹೊರಬಂದು, ದೊಡ್ಡದಾಗುತ್ತದೆ. ಇಡೀ ಜೀವನದ ಆಹಾರವು ಒಂದಲ್ಲಾ ಒಂದು ಅರ್ಥದಲ್ಲಿ ಮಣ್ಣಿನ ಆಶ್ರಯದಿಂದ ಬೆಳೆದು ಬಂದ ಕ್ರಮವಾಗಿದೆ.
ಕೃಷಿಯು ಜೀವ ಜಾತಿಯ ಹೊಟ್ಟೆ ಹೊರೆಯುವ ಜವಾಬ್ದಾರಿಯನ್ನು ಹೊತ್ತಿರುವ ಹಿನ್ನೆಲೆಯಲ್ಲಿ-ಮಣ್ಣನ್ನು ಎಲ್ಲಾ ಜೀವಿಗಳ ಹೊಟ್ಟೆ-ಎಂದೇ ವ್ಯಾಖ್ಯಾನಿಸುತ್ತಾರೆ. ರಸಾಯನಿಕ ಚಕ್ರಗಳ ಮೂಲಕ ಮತ್ತು ಜೈವಿಕ ಚಕ್ರಗಳ ಮೂಲಕ ಮಣ್ಣಿಗೆ ತನ್ನ ಫಲವತ್ತತೆಯನ್ನು ಕಾಪಾಡಿಕೊಳ್ಳುವ ಮತ್ತು ಆ ಮೂಲಕ ನಿರಂತರವಾಗಿ ತನ್ನ ಮೇಲೆ ಬೆಳೆದ ಗಿಡಗಳಿಗೆ ಪೋಷಕಾಂಶಗಳನ್ನು ಒದಗಿಸುವ ಗುಣವಿದೆ. ಅದಕ್ಕೆಂದೇ ತನ್ನಲ್ಲಿ ನೀರನ್ನೂ ಹಿಡಿದಿಟ್ಟುಕೊಂಡು ತೇವಾಂಶವನ್ನು ಸಸಿಗಳಿಗೆ ಒದಗಿಸುವ ಕ್ರಿಯೆಯನ್ನು ಅನುಸರಿಸುತ್ತದೆ. ಇದಕ್ಕಾಗಿ ಮಣ್ಣಿನಲ್ಲಿ ಸಾಕಷ್ಟು ಸಾವಯವ ವಸ್ತು ಅಥವಾ ಇಂಗಾಲದ ವಸ್ತು ಇರಬೇಕಾಗುತ್ತದೆ. ನಿಸರ್ಗದಲ್ಲಿ ಇದು ಯಾವುದೇ ಜೀವಿ ಸತ್ತ ಮೇಲೆ ಮರಳಿ ಮಣ್ಣಿಗೇ ಸೇರುವ ಸರಳ ತತ್ವದ ಆಧಾರದಲ್ಲಿ ನಡೆಯುತ್ತಿರುತ್ತದೆ. ಅದೇ ರೀತಿಯಲ್ಲಿ ಸಾಧ್ಯವಾದಷ್ಟು ಉಳಿಕೆಗಳನ್ನು ಮರಳಿ ಮಣ್ಣಿಗೇ ಸೇರಿಸುವುದರ ಮೂಲಕ ಕಾಪಾಡಿಕೊಳ್ಳಬೇಕು. ಯಾವುದೇ ಸಸಿಯು ತನಗೇನು ಬೇಕೋ ಅದನ್ನು ತಾನು ಹುಟ್ಟಿ ಬೆಳೆದ ನೆಲದಿಂದ ಪಡೆದಿರುತ್ತದೆ. ಆದ್ದರಿಂದ ಭೂಮಿಗೆ ಸಾಕಷ್ಟು ಹುಳು ತಿಂದು ಬಿಟ್ಟ ಉಳಿಕೆಗಳನ್ನು ಅಂದರೆ ತಿಂದು ಬಿಟ್ಟ ನಂತರ ಉಳಿದ ತ್ಯಾಜ್ಯವನ್ನು ಅದೇ ನೆಲಕ್ಕೆ ಕೊಡಬೇಕಾದ್ದು ಪ್ರಕೃತಿ ಧರ್ಮ, ಆ ಮೂಲಕ ಆ ಮಣ್ಣಿನ ಹಾಗೂ ನೆಲದ ಫಲವತ್ತತೆಯನ್ನೂ ಉಳಿಸಿಕೊಟ್ಟ ಹಾಗಾಗುತ್ತದೆ. ಜೊತೆಯಲ್ಲಿ ಮಣ್ಣಿನಲ್ಲಿ ನೀರನ್ನು ಹಿಡಿದಿಟ್ಟುಕೊಳ್ಳುವ ಗುಣವನ್ನು ಹೆಚ್ಚಿಸಿದಂತೆ ಆಗುತ್ತದೆ. ಈಗ ನಮ್ಮ ಮಣ್ಣಿನಿಂದ ಹಲವಾರು ಬೆಳೆ ತೆಗೆಯಲು ಆಳದ ನೀರನ್ನು ಮೇಲೆ ತಂದು ಬೆಳೆಯನ್ನು ದೂರದ ಊರಿಗೆ ಸಾಗಿಸಿ ಮಾರಿದ್ದರಿಂದ ನಮ್ಮೂರಿನ ಫಲವತ್ತತೆಯ ಜೊತೆಗೆ ಅಂತರ್ಜಲವನ್ನೂ ಬೇರೊಂದು ಊರಿನ ಸಂತೆಯಲ್ಲಿ ಮಾರಾಟಮಾಡುವಂತಾಗಿದೆ. ಅದನ್ನೆಲ್ಲಾ ಒಂದೆರಡು ವರ್ಷಗಳಲ್ಲೇ ಹಿಂತಿರುಗಿಸಿ ಪಡೆಯಲೂ ಸಾಧ್ಯವಿಲ್ಲ. ಅದಕ್ಕೆಲ್ಲಾ, ನಿಧಾನವಾಗಿ ನಮ್ಮ ನೆಲವನ್ನು ತಯಾರು ಮಾಡಬೇಕು. ಅದರಿಂದಾಗಿ ನೆಲಕ್ಕೆ ಎಷ್ಟು ಬೇಕೋ ಅಷ್ಟನ್ನೆ ಬಳಸಿ ಮಿತವ್ಯಯವಾಗಿ ಬಳಸುವುದು ಅತ್ಯಂತ ಸಮಂಜಸವಾಗಿದೆ.
ರಸಾಯನಶಾಸ್ತ್ರದ ಬೆಳವಣಿಗೆಗಳು ತಿಳುವಳಿಕೆಗಳೂ ಹೆಚ್ಚಿದಂತೆಲ್ಲಾ, ಅದರ ಅನ್ವಯಗಳೂ ಹೆಚ್ಚಿದವು. ೨೦ನೇ ಶತಮಾನದ ಕೃಷಿಯು ಅದರಲ್ಲೂ ಒಂದು ಉತ್ಪಾದಕ ಜಗತ್ತಾಗಿ ಬಂಡವಾಳಶಾಹಿ ಗುಣಗಳನ್ನು ಅಪ್ಪಿ ಹಿಡಿದು ಬೃಹತ್ತಾಗಿ ಬೆಳೆದಿದೆ. ಇಂದು ಒಂದು ಉತ್ಪಾದಕ ಜಗತ್ತಾಗಿ ಅಗಾಧ ಪ್ರಮಾಣದ ಪರಿಕರಗಳನ್ನು ಬಳಸುವ ಅಥವಾ ಹೊಂದಿರುವ ವಹಿವಾಟಾಗಿದೆ. ಇವು ಕೇವಲ ರಸಾಯನಿಕಗಳು ಮಾತ್ರವಲ್ಲದೆ ಅವುಗಳನ್ನೂ ನಿರ್ದೇಶಿಸುವ ತಳಿಗಳನ್ನು ಒಳಗೊಂಡಿವೆ. ಇಂದು ಅನೇಕ ಒಳಸುರಿಗಳು ಪ್ರಮುಖವಾಗಿ ಗೊಬ್ಬರಗಳು, ಕೀಟನಾಶಕ, ಇತ್ಯಾದಿ ರಸಾಯನಿಕಗಳು ಅಲ್ಲದೆ ರಸದೂತಗಳು ಮೊದಲಾದವು ಜನಪ್ರಿಯವಾಗಿ ಮಾರುಕಟ್ಟೆಯಲ್ಲಿ ಲಭ್ಯ. ಈಗ ಈ ವಹಿವಾಟಿನಿಂದಾಗಿ ರಸಾಯನಿಕ ಸಂಬಂಧಗಳು ವೇಗವಾಗಿ ಬದಲಾಗುತ್ತಾ ಒಂದು ಪ್ರಭೇಧದಿಂದ ಮತ್ತೊಂದಕ್ಕೆ ಸೇರುತ್ತಾ ಸಾಗುತ್ತವೆ. ಅದರಿಂದ ಅವುಗಳ ನಡುವಿನ ಹಾಗೂ ಭೂಮಿಯ ಜೊತೆಗಿನ ಸಂಬಂಧವು ಗಟ್ಟಿಯಾಗುತ್ತಾ ಸಾಗುತ್ತದೆ. ಇದೊಂದು ನಿರಂತರ ಪ್ರಕ್ರಿಯೆ. ಈ ನೆಲದ ಮೇಲೆ ನಿವಾಸಿಗಳಾದ ಎಲ್ಲಾ ಜೀವಿಗಳ ಆಹಾರದ ಜವಾಬ್ದಾರಿಯನ್ನು ಹೊತ್ತ ಈ ಮಣ್ಣಿನ ಕಾರಣದಿಂದಲೇ ರಸಾಯನಿಕವಾಗಿ ಮೂಲವಸ್ತುಗಳ ಹಾಗೂ ಅವುಗಳ ಸಂಯುಕ್ತಗಳಾಗಿ ನಡೆದೇ ಇರುತ್ತದೆ.
ಜೈವಿಕ ಸಂಬಂಧಗಳು: ಆಹಾರದ ಆಯ್ಕೆ ನಿಸರ್ಗ ಕಲಿಸಿದ ಪಾಠ. ತಿನ್ನುವುದೇನಿದ್ದರೂ ತನ್ನಚ್ಚೆ. ಅದಕ್ಕೆಂದೇ ನೈಸರ್ಗಿಕ ಹುಡುಕಾಟದಲ್ಲಿ ಪರಿಸರವನ್ನು ಅವಲಂಬಿಸಿದೆ. ಆದ್ದರಿಂದ ನಿಸರ್ಗವೂ ಹೊಟ್ಟೆಗೆ ಅನುವಾಗುವಂತೆಯೇ ವಿಕಾಸಗೊಳಿಸಿ ಕೊಟ್ಟಿದೆ. ಸುಮಾರು ೨೦೦೦ ಬಗೆಯ ಸಸ್ಯಗಳನ್ನು ನಾವು ತಿನ್ನಬಹುದೆಂಬ ಅಂದಾಜಿದೆ, ಆದಾಗ್ಯೂ, ಹೆಚ್ಚು ಕಡಿಮೆ ೨೦೦ ಬಗೆಯ ಗಿಡಮರಗಳನ್ನು ನಾವು ಬೆಳಸುತ್ತೇವೆ. ಆದರೂ ಪ್ರತೀ ದಿನದ ತಿನಿಸಿನಲ್ಲಿ ಕೇವಲ ಎರಡು ಸಸ್ಯಗಳು ಬಹುಪಾಲು ಆಹಾರವನ್ನು ನಿರ್ದೇಶಿಸುತ್ತವೆ. ನಿಸರ್ಗ ಕೊಟ್ಟ ಅಗಾಧ ಆಹಾರದ ತಿನಿಸುಗಳಲ್ಲಿ ಕೇವಲ ಕೆಲವನ್ನೇ ನಮ್ಮ ಬಹು ಮುಖ್ಯ ಆಹಾರವನ್ನಾಗಿ ಮಾಡಿಕೊಂಡು ಜೀವನವನ್ನು ನಡೆಸುತ್ತದ್ದೇವೆ. ಆ ಮೂಲಕ ನಾವು ಈ ಜೈವಿಕ ಪರಂಪರೆಯಲ್ಲಿ ವಿಭಿನ್ನವಾಗಿ ಬೆಳೆಯುತ್ತಾ ಸಾಗುತ್ತಿದ್ದೇವೆ. ಇಲ್ಲವಾದಲ್ಲಿ ನಾವೂ ಸಹ ಈ ಜೈವಿಕ ಪ್ರಪಂಚದ ಭಾಗವಾಗಿ ಎಲ್ಲ ಜೀವಿಗಳಂತೆ ಜೀವಿಸುವ ಸಾಧ್ಯವಿತ್ತು. ಇಷ್ಟಾದರೂ ನಾವೇನು ಈ ಜೈವಿಕತೆಯಿಂದ ಸಂಪೂರ್ಣವಾಗಿ ದೂರವಾಗಿಲ್ಲ ಹಾಗೂ ದೂರವಾಗಲು ಸಾಧ್ಯವಿಲ್ಲ.
ಮಣ್ಣಿನ ಆರೋಗ್ಯದ ಮೂಲಕ ಜನರ ಆರೋಗ್ಯದ ನೆಲೆ: ನಮ್ಮ ಆರೋಗ್ಯವು ದಿನನಿತ್ಯ ನಾವು ತಿನ್ನುವ ತುತ್ತಿನ ಮೇಲೆ ನಿಂತಿದೆ ಅಂದರೆ ಆಶ್ಚರ್ಯವಾಗದಿರುತ್ತದೆಯೇ? ಅದಕ್ಕೆಂದೆ ತುತ್ತಿನ ಆರೋಗ್ಯ ಪೂರ್ಣ ಹಿನ್ನೆಲೆಯನ್ನು ಒದಗಿಸುವ ಮಣ್ಣಿನ ಪಾಲನ್ನು ವೈಜ್ಞಾನಿಕ ಹಿನ್ನಲೆಯಿಂಧ ಅದರ ಬೆಳವಣಿಗೆಗಳಿಂದ ಗಮನಿಸಿದರೆ ಇದು ಸಂಪೂರ್ಣ ಸತ್ಯ ಎನಿಸದೇ ಇರದು, ಕಾರಣ ನಮ್ಮ ಎಲ್ಲಾ ಆಹಾರಾಂಶಗಳ ಮೂಲ ಮಣ್ಣು. ಆಹಾರದ ಸಂಪೂರ್ಣ ಮೂಲವೇ ಮಣ್ಣು ಹಾಗಾಗಿ ನಮ್ಮ ಆರೋಗ್ಯವೇ ಮಣ್ಣಿನ ಹಿನ್ನೆಲೆಯಿಂದ ವಿಕಾಸಗೊಂಡಿದೆ. ಇದನ್ನು ವಿವರವಾಗಿ ನೋಡುವ ಕ್ರಮವು ಇತ್ತೀಚೆಗೆ ಆರಂಭವಾಗಿದೆ. ಅನೇಕ ಅವಶ್ಯಕ ಮೂಲವಸ್ತುಗಳನ್ನೊಳಗೊಂಡಂತೆ, ವಿವಿಧ ಖನಿಜಾಂಶಗಳು, ವಿಟಮಿನ್ನುಗಳು ಮುಂತಾದ ಸತ್ವಭರಿತ ತಯಾರಿಯಲ್ಲಿ ಮಣ್ಣಿನ ಪಾತ್ರವು ಹಿರಿದು. ನಾವು ತಿನ್ನುವ ಬಹುಪಾಲು ತಿನಿಸುಗಳು ಮಣ್ಣಿನಿಂದ ಅಥವಾ ಮಣ್ಣಿನ ನೆರವಿನಿಂದ ಬಂದವು. ನಮ್ಮ ಆರೋಗ್ಯ ಈ ಎಲ್ಲಾ ಜೈವಿಕ ಉತ್ಪನ್ನಗಳ ಮೇಲೆ ನಿಂತಿರುವ ಹಿನ್ನೆಲೆಯಲ್ಲಿ ಮಣ್ಣನ್ನೂ ಆರೋಗ್ಯದ ಪರಂಪರೆಯಲ್ಲಿ ನೋಡಬೇಕಾಗುತ್ತ ದೆ. ಇತ್ತೀಚೆಗೆ ತುಂಬಾ ಹೆಚ್ಚಾಗಿ ಕಾಣಬರುತ್ತಿರುವ ಸತುವಿನ ಕೊರತೆಯು ನಮ್ಮ ಆಹಾರದಲ್ಲಿ ಉಂಟಾಗುತ್ತಿರುವುದಕ್ಕೆ ಅದು ನೆಲದಲ್ಲೂ ಇರದಿರುವ ಕಾರಣವನ್ನು ವಿವರಿಸುದುಂಟು. ಹಾಗೇಯೇ ನಮಗೆಲ್ಲಾ ಅಯೋಡಿನ್‌ ಕೊರತೆಯನ್ನೂ ನೀಗಲು ಉಪ್ಪಿಗೆ ಸೇರಿಸುವ ಕಾರಣವೂ ಅಂತಹದ್ದೇ.
ನಮ್ಮದು ಜೈವಿಕ ಸಂಪತ್ತನ್ನು ಆಧರಿಸಿದ ನಾಗರಿಕತೆ. ಇಲ್ಲಿನ ಬಹುಪಾಲು ಜೀವನವು ಜೈವಿಕತೆಯನ್ನು ಅವಲಂಬಿಸಿಯೇ ನಡೆಯುತ್ತದೆ. ಹಾಗಾಗಿ ಈ ಜೈವಿಕ ಪ್ರಪಂಚದ ನೆಲೆಯನ್ನು ಬಿಟ್ಟು ಜೈವಿಕತೆಯೇ ಇರಲಾರದು. ಇದರಿಂದಾಗಿ ಜೀವ ಪ್ರಪಂಚದ ಸಂಬಂಧಗಳು ಮಣ್ಣಿನ ಜೊತೆಗೆ ಬೆಸೆದಿವೆ. ಇದು ಕೇವಲ ನಾವು ತಿನ್ನುವ ಅನ್ನ ಮಾತ್ರವೇ ಅಲ್ಲ. ಇಲ್ಲಿನ ಬಹು ಪಾಲು ಜೀವಿಗಳ
ಜೊತೆಗೆ ನಮ್ಮ ಸಂಬಂಧವಿದೆ. ಈ ಎಲ್ಲಾ ಜೀವಿಗಳೂ ಮಣ್ಣಿನಿಂದ ನೇರವಾದ ಸಂಬಂಧವನ್ನು ವಿಕಾಸಗೊಳಿಸಿ, ಉಳಿಸಿ ಬೆಳೆಸಿಕೊಂಡು ಸಾಗುತ್ತವೆ. ಇದೊಂದು ನಿರಂತರ ಜೈವಿಕ ಕ್ರಿಯೆಯೇ ಆಗಿದೆ. ಹೀಗೆ ಮಣ್ಣಿಗೂ ಮಾನವರಿಗೂ ಜೈವಿಕವಾದ ಅನುಭಾವ ಸಂಬಂಧ ನಿರಂತರತೆಯನ್ನು ಉಳಿಸಿಕೊಂಡು ಸಾಗುತ್ತಿದೆ. ಅದನ್ನು ಅರಿಯುವ ಮಾನವರ ಪ್ರಯತ್ನ ಮಾತ್ರ ಇನ್ನೂ ಹೆಚ್ಚಬೇಕಾಗಿದೆ. ಕಾರಣ ಪ್ರಕೃತಿಯು ಅರಿತಷ್ಟು ನಿಗೂಢವಾಗಿಯೇ ಮುಂದುವರೆಯುತ್ತಿದ್ದು. ಇನ್ನಕೂ ಅದರ ವಿವರಗಳು ಅರಿಯಬೇಕಿದೆ.
ಭಾವನಾತ್ಮಕ ಸಂಬಂಧಗಳು: ಭೌತಿಕ ಸಂಬಂಧವು ಭಾವನಾತ್ಮಕ ಸಂಬಂಧವನ್ನು ಉಂಟುಮಾಡುವಲ್ಲಿ ಬಹುಪಾಲು ಪಾತ್ರವನ್ನು ವಹಿಸುತ್ತದೆ. ಹಲವಾರು ಕಾರಣಗಳಿಂದ ಮನುಷ್ಯನು ಯಾವುದಾದರೂ ನೆಲಕ್ಕೆ ಈ ಭಾವನಾತ್ಮಕ ಸಂಬಂಧವನ್ನು ವಿಕಸಿಸಿಕೊಳ್ಳಲು ಕಾರಣವಾಗಬಹುದು. ತನ್ನ ಬದುಕಿನ ಯಾವುದೇ ಘಟನೆ ಅಥವಾ ಯಾರೊಡನೆಯ ಸಂಬಂಧ ಕಾರಣವಾದೀತು.
ಹೌದು. ಅನೇಕ ಜನರು ಯಾವುದಾದರು ಒಂದು ನೆಲಕ್ಕೆ ಭಾವನಾತ್ಮಕವಾಗಿ ಹಚ್ಚಿಕೊಂಡಿರುತ್ತಾರೆ. ಇದು ಕೇವಲ ನೆಲೆಯನ್ನು ಕಂಡುಕೊಂಡ ಕಾರಣವಷ್ಟೇ ಎಂದು ಹೇಳಲು ಸಾಲುವುದಿಲ್ಲ. ಅದಕ್ಕಿಂತಲೂ ಹೆಚ್ಚಿನದಾದ ನೆಮ್ಮದಿಯನ್ನು ಕಂಡ ಅನುಭವವೂ ಇದರ ಜೊತೆಗೆ ಸೇರಿರುವ ಸಾಧ್ಯತೆಯೂ ಇದೆ. ಅಲ್ಲದೇ ಅನೇಕ ಕಾರಣಗಳಿಂದ ತಮ್ಮ ಸಾಧನೆಯ ಕ್ಷೇತ್ರವಾದರಂತೂ ತೀರಿತು ಭಾವನೆಗಳ ಅತಿರೇಕವನ್ನು ಕಾಣಬಹುದಾಗಿದೆ. ಇದು ಅವರು ಪ್ರೀತಿ ಪಟ್ಟು ಅನುಭವಿಸಿದ ನೆಲದ ವಿಶೇಷವೆಂದರೆ ತಪ್ಪಾಗದು. ಹಲವಾರು ಜನರು ಇನ್ನೇನು ಸಾವು ಸಂಭವಿಸುವುದು ಗ್ಯಾರಂಟಿ, ಎನ್ನುವಾಗ ಒಂದು ವೇಳೆ ಆಸ್ಪತ್ರಯಲ್ಲಿದ್ದರೆ, ಸಾಧ್ಯವಾದಷ್ಟು ಬೇಗ ಮನೆಗೆ ಹೋಗಲು ಹವಣಿಸುತ್ತಾರೆ. ಮನೆಯಲ್ಲಿ ಅಥವಾ ಅವರ ಊರಿನಲ್ಲಿ ಸಾವನ್ನು ಹೊಂದಲು ಅಪೇಕ್ಷವುಳ್ಳವರಾಗಿರುತ್ತಾರೆ. ಇದು ಕೇವಲ ತಮಾಷೆಯ ಸಂಗತಿಯಲ್ಲ. ಅವರು ಅಷ್ಟೊಂದು ಭಾವನಾತ್ಮಕವಾಗಿ ಆ ನೆಲಕ್ಕೆ ಸಂಬಂಧವನ್ನು ಹೊಂದಿರುತ್ತಾರೆ. ಇದೇ ಕಾರಣಕ್ಕೇ ಸಹ ಎಲ್ಲೋ ಮರಣಹೊಂದಿದ ಮಂದಿಯನ್ನು ಹುಟ್ಟೂರಿಗೆ ಕೊಂಡ್ಯೋಯುವ ಸಂಪ್ರದಾಯವನ್ನು ಕಾಣಬಹುದು.
ಇಲ್ಲೊಂದು ನಿದರ್ಶನವಿದೆ. ನಮ್ಮ ದೇಶದ ಹಾಲಿನ ಹೊಳೆಯನ್ನೇ ಹರಿಸಿದ ಅಸಂಖ್ಯಾತ ಡೈರಿಗಳನ್ನು ಕಟ್ಟಲು ಕಾರಣರಾದ ಡಾ. ವರ್ಗಿಸ್‌ ಕುರಿಯನ್‌ ಕೇರಳನಾಡಿನವರು ಅಚಾನಕ್‌ ಆಗಿ ಗುಜರಾತ್‌ನಲ್ಲಿ ನೆಲೆ ನಿಂತರು. ಆನಂದ್‌ನಲ್ಲಿ ತಮ್ಮ ಕಾರ್ಯ ಆರಂಭಿಸಿದರು. ಮುಂದವರು ಇಡೀ ದೇಶದ ಬಹು ಮುಖ್ಯ ಸಂಸ್ಥೆಯ ಮುಖ್ಯಸ್ಥರಾದರೂ ಅದರ ಮುಖ್ಯನೆಲೆಯನ್ನು ಆನಂದ್‌ನಲ್ಲಿಯೇ ಸ್ಥಾಪಿಸಲು ಭಾರತ ಸರ್ಕಾರಕ್ಕೆ ಕೇಳಿಕೊಂಡರು. ಅಷ್ಟೆ ಅಲ್ಲ ನಮ್ಮ ರಾಷ್ಟ್ರವಲ್ಲದೆ ಅನ್ಯ ದೇಶಗಳು ಅವರ ಸಹಕಾರ ಕೋರಿದಾಗ ಆನಂದ್‌ನಿಂದ ನಿಭಾಯಿಸುವುದಾದ ಯಾವುದೇ ಕೆಲಸಹೇಳಿ ಅಡ್ಡಿಯಿಲ್ಲ ಎನ್ನುವಂತೆ ಮಾತಾಡುತ್ತಿದ್ದರು. ಹಾಗೆಯೇ ನಡೆದುಕೊಂಡರು. ತಮ್ಮ ಅಂತಿಮ ಯಾತ್ರೆಯೂ ಆನಂದ್‌ನಲ್ಲಿಯೇ ಎನ್ನುವುದು ಅವರ ಸಾಧನಾ ಸ್ಥಳಕ್ಕೆ ಲವರಿತ್ತ ಗೌರವಪೂರ್ವಕ ಭಾವನಾತ್ಮಕ ಸಂಬಂದವಲ್ಲದೇ ಮತ್ತೇನೂ ಅಲ್ಲ. ಆನಂದ್‌ ಎಂದರೆ ಕುರಿಯನ್‌ ಎನ್ನುವಂತಾಗಿರುವುದೂ ಕೂಡ ಅದರ ಸ್ವಾಭಾವಿಕ ಕಾರಣವೇ.
ಹಲವಾರು ಸಂತರೂ ತಮ್ಮ ತಮ್ಮ ಅಂತಿಮ ನೆಲೆಯನ್ನು ತಾವೇ ನಿರ್ಧರಿಸಿಕೊಂಡ ಅನೇಕ ಸಂಗತಿಗಳು ಕರ್ನಾಟಕ ರಾಜ್ಯಾದ್ಯಂತ ಕಾಣಬಹುದು. ಈ ನೆಲೆಗಳೆಂದರೆ ಕೇವಲ ಅವರ ಜೀವನಕ್ಕೆ ಅಷ್ಟೇ ಅಲ್ಲದ ಅವರ ಸಮಾಧಿಯನ್ನೂ ಹೊಂದಬಯಸುವ ಸ್ಥಳಗಳಾಗಿವೆ. ನೆಲದ ಜೊತೆಯ ಭಾವನಾತ್ಮಕ ಸಂಬಂಧವು ಮಣ್ಣಿನಷ್ಟೇ ಈ ಜೀವದಷ್ಟೇ ಸಾವಯವಾದುದು. ಅದರ ಜೊತೆಗಿನ ಬಾಂಧವ್ಯ ಯಾವಾಗಲೂ ಕಾಡುವಂತಹದದು. ಸುಮ್ಮನೇ ಪ್ರವಾಸ ಹೋಗಿ ಅಲ್ಲಿನ ಒಂದು ಜಲಧಾರೆಯನ್ನು ಕಂಡು ಮನಸೋತು ಮತ್ತೆ ಮತ್ತೆ ಅಲ್ಲಿಗೇ ಹೋಗುವ ಹಾಗೂ ಅದರ ಹೆಸರನ್ನೇ ಕಟ್ಟಿದ ಮನೆಯನ್ನು ಕರೆಯುವ ಅನೇಕರಿದ್ದಾರೆ.
ಮಣ್ಣಿನ ಸಮುದಾಯ
ಮಣ್ಣು ಒಂದು ಭೌತಿಕ ವಸ್ತು ಮಾತ್ರವೆ ಅಲ್ಲ. ಇದಕ್ಕೆ ಹಲವಾರು ಆಯಾಮಗಳಿದ್ದು ಅವು ವಿವಿಧ ರೀತಿಯಲ್ಲಿ ಗ್ರಾಹ್ಯವಾಗಿವೆ. ಈ ಗ್ರಹಿಕೆಯ ವಿವಿಧ ಮಜಲುಗಳು ತಿಳಿಯಲು ಮಣ್ಣನ್ನು ಅರ್ಥಮಾಡಿಕೊಂಡು ವಿಶ್ಲೇಷಣೆಗೆ ಒಳಪಡಿಸುವುದು ಸೂಕ್ತವಾಗಿದೆ. ಈ ಹಿನ್ನೆಲೆಯಲ್ಲಿ ಮಣ್ಣನ್ನು ಇಡಿಯಾಗಿ ಅಂದರೆ ಅದರ ಸಮಗ್ರ ಸಮುದಾಐದ ಮೂಲಕ ಗ್ರಹಿಸಬೇಕಿದೆ. ಮಣ್ಣನ್ನು ಅರ್ಥೈಸುವಾಗ ಅದನ್ನು ಕೇವಲ ಭೌತಿಕ ಅರ್ಥದಲ್ಲಿ ಮಾತ್ರ ನೋಡದೆ, ಭೌಗೋಳಿಕ ಸನ್ನಿವೇಷದಲ್ಲಿಯೂ ನೋಡುವ ಅಗತ್ಯವಿದೆ. ಮಣ್ಣು ಭೂಮಿಯ ಮೇಲೆ ಆವರಿಸಿರುವ ಕೇವಲ ಖನಿಜಯುತ ಕಣಗಳಲ್ಲ. ಭೂಮಿಯನ್ನು ಜೀವಂತವಾಗಿರಿಸಿದ ತನ್ನ ಮೇಲೆ ಹಚ್ಚ ಹಸಿರಿನ ಹೊದಿಕೆಯನ್ನಾಗಿಸಿ ಒಂದು ಸ್ವರ್ಗವನ್ನೇ ತಂದು ಕೊಟ್ಟಿರುವ ಮೇಲ್ಪದರ, ಅಂದರೆ ಈ ಭೂಮಿಯನ್ನು ಆವರಿಸಿರುವ ಜಲಾವೃತವಲ್ಲದ, ಹಾಗೂ ಅನೇಕ ಜೀವಿಗಳಿಗೆ-ಪ್ರಮುಖವಾಗಿ ಸಸ್ಯವರ್ಗಕ್ಕೆ ಅವಲಂಬನೆ ಒದಗಿಸಿರುವ, ಭೂಮಿಯ ಮೇಲ್ಪದರ.
ಸಾಮಾನ್ಯವಾಗಿ ಮಣ್ಣನ್ನು ಒಂದು ರೀತಿಯ ಧೂಳು ಎಂದೂ ನೋಡುವ ಜನರಿದ್ದಾರೆ, ಬಹುಶಃ ಕೃಷಿ ಪರಿಸರ ಪರಿಚಯವಿಲ್ಲದ ಸಮುದಾಯ ಈ ಬಗೆಯದು. ಕೆಲವು ವರ್ಷಗಳ ಹಿಂದೆ ಬೆಂಗಳೂರು ನಗರದ ಕೆಲವೆಡೆ, ನಗರ ಪಾಲಿಕೆಯವರು ಈ ರೀತಿ ಬೋರ್ಡು ಹಾಕಿದ್ದರು. “ಇಲ್ಲಿ ಮಣ್ಣು ಮತ್ತು ಇತರೆ ಕೆಲಸಕ್ಕೆ ಬಾರದ ವಸ್ತುಗಳನ್ನು ಎಸೆಯಬಾರದು”. ನಗರ ಪಾಲಿಕೆಯ ಮಂದಿಗೆ ಮಣ್ಣು ಕೆಲಸಕ್ಕೆ ಬಾರದ ವಸ್ತುವಾಗಿತ್ತು. ಅಚ್ಚರಿ ಎಂದರೆ ಈಗಂತಹ ಬೋರ್ಡುಗಳು ಕಾಣುತ್ತಿಲ್ಲ. ಅಂದರೆ ಕಾರ್ಪೋರೇಷನ್ನಿನ ಜನರು ಬುದ್ಧಿವಂತರಾಗಿದ್ದಾರೆಂದು ಭಾವಿಸಬೇಕಿಲ್ಲ. ಏನನ್ನೂ ಎಸೆಯಲು ಜಾಗವಿಲ್ಲದಂತೆ ಕಾಂಕ್ರೀಟು ಕಾಡು ಬೆಳೆದು ನಗರವನ್ನೆಲ್ಲಾ ನುಂಗತೊಡಗಿದೆ. ಇದೂ ಕೂಡ ಮಣ್ಣಿನ ಬಗೆ ಬಗೆಯ ಗ್ರಹಿಕೆಯಲ್ಲಿ ಪಾಲುದಾರರಾಗುತ್ತಾ, ಸಾಗಿದೆ. ಮಣ್ಣನ್ನು ಕೆಲಸಕ್ಕೆ ಬಾರದ ವಸ್ತುವೆಂದು ಕೆಲವರು ಅರ್ಥೈಸಿದರೆ, ಕೃಷಿ ದಾರ್ಶನಿಕ ಫುಕುವೊಕಾ ಮಣ್ಣನ್ನು ಹೀಗೆ ಅರ್ಥೈಸುತ್ತಾರೆ. ‘ಒಂದು ದೇಶದ ಜನ ಮಣ್ಣನ್ನು ರಕ್ಷಿಸದಿದ್ದರೆ, ಬಡತನವನ್ನು, ಬರಗಾಲವನ್ನೂ ನಿರಂತರವಾಗಿ ಎದುರಿಸಬೇಕಾಗುತ್ತದೆ.’ ಮಣ್ಣಿ೮ನ ಮಹತ್ವವನ್ನು ಸ್ಥೂಲವಾಗಿ ಹೇಳಲು ಈ ಮಾತನ್ನು ಹೇಳಬೇಕಾಗಿದೆ.
ಹಾಗೇನೆ ವಿವಿಧ ವರ್ಗದ ವೃತ್ತಿಯವರಿಗೆ ವಿವಿಧ ರೀತಿಯಲ್ಲಿ ಗ್ರಹಿಕೆಯಾಗಬಹುದಾದಗಿದೆ. ಕೇವಲ ಮಣ್ಣು ಮಾತ್ರವೇ ಅಲ್ಲ ಯಾವುದೇ ವಸ್ತುವು ವಿವಿಧ ಗ್ರಹಿಕೆಯಿಂದ ಕೂಡಿರಲು ಸಾಧ್ಯವಿದೆ. ಉದಾಹರಣೆಗೆ ರಕ್ತವೂ ಕೂಡ, ರಸಾಯನ ಶಾಸ್ತ್ರಜ್ಞರಿಗೆ ಒಂದು ಬಗೆಯಾದರೆ, ಚರಿತ್ರಕಾರರಿಗೆ ಮತ್ತೊಂದು ಬಗೆ, ಜೊತೆಯಲ್ಲಿ ಕವಿಗಳಿಗೆ ಬರಹಗಾರರಿಗೆ ಇನ್ನೊಂದು ರೀತಿ. ಮಣ್ಣೂ ಕೂಡ ಇದೇ ರೀತಿಯಲ್ಲಿ ಅನಿಸಿದ್ದರೆ ಅಚ್ಚರಿಯೇನಲ್ಲ. ಆದರೂ ಮಣ್ಣಿನ ಈ ಗ್ರಹಿಕೆಯಲ್ಲಿ ತಮ್ಮ ತಮ್ಮ ವೃತ್ತಿ ಆಧಾರಿತ ಅನುಕೂಲಗಳನ್ನು ಗ್ರಹಿಕೆಯೊಂದಿಗೆ ತಳುಕು ಹಾಕಬಹುದೇನೋ. ಅದಕ್ಕೂ ಮುಖ್ಯವಾಗಿ, ಕಾಲಕೂಡ ಮಣ್ಣಿನ ಗ್ರಹಿಕೆಯಲ್ಲಿ ಬದಲಾವಣೆಯನ್ನು ತಂದಿರುವುದು ವಿಶೇಷ. ಇದನ್ನೂ ಮುಂದೆಯೂ ಚರ್ಚಿಸಲಾಗದು. ಏಕೆಂದರೆ ಕಾಲಾಂತರದಲ್ಲಿ ಮಣ್ಣಿನ ಕುರಿತು ಕಾಳಜಿ, ಅದರ ವ್ಯವಹಾರಿಕ ಬಳಕೆ ಎಲ್ಲವೂ ಸೇರಿ ಇದರ ನಿರ್ಧಾರವನ್ನು ನಿರ್ವಹಿಸುತ್ತಿವೆ. ಇರಲಿ, ಈ ಮಣ್ಣು ಇಂಜಿನಿಯರ್ ಗೆ ತಾನು ರಸ್ತೆ ನಿರ್ಮಿಸುವಲ್ಲಿ ಜಾಳು ಜಾಳಾಗಿ ಹರಹಿದ ಪುಡಿಯಾಗಿ ಆತನಿಗೆ ಗಟ್ಟಿನೆಲವನ್ನು ಕೊಡುವಲ್ಲಿ ಇರುವ ತಡೆಯಂತಿದೆ. ಗಣಿಗಾರರಿಗೆ ತಾವು ಎತ್ತಬಯಸುವ ಖನಿಜಗಳ ಮೇಲೆ ದಪ್ಪನಾಗಿ ಹರಡಿರುವ ತ್ರಾಸುತಂದೊಡ್ಡುವ ಮಿಶ್ರನೆಲ. ಹೀಗೆ ಏನೇನೋ ಬಗೆಯಲ್ಲಿ ಮಣ್ಣನ್ನು ಪರಿಬಾವಿಸುವುದನ್ನು ಕಾಣಬಹುದಾಗಿದೆ. ಈ ಮಣ್ಣು ಈ ರೂಪದಲ್ಲಿ ಕಾಣುತ್ತಿರುವುದನ್ನು ನೋಡಿದರೆ ಇದು ಹೀಗೆ ಇತ್ತೆ? ಎನ್ನಿಸಬಹುದು ಆದರೆ ಹಾಗಲ್ಲ. ಇದರ ರೂಪ ಕಾಲಾಂತರದಲ್ಲಿ ವಿಕಾಸಗೊಂಡದ್ದಾಗಿದೆ. ಹೀಗೆ ಇಂದಿನ ರೂಪ ಪಡೆಯಲು ಸಾಕಷ್ಟು ಸಮಯವನ್ನು ವ್ಯಯಿಸಿದೆ. ಈ ಬಗೆಯ ಕಾಲದ ಹಿನ್ನೆಲೆಯು ವಿವಿಧ ಪ್ರದೇಶದಲ್ಲಿ ವಿವಿಧ ರೂಪದ್ದು, ಕೆಲೆವೆಡೆ ಎಳೆಯ ಮಣ್ಣಿರಬಹುದು, ಕೆಲೆವೆಡೆ ಸಾಕಷ್ಟು ಹಿರಿದಾದ ಮಣ್ಣಿರಬಹುದು. ಈ ವಿವರಗಳು ಅದರ ಹುಟ್ಟಿನ ಕಾರಣಗಳಿಂದ ಆರಂಭಗೊಂಡು, ಬಳಸುವ, ಕಾಳಜಿ ತೋರುವ ಸಂರಕ್ಷಿಸುವ, ಅದನ್ನು ನಿರ್ವಹಿಸುವ ಸಾಮಾಜಿಕ, ರಾಜಕೀಯ ಕಾರಣಗಳನ್ನೂ ಒಳಗೊಂಡಿವೆ.
ಮಣ್ಣು ಮತ್ತು ಮಾನವ (2)
ಮಣ್ಣಿನ ಸಮುದಾಯವನ್ನು ನಿರಂತರವಾಗಿ ಚಲನಶೀಲವಾಗಿಸಲು ಅಲ್ಲದೆ ವಿವಿಧ ಪರಿಣಾಮವನ್ನು ಹೊಂದಲು, ಅದರ ಘಟಕಗಳು ಮತ್ತು ಕೃಷಿಉತ್ಪಾದನೆಗೆ ಬಳಸುವ ಪರಿಕರಗಳು ಕಾರಣವಾಗುತ್ತವೆ. ಇವು ನಿರಂತರವಾಗಿ ಒಂದನ್ನೊಂದು ವರ್ತಿಸುತ್ತಾ ಅದರ ಸಧ್ಯದ ಪರಿಸ್ಥಿತಿಗೆ ಕಾರಣವಾಗಿವೆ. ಈ ಕೆಳಗಿನ ಚಿತ್ರ ಅವನ್ನು ನಿರೂಪಿಸುತ್ತದೆ. ಈ ಘಟಕಗಳು ಒಂದನ್ನೊಂದು ವರ್ತಿಸುತ್ತಾ ತಮ್ಮ ಮೇಲೆ ನಿವಾಸಿಗಳಾದ ಜೀವಿಗಳನ್ನು ಸಾಕುವ ಜವಾಬ್ದಾರಿಯನ್ನು ಹೋದಿವೆ.

ಮಣ್ಣಿನ ಹುಟ್ಟಿನ ಹಿನ್ನೆಲೆ: ಈಗ ಭೂಮಿಯ ಮೇಲೆ ಕಾಣಬರುವ ಸಮೃದ್ಧವಾದ ಮಣ್ಣು ಈ ಬಗೆಯಲ್ಲಿ ವಿಕಾಸವಾಗಲು ಅನೇಕ ವರ್ಷಗಳೇ ಆಗಿವೆ. ಈ ಹಿಂದೆ, ೪೫೦೦ ಮಿಲಿಯನ್‌ ವರ್ಷಗಳ ಹಿಂದೆ ಭೂಮಿ ಈಗಿನದಾಗಿರಲಿಲ್ಲ. ಇಂದು ನಮ್ಮ ಕಣ್ಣನ್ನು ತಂಪಾಗಿಸುತ್ತಿರುವ ಅದ್ಭುತ ಶಕ್ತಿಯ ಹೆಚ್ಚಡವೂ ಅದಕ್ಕಿರಲಿಲ್ಲ. ಬಿಸಿ ಉಂಡೆ ನಿಧಾನವಾಗಿ ತಂಪಾಗಿ ಕೊನೆಗೊಂದು ದಿನ ಮೊದಲ ಜೀವಿಯ ಉಗಮದೊಂದಿಗೆ, ಮಣ್ಣಿನ ಹುಟ್ಟಿಗೂ ನಾಂದಿ ಹಾಡಿತು. ಕಲ್ಲು ಬಂಡೆಗಳ ಮೇಲೆ ಮರದ ಕಾಂಡಗಳ ಮೇಲೆ ಬೆಳೆವ ಹೂ ನೋಡಿಯೇ ಇರುತ್ತೀರಿ, ಕಲ್ಲು ಹೂವು ಎಂದು ಕರೆಯುವ ಈ ಪ್ರಕಾರದ ಜೀವಿಗಳು-ಕಲ್ಲಿನಲ್ಲಿ ಬೇರನ್ನು ಆಳಕ್ಕಿಳಿಸಿ ಕಲ್ಲನ್ನು ಒಡೆದ ಶಕ್ತಿಯುತ ಜೀವಚರದ ಸಂಪರ್ಕ ಮುಂದೊಂದು ದಿನ ಇಂತಹ ಅದ್ಭುತ ಮಣ್ಣಿನಿನ ಜನನಕ್ಕೆ ಕಾರಣವಾಗಿದೆ.
ಮಣ್ಣನ್ನು ಅಗೆಯುತ್ತಾ ಭೂಮಿಯ ಆಳಕ್ಕೆ ಇಳಿದರೆ ಗಟ್ಟಿ ಮಣ್ಣು, ಗೊರಚಲು, ಕಲ್ಲುಬಂಡೆ ಹೀಗೆ ದೊರೆಯುತ್ತಾ ಹೋಗುತ್ತದೆ. ಹೀಗೆ ಇವೆಲ್ಲದರಿಂದಾಗಿಯೇ ಮೇಲ್ಪದರದಲ್ಲಿ ಅದ್ಭುತ ಅಂತಃಸತ್ವವುಳ್ಳ ಮಣ್ಣುಗಳು, ಜೀವಿಗಳು, ಮೇಲ್ಮೈ ಹರಹು, ವಾತಾವರಣದ ಹವಾಮಾನ ಕೆಳಗಣ ತಾಯಿ ಬಂಡೆಯೊಂದಿಗೆ ವರ್ತಿಸಿ ಕಾಲದ ಕ್ರಿಯೆಯಲ್ಲಿ ವಿಕಾಸಗೊಂಡಿದೆ. ಹಾಗಾಗಿ, ಈ ತಾಯಿಬಂಡೆ ಮೇಲ್ಮೈ, ಹವಾಮಾನ, ಜೀವಿಗಳು ಮತ್ತು ಕಾಲ ಇದನ್ನೇ ಮಣ್ಣಿನ ವಿಕಾಸದ ಮೂಲ ಸಾಮಗ್ರಿಗಳು ಎನ್ನುವರು. ಈ ವಿಕಾಸ ಇಂದು ರೀತಿಯಲ್ಲಿ ನಿರಂತರವಾದ ಕ್ರಿಯೆ. ಅಂದರೆ ಈ ಭೂಮಿಯ ಮೇಲಣ ಮಣ್ಣು ತನ್ನ ಅಡಿಯಲ್ಲಿರುವ ತಾಯಿಬಂಡೆಯ ಕೂಸು. ಈ ಕೂಸು ನೆಲದ ವಿವಿಧ ಭೌಗೋಳಿಕ ಸನ್ನಿವೇಶಗಳನ್ನು ಅದರ ಮೇಲಣ ಜೀವಿಗಳನ್ನೂ ಮಣ್ಣಿನ ತಯಾರಿಕೆಯಲ್ಲಿ ಬಳಸಿಕೊಂಡು, ಅದಕ್ಕೆ ಸಾಕಷ್ಟು ಸಮಯವನ್ನೂ ತೆಗೆದುಕೊಂಡು ಉಂಟಾಗಿದೆ.
ಈ ರೀತಿ ವಿವಿಧ ಪೋಷಕ ಪದಾರ್ಥಗಳಿಂದ ಮಾರ್ಪಾಡಾದ ಮಣ್ಣು ಪ್ರೋಫೈಲ್‌ ರೀತಿಯಲ್ಲಿ ಅಂದರೆ ಪದರ, (ಒಂದು ಪಾಶ್ವದಲ್ಲಿ ನೋಡಿದಾಗ ಕಾಣಬಹುದು) ಪದರುಗಳಾಗಿ ರಚಿತವಾಗಿರುತ್ತದೆ. ನಮ್ಮ ಸಾಮಾನ್ಯ ನೋಟ ಮಣ್ಣಿನ ನೆತ್ತಿಯನ್ನು ನೋಡುವಚಿತಹದ್ದಾಗಿದೆ. ಅದರ ಪಕ್ಕಕ್ಕೆ ಬಂದು ನೋಡುವುದೆಂದರೆ ಅದನ್ನು ಅಡ್ಡಕೊಯ್ದು ನೋಡಬೇಕು. ಸಾಮಾನ್ಯವಾಗಿ ಮಣ್ಣಿನ ಆಳವು ಒಂದರಿಂದ ಎರಡು ಮೀಟರ ಮಾತ್ರ. ಬಹು ಪಾಲು ಪ್ರದೇಶದಲ್ಲಿ ಒಂದು ಮೀಟರ್ ಮಾತ್ರವೇ. ಈ ಆಳಕ್ಕೆ ಮಣ್ಣನ್ನು ಅಗೆದು ಅದನ್ನು ಪಕ್ಕದಿಂದ ನೋಡುವಂತಾದರೆ ಆಗ ಅದರ ಪದರಗಳು ಗೋಚರವಾಗುತ್ತವೆ.
ಇಡಿಯಾಗಿ ಮಣ್ಣು ವಿವಿಧ ಗಾತ್ರ ಕಣಗಳ ಸಮೂಹ, ಇವುಗಳ ಜೊತೆಗೆ ಸಾವಯವ(ಇಂಗಾಲಯುಕ್ತ) ವಸ್ತು ಗಾಳಿ ಮತ್ತು ನೀರು ಅದರ ಪ್ರಮುಖವಾದ ಘಟಕಗಳಾಗಿವೆ. ಮೇಲ್ನೋಟಕ್ಕೆ ಮಣ್ಣು ಘನವಸ್ತುವಿನಂತೆ ಕಂಡರೂ ಸುಮಾರು ಶೇಕಡಾ ೫೦ರಷ್ಟು ರಂದ್ರಮಯ. ಅದರಲ್ಲಿ ಗಾಳಿ ಮತ್ತು ನೀರು ತುಂಬಿರಬಹುದು. ಹಾಗಾಗಿಯೇ, ಮೊದಲ ಮಳೆಯಲ್ಲಿ ಮಣ್ಣಿನ ಬಾಯಾರಿಕೆ ಹೆಚ್ಚು ಅಂದರೆ ಗಾಳಿಯೇ ತುಂಬಿದ್ದು, ನೀರನ್ನು ಕುಡಿಯಲು ಹವಣಿಸುತ್ತದೆ.
ಮೊದಲ ಮಳೆಯ ಪ್ರಸ್ತಾಪವೆಂದರೆ ಕೂಡಲೇ ಅದರ ಆಹ್ಲಾದಕರ ಸುವಾಸನೆಯನ್ನು ಹೇಳದೆ ಇರಲು ಸಾಧ್ಯವಿಲ್ಲ. ಇದು ಮಣ್ಣಿನ ಜೀವಂತಿಕೆಯ ಸಾಕ್ಷಿ ಕೂಡಾ. ಮುಂದೆ ವಿವರ ನೀಡುವ ಮಣ್ಣಿನಲ್ಲಿರುವ ಒಂದು ಬಗೆಯ ಜೀವಿಗಳಾದ ಅಕ್ಟೀನೋ ಮೈಸಿಟೇಸ್‌ ಎಂಬ ಒಂದು ಜಾತಿಯ ಜೀವಿಗಳಿಂದ ಸ್ರವಿಸಿದ ರಾಸಾಯನಿಕದಿಂದ ಅಂತಹ ಸುವಾಸನೆ ಬರುತ್ತದೆ. ಮೊದಲ ಮಳೆಯ ಸುವಾಸನೆಗೆ ಖುಷಿಗೊಳ್ಳದವರು ಯಾರೂ ಇಲ್ಲ.
ಮಣ್ಣು ವಿವಿಧ ಗಾತ್ರದ ಕಣಗಳಿಂದಾಗಿದೆ. ಅವುಗಳ ಸಮೂಹ ಎಂದೆವಲ್ಲವೆ? ಈ ಮಣ್ಣಿನ ಕಣಗಳು ಎಂದರೇನು ಮತ್ತು ಅವುಗಳ ಪಾತ್ರವೇನೂ ಎಂಬುದೂ ಮುಖ್ಯ. ಮಣ್ಣಿನ ಜೀವಂತಿಕೆಯ ಸಮಗ್ರ ಚಿತ್ರಣಕ್ಕೆ ಈ ಸಂಬಂಧದ ಮೂಲಭೂತವಾದ ಹಲವು ವಿಚಾರಗಳನ್ನು ಅತ್ಯವಶ್ಯಕವಾಗಿ ಅರಿಯಬೇಕಾಗುತ್ತದೆ. ಅವೆಂದರೆ, ಮಣ್ಣಿನ ಕಣಗಳು, ಅವುಗಳ ಹಂಚಿಕೆ, ಜೋಡಣೆ, ಕಾರ್ಯ ಏಕೆಂದರೆ, ಮಣ್ಣಿನ ಇಡಿಯಾದ ಗುಣಲಕ್ಷಣಗಳನ್ನು ಇವೆಲ್ಲಾ ಒಟ್ಟಾರೆಯಾಗಿ ನಿರ್ಧರಿಸುತ್ತವೆ. ಇವುಗಳ ಜೊತೆಗೆ ಇಂಗಾಲದ ವಸ್ತು ಸೇರಿ ಮಣ್ಣನ್ನು ಒಂದು ಪರಿಪೂರ್ಣ ಅದ್ಭುತವನ್ನಾಗಿಸಿದೆ. ಇವುಗಳ ಸಹಚರ್ಯ ಮೊದಲಾದ ವಿವರಣೆಯನ್ನು ಮುಂದಿನ ವಿಚಾರಗಳಲ್ಲಿ ಒದಗಿಸಲಾಗಿದೆ.
ಮಣ್ಣಿನ ಕಣಗಳನ್ನು ಮುಖ್ಯವಾಗಿ ಮೂರು ಬಗೆಯಲ್ಲಿ ವಿಂಗಡಿಸಲಾಗಿದೆ. ಮಣ್ಣು ಎಂದರೆ ಭೂಮಿಯ ಮೇಲಿರುವ ೨ ಮಿಲಿಮೀಟರಿಗಿಂತ ಕಡಿಮೆ ಇರುವ ಖನಿಜಾಂಶದ ಕಣ ಮತ್ತು ಜೊತೆಗಿರುವ ಸಾವಯವ ವಸ್ತು. ಎರಡು ಮಿ.ಮೀ.ಗಿಂತಲೂ ಕಡಿಮೆ ಗಾತ್ರದಲ್ಲಿ ಮೂರು ಬಗೆಯ ಕಣಗಳಿವೆ. ೨-೦.೨ಮಿ.ಮೀ. ಗಾತ್ರದ ದಪ್ಪ ಮರಳು, ೦.೦೨-೦.೦೨ರಷ್ಟು ಗಾತ್ರದ ಸಣ್ಣ ಮರಳು, ೦.೦೨ರಿಂದ ೦.೦೦೨ಮಿ.ಮೀ.ರಷ್ಟು ಗಾತ್ರದ ಗೋಡು ಮಣ್ಣು ಮತ್ತು -.೦೦೨ಮಿ.ಮೀ.ಗಿಂತ ಕಡಿಮೆ ಗಾತ್ರದ ಕಣಗಳನ್ನು ಜೇಡಿ ಎಂತಲೂ ಕರೆಯಲಾಗಿದೆ. ಇವು ಮೂರು ಅನೇಕ ಬಗೆಯ ಮಿಶ್ರಣದಲ್ಲಿ ಸೇರಿರುತ್ತವೆ. ಮರಳು ಒಂದು ರೀತಿಯಲ್ಲಿ ಅಸ್ಥಿಪಂಜರದಂತೆ, ಅದಕ್ಕೆ ಮಾಂಸಖಂಡ ಸ್ನಾಯುಗಳನ್ನು ಕೊಡುವುದೇ ಗೋಡು, ಜೇಡಿ ಮತ್ತು ಸಾವಯವ ಪದಾರ್ಥಗಳು. ಅದರಲ್ಲಿ ಹರಿವ ನೀರು ರಕ್ತ ಸಂಚಾರದಂತೆ. ಈ ಮೂರು ಕಣಗಳ ಪ್ರಮಾಣ ಮಣ್ಣಿನ ಗುಣ ಮತ್ತು ವಿನ್ಯಾಸದ ನಿರ್ಧಾರದಲ್ಲಿ ಪ್ರಮುಖ ಪಾತ್ರ ವಹಿಸುವುದು. ಅಂದರೆ ಮಣ್ಣಿನ ರಚನೆಯಲ್ಲಿ ಅದ್ಭುತವಾದ ಸಾಧ್ಯತೆಯನ್ನು ತೋರಬಲ್ಲವು. ಜೇಡಿ-ಗಾತ್ರದಲ್ಲಿ ಅತ್ಯಂತ ಚಿಕ್ಕದಾಗಿದ್ದು ಅದರ ಹೊರ ಮೈ ವಿಸ್ತೀರ್ಣ ತುಂಬಾ ಹೆಚ್ಚಾಗಿರುತ್ತದೆ. ಗಾತ್ರ ಚಿಕ್ಕದಾದಷ್ಟೂ ಪ್ರತಿ ಯುನಿಟ್‌ ಪದಾರ್ಥಕ್ಕೆ ವಿಸ್ತೀರ್ಣ ಹೆಚ್ಚಾಗುವುದು. ಆದ್ದರಿಂದ ಜೇಡಿ ಹೆಚ್ಚಾದಷ್ಟು ನೀರು ಮತ್ತು ಸಸ್ಯಗಳಿಗೆ ಮಣ್ಣಿನಿಂದ ದೊರೆಯುವ ಸಂಪರ್ಕ ಸಾಧ್ಯತೆ ಹೆಚ್ಚಾಗುತ್ತದೆ.
ಮಣ್ಣಿನ ಪ್ರಮುಖ ಕಣಗಳ ಜೊತೆಯಲ್ಲಿರುವ ಮತ್ತೊಂದು ಬಹು ಮುಖ್ಯವಾದ ಹಾಗೂ ಮಣ್ಣನ್ನು ಜೀವಂತವಾಗಿರಿಸಿರುವ ಕುರುಹುಗಳೂ ಇರುವ ಘಟಕಗಳೆಂದರೆ ಸಾವಯವ ವಸ್ತುಗಳು. ಇವು ಮಣ್ಣಿನ ಬಹು ಮುಖ್ಯವಾದ ಮತ್ತು ಮಣ್ಣಿನಲ್ಲಿರುವ ಜೀವಿಗಳ ಸಹಚರ್ಯದಿಂದ ಉಂಟಾದ ಘಟಕಗಳು. ಮಣ್ಣಿನ ಋಣ ತೀರಿಸಲು ಮರಳಿ ಮಣ್ಣಿಗೆ ಎನ್ನುವ ಮಾತಿದೆ. ಸತ್ತ ಮೇಲೆ ಎಲ್ಲಾ ಮಣ್ಣಿಗೆ ಹೋಗುವ ಬಗೆಗೆ ಸಾಕಷ್ಟು ವಿವರಗಳು ಎಲ್ಲಾ ದಾರ್ಶನಿಕ ಸಂಪ್ರದಾಯದಲ್ಲೂ ಸಿಗುತ್ತವೆ. ಇದರ ಪ್ರಮುಖ ಉದ್ದೇಶವಾದ ತಾನು ಬೆಳೆಯಲು ಮಣ್ಣಿಂದ ಪಡೆದುದೆಲ್ಲವನ್ನೂ ಮಣ್ಣಿಗೇ ಹಿಂತಿರುಗಿಸುವ ಔದಾರ್ಯವಿದೆ. ಈ ಉಳಿಕೆಗಳು ಕೊಳೆಯುವ ರಸಾಯನಿಕವಾಗಿ ವಿವಿಧ ಸಂಯುಕ್ತಗಳಾಗಿ ಮಣ್ಣಿಗೆ ಸೇರುತ್ತಾ ಸಾಗುತ್ತವೆ. ಈ ಇಡೀ ಮಣ್ಣಿನ ಸಾವಯವ ವಸ್ತುವು ಬೃಹತ್‌ ಗಾತ್ರದಿಂದ ಚೂರಾಗುತ್ತಾ ನೆಲದೊಳಗೆ ಸೇರಿ ಹೆಚ್ಚು ಕಡಿಮೆ ಮಣ್ಣಿನಲ್ಲೇ ಲೀನವಾಗುತ್ತದೆ. ಸಂಪೂರ್ಣವಾಗಿ ರೂಪುಗೊಂಡ ಸಾವಯವ ವಸ್ತುವನ್ನು ಹ್ಯೂಮಸ್‌ ಎಂದು ಕರೆಯುವರು. ಮಣ್ಣಿನಲ್ಲಿ ಇದರ ಪಾತ್ರ ಹಿರಿದು, ಏಕೆಂದರೆ ಮಣ್ಣಿನ ವಿವಿಧ ಕಣಗಳ ಜೋಡಣೆಯಲ್ಲಿ ಇದು ಸಹಾಯವಾಗುತ್ತದೆ. ಕಣಜೋಡಣೆಯು ಅದರ ನೀರು ಹಿಡಿದಿಟ್ಟುಕೊಳ್ಳುವ ಆ ಮೂಲಕ ಮಣ್ಣಿಗೆ ಜೀವಂತಿಕೆ ಒದಗಿಸುವ ಸಾಧ್ಯತೆಯನ್ನು ಕೊಡುವುದು.
ಈ ಹ್ಯೂಮಸ್‌ ತಾನು ಒಂದು ಬೃಹತ್‌ ರಸಾಯನಿಕ ಸಂಯುಕ್ತವಾಗಿ ಮಣ್ಣಿಗೆ ರಸಾಯನಿಕ ಶಕ್ತಿಯನ್ನೂ ಒದಗಿಸುವುದು. ಇದರ ಜೊತೆಯಲ್ಲಿ ಜೇಡಿಕಣಗಳು ಸೇರಿ ಅತ್ಯಂತ ಮಹತ್ವವಾದ ರಸಾಯನಿಕ ಗುಣವನ್ನು ಮಣ್ಣಿಗೆ ಒದಗಿಸುತ್ತವೆ. ಈ ಗುಣವೇ ಮಣ್ಣು ಮತ್ತು ಜೀವಿಗಳ ನಡುವಣ ಸಂಬಂಧವನ್ನು ಗಟ್ಟಿಗೊಳಿಸಿದೆ. ಈ ಗುಣವು ಮಣ್ಣಿನಿಂದ ಬೇರುಗಳಿಗೆ ವಿವಿಧ ಬಗೆಯ ರಸಾಯನಿಕ ಸಾಮಗ್ರಿಯನ್ನು ಒದಗಿಸಲು ಕಾರಣವಾಗಿದೆ. ಈ ರಸಾಯನಿಕಗಳೆ ಮಣ್ಣು ಮತ್ತು ಜೀವಿಗಳ ಆ ಮೂಲಕ ಮಾನವರ ರಸಾಯನಿಕ ಸಂಬಂಧವನ್ನು ಉಂಟುಮಾಡಿದೆ. ಇದರಿಂದಾಗಿಯೇ ಜೀವಿಗಳಿಗೆ ವಿವಿಧ ರಸಾಯನಿಕಗಳು, ಅಯಾನುಗಳ ರೂಪದಲ್ಲಿ ಮಣ್ಣಿಂದ ವರ್ಗಾವಣೆಗೊಳ್ಳುತ್ತವೆ. ಆದ್ದರಿಂಧ ಇದನ್ನು ಅಯಾನು ವರ್ಗಾವಣಾ ಸಾಮರ್ಥ್ಯವನ್ನಾಗಿ ಅಳೆದು ಮಣ್ಣಿನೆ ಈ ವಿಶೇಷವನ್ನು ಗುರುತಿಸುವರು. ಬಹುಪಾಲು ಸಾಮಾನ್ಯ ಓದುಗರಿಗೆ ಸಸ್ಯಗಳು ಹೇಗೆ ಆಹಾರ ತಯಾರಿಸುತ್ತವೆ ಎಂಬುದು ಗೊತ್ತು. ಸೂಯ ರಶ್ಮಿಯಿಂದ ಶಕ್ತಿಯನ್ನು ಪಡೆದು ನೆಲದಿಂದ ನೀರನ್ನು ಹೀರಿ ಜೊತೆಗೆ ವಾತಾವರಣದ ಗಾಳಿಯಿಂದ ಇಂಗಾಲದ ಡೈಆಕ್ಸೈಡ್‌ನ್ನು ಸೇರಿಸಿ ಗ್ಲೂಕೋಸ್‌ ತಯಾರಾಗುವ ಈ ಕ್ರಿಯೆಗೆ ದ್ಯುತಿ ಸಂಶ್ಲೇಷಣೆ ಎನ್ನುತ್ತೇವೆ. ಇದನ್ನು ಈ ಭೂಮಂಡಲದ ಅತ್ಯಂತ ಮಹತ್ವದ ನೈಸರ್ಗಿಕಕ್ರಿಯೆ ಎಂಬುದಾಗಿ ಗುರುತಿಸುವರು. ಅದರ ನಂತರ ಈ ಅಯಾನು ವರ್ಗಾವಣಾ ಸಾಮರ್ಥ್ಯವನ್ನು ಹಾಗೆಯೇ ಮುಖ್ಯವಾದ ಮಹತ್ವದ ನೈಸರ್ಗಿಕಕ್ರಿಯೆ ಎನ್ನಲಾಗುತ್ತದೆ. ಇದರ ಮುಖ್ಯವಾದ ಚಟುವಟಿಕೆಯೇ ಜೀವಿಗಳಿಗೆ ಬೇಕಾದ ಖನಿಜಗಳನ್ನು ಮಣ್ಣಿನಿಂದ ಸಸ್ಯಗಳ ಬೇರುಗಳ ಮೂಲಕ ಒದಗಿಸುವುದಾಗಿದೆ. ನಿಸರ್ಗದಲ್ಲಿ ಈ ಕ್ರಿಯೆಯು ವಿಸಾಸವಾಗಿರುವುದೇ ಜೀವ ಸಂಕುಲದೊಡನೆ ನೆಲದ ಸಂಬಂಧವನ್ನು ವಿಆಸಗೊಳಿಸುವುದಾಗಿದೆ. ಈ ಸಾಮರ್ಥ್ಯವು ವಿವಿಧ ಮಣ್ಣುಗಳಲ್ಲಿ ವಿವಿಧ ರೀತಿಯಲ್ಲಿದ್ದು ಈ ಮೂಲಕ ಮಣ್ಣಿನಲ್ಲೂ ವೈವಿಧ್ಯತೆಯನ್ನು ತರುವುದು.
ಮಣ್ಣಿನ ಸಮುದಾಯವನ್ನು ಅರಿಯುವಲ್ಲಿ ನಮಗೆ ಸಹಜವಾಗಿ ನೆಲದ ಮೇಲೆ ಕಾಣಬರುವ ಸಸ್ಯಗಳ ಬುಡದಲ್ಲಿ ಹರಡಿದ ಬೇರುಗಳ ಗೋಚರವನ್ನು ಊಹಿಸುವುದು ಆಸಕ್ತಿದಾಯಕವಾದುದು. ಬೇರುಗಳ ಸಮೂಹವು ವ್ಯೂಹಾತ್ಮಕವಾಗಿದ್ದು ಅಗೋಚರವಾಗಿದೆ. ಇದನ್ನು ಮುಚ್ಚಿಟ್ಟ ಅರ್ಧ ಸಸ್ಯವೆಂದೇ ಕರೆಯಲಾಗುತ್ತದೆ. ಏಕೆಂದರೆ ಮಣ್ಣಿನ ಒಳಗಣ ಸಸ್ಯದ ಭಾಗವೇ ಇದಾಗಿರುವುದರಿಂದ ಇದು ಮಣ್ಣಿನ ಸಮುದಾಯವನ್ನು ನಿರ್ಮಿಸುವಲ್ಲಿ ಪ್ರಮುಖವಾದ ಪಾತ್ರವನ್ನು ವಹಿಸಿದೆ. ಈ ಬೇರುಗಳು ತಮ್ಮ ಅಂತ್ಯದ ಬಳಿಕ ನೆಲಕ್ಕೆ ಸೇರಿ ಮಣ್ಣಿನಲ್ಲಿ ಒಂದಾಗುವುದರಿಂದ ಮಣ್ಣಿನೊಳಗಣ ಸಾವಯವ ವಸ್ತುವನ್ನು ಉಂಟುಮಾಡುವಲ್ಲಿ ಮುಖ್ಯವಾದುದಾಗಿವೆ.
ಮಣ್ಣುಗಳ ಕುರಿತ ಅರಿವಿನ ವಿಕಾಸ
ನೆಲದ ಬಗೆಗಿನ ಅರಿವಿನ ವಿಕಾಸ ಅದರ ಬಳಕೆಯಿಂದಲೇ ಆರಂಭವಾಗಿದೆ. ನಾಗರೀಕತೆಗಳ ಆರಂಭದಿಂದ ವೈವಿಧ್ಯಮಯ ಕೃಷಿಗೆ ತೊಡಗಿದಾಗಿಂದ ಇದರ ಮಹತ್ವವು ಹೆಚ್ಚಿದೆ. ಈ ಭೂಮಿಯ ಮೇಲಿನ ವಿವಿಧ ಬಗೆಯ ಕೃಷಿ ಪದ್ದತಿಗಳ ವಿಕಾಸಕ್ಕೆ ಹಾಗೂ ವೈವಿಧ್ಯಮಯ ನಾಗರೀಕತೆಗಳ ಉಗಮಕ್ಕೆ ಮಣ್ಣಿನ ಕೊಡಿಗೆಯನ್ನು ಅದರ ಮಹತ್ವವನ್ನೂ ಸಾಕಷ್ಟೇ ಗುರುತಿಸಲಾಗಿದೆ. ಆದಾಗ್ಯೂ ಕೇವಲ ಕೆಲವೇ ದಶಕಗಳಿಂದ ಮಾತ್ರವೇ ಅದನ್ನು ವೈಜ್ಞಾನಿಕವಾಗಿ ಮಾನವರ ಏಳಿಗೆಗೆ ಅನೂಕೂಲವಾಗುವಂತಹ ಆಶಯಗಳಿಂದ ಅಧ್ಯಯನಕ್ಕೆ ಒಳಪಡಿಸಲಾಗಿದೆ. ಸಹಸ್ರಾರು ವರ್ಷಗಳಿಂದಲೂ ಮಣ್ಣನ್ನು ಉಪಯೋಗಗಳ ಹಾಗೂ ಅನುಕೂಲವಾಗುವಂತಹ ಆಶಯಗಳಿಂದ ಅಧ್ಯಯನಕ್ಕೆ ಒಳಪಡಿಸಲಾಗಿದೆ. ಸಹಸ್ರಾರು ವರ್ಷಗಳಿಂದಲೂ ಮಣ್ಣನ್ನು ಉಪಯೋಗಗಳ ಹಾಗೂ ಅನುಕೂಲಕಾರಕ ವಸ್ತುವನ್ನಾಗಿ ನೋಡುತ್ತಾ ಬಂದಿದ್ದೇವೆ. ಕೆಲವೆ ವರ್ಷಗಳಿಂದ ಅದನ್ನು ವೈಜ್ಞಾನಿಕವಾಗಿ ಓರೆಹಚ್ಚಿ ಅದರ ಬಹುಮುಖ ಪರಿಚಯದತ್ತ ಜಗತ್ತು ನೋಡಲಾರಂಭಿಸಿದೆ. ಅಂದರೆ ಜಗತ್ತಿನ ವೈಜ್ಞಾನಿಕ ಮನಸ್ಸು ಆಗಸ ನಕ್ಷತ್ರಗಳ, ಸುತ್ತಲ ಜೀವಿಗಳ ಅಥವಾ ಕಲ್ಲು ಬಂಡೆಗಳ ಅಧ್ಯಯನಕ್ಕೆ ಕೊಡುವಷ್ಟೇ ಮಹತ್ವವನ್ನು ಕೊಡಲಾರಂಭಿಸಿದೆ. ಈ ಎಲ್ಲಾ ಸದಾಶಯಗಳೂ ಕೇವಲ ಅದರ ಕೃಷಿ ಉಪಯೋಗವನ್ನು ಹೆಚ್ಚಿಸುವ ಆ ಮೂಲಕ ಹೆಚ್ಚಿನ ಇಳುವರಿ ಕೊಡುವಂತಹ ಉಪಾಯಗಳನ್ನು ಹುಡುಕುವುದಕ್ಕೆ ಹಚ್ಚಿ ಪ್ರಾಶಸ್ತ್ಯವನ್ನು ಕೊಟ್ಟಿವೆ. ಈ ಹುಡುಕಾಟವು ಮಣ್ಣು ವಿಜ್ಞಾನ ಎಂಬ ವೈಜ್ಞಾನಿಕ ವಿಭಾಗದ ಮೂಲಕ ಕೃಷಿ ವಿಜ್ಞಾನದಲ್ಲೊಂದು ಹೊಸ ವಿಚಾರಕ್ಕೆ ಮೊದಲಾಗಿದೆ.
ಮಾನವರ ಕುತೂಹಲಕ್ಕೆ ಮಣ್ಣಿನ ವೈವಿಧ್ಯತೆಯ ಅಗಾಧತೆಯ ಸಾಕಷ್ಟು ಕಾರಣವನ್ನು ಒದಗಿಸಿದೆ. ಇದೇ ಮಣ್ಣುಗಳ ವೈವಿಧ್ಯತೆಯ ಅಧ್ಯಯನಕ್ಕೆ ಆ ಮೂಲಕ ಅವುಗಳನ್ನು ಹೆಚ್ಚಿನ ಅರಿವಿಗೆ ತರುವ ಪ್ರಯತ್ನವನ್ನು ಮಾಡಲಾಗಿದೆ. ಕಳೆದ ಶತಮಾನದ ಆದಿಯಿಂದ ಇಂದಿನವರೆವಿಗೂ ಮಣ್ಣುಗಳ ಮತ್ತು ಆಮೂಲಕ ಮಣ್ಣಿನೆಡೆಗೆ ಮಾನವರ ಆಸಕ್ತಿಗಳ ಚಲನಾಶೀಲತೆಯನ್ನು ಅರಿಯುವ ಅಧ್ಯಯನಗಳು ನಡೆದಿವೆ. ಆರಂಭದಲ್ಲಿ ಕೇವಲ ಹಲವೇ ಗುಣಗಳಿಂದ ವೈವಿಧ್ಯತೆಯನ್ನು ಮತ್ತು ಭೂಮಿಯ ಮೇಲ್ಮೈಯಲ್ಲಿನ ಅವುಗಳ ವಿಸ್ತಾರವನ್ನು ಅರಿಯುವ ಪ್ರಯತ್ನಗಳು ಶುರುವಾದವು. ಬ್ರಿಟಿಷರು ಮತ್ತು ವಸಾಹತುಗಳ ವಿಸ್ತಾರದ ಆಸೆಯಿಂದ ವಿವಿಧ ಬಗೆಯ ಸರ್ವೇಕ್ಷಣೆಗಳನ್ನು ಕೈಗೊಂಡರು. ಅದರ ಫಲವಾಗಿಯೇ ಮಣ್ಣುಗಳ ಸರ್ವೇಕ್ಷಣೆಯೂ ಪ್ರಾರಂಭವಾಯಿತು. ಅದರಂತಯೇ ಮಣ್ಣಿನ ವೈವಿಧ್ಯತೆಯೂ ಅದರ ಕುತೂಹಲವನ್ನು ಹೆಚ್ಚಿಸಿ ವಿಶಿಷ್ಟ ಅರಿವಿನ ವಿಕಾಸಕ್ಕೆ ಕಾರಣವಾಯಿತು. ಮೂಲ ರಷಿಯಾದ ಅಗಾಧ ವಿಸ್ತಾರ ಇಂತಹ ಮಣ್ಣಿನ ವೈವಿಧ್ಯತೆಯ ಅಧ್ಯಯನ ಮತ್ತು ಅವುಗಳ ವೈಜ್ಞಾನಿಕ ವಿಂಗಡಣೆಯ ಕಾರ್ಯಕ್ಕೆ ನಾಂದಿ ಹಾಡಿದೆ. ಇದು ಮಣ್ಣುಗಳ ಫಲವತ್ತತೆಯ ಅರಿವು ಹಾಗೂ ಮಣ್ಣಿನ ಬಳಕೆಯ ವೈಶಿಷ್ಟತೆಯ ತಿಳುವಿನ ಹಾದಿಯನ್ನು ಸುಗಮಗೊಳಿಸುವತ್ತ ಹೆಚ್ಚಿನ ಜ್ಞಾನವನ್ನು ಹುಟ್ಟಿಸಿದೆ. ಇಂದಂತೂ ಕಂಪ್ಯೂಟರೀಕೃತ ಜಗತ್ತಿನಲ್ಲಿ ಇದೂ ಸಾಕಷ್ಟು ಮುಂದುವರಿದ ತಾಂತ್ರಿಕತೆಯನ್ನುಒ ಬಳಸುವತ್ತ ಹೆಜ್ಜೆಹಾಕಿದೆ.
ಮಣ್ಣಿನ ಅರ್ಥೈಸುವಿಕೆಯು ವಿಜ್ಞಾನದ ಅನೇಕ ವಿಭಾಗಗಳ ನೆರವಿನಿಂದ ಗಟ್ಟಿಗೊಳಿಸುತ್ತಾ ಹೆಜ್ಜೆಹಾಕಿದೆ. ಆರಂಭದಲ್ಲಿ ಭೂಗರ್ಭಶಾಸ್ತ್ರ, ಭೌತಶಾಸ್ತ್ರ, ರಸಾಯನಿಕ ಶಾಸ್ತ್ರ ಹಾಗೂ ಜೀವಶಾಸ್ತ್ರಗಳು ಹೆಚ್ಚಿನ ನೆರವನ್ನು ಒದಗಿಸಿದವು. ಅದರಲ್ಲೂ ರಸಾಯನಿಕಶಾಸ್ತ್ರವಂತೂ ಮಣ್ಣಿನ ಅರಿವಿನ ವಿಕಾಸದಲ್ಲಿ ಹಾಗೂ ಅದರ ಸಮಕಾಲೀನ ವಿಶ್ಲೇಷಣೆಯಲ್ಲಿ ಬಹುಮುಖ್ಯಪಾತ್ರವನ್ನು ಒದಗಿಸಿದೆ. ಇದರ ಫಲವಾಗಿಯೇ ಮಣ್ಣಿನ ಪರೀಕ್ಷೆಯ ಉತ್ತರಗಳು ಹೆಚ್ಚಿನ ಪಾಲು ರಸಾಯನಶಾಸ್ತ್ರೀಯ ವಿಶ್ಲೇಷಣೆಗಳಾಗಿವೆ. ಅದರ ಆಚೆಗೂ ಮಣ್ಣಿನ ವಿಸ್ತಾರವಾದ ಅರಿವು ಅಥವಾ ಜ್ಞಾನವಿದೆ. ಅದು ಕಾಸ್ಮಾಲಜಿಯಿಂದ ಮೊದಲ್ಗೊಂಡು ಅರ್ಥಶಾಸ್ತ್ರದವರೆಗೂ ವಿವಿಧ ಶಾಖೆಗಳ ಅನ್ವಯತೆಯು ಸಾಧ್ಯವಾಗಿದೆ.
ಆಧುನಿಕ ಚಿಂತನೆಗಳು ಮಣ್ಣಿನ ಅರಿವನ್ನು ಅನ್ವಯ ಜ್ಞಾನದ ಪರಿಧಿಯಿಂದ ನೋಡತೊಡಗಿದವು. ಇತರೆ ಶಾಸ್ತ್ರೀಯ ಬೆಳವಣಿಗೆಗಳು ಒಂದಕ್ಕೊಂದು ಅನ್ವಯಿಸಿಕೊಂಡು ಬೆಳೆದಂತೆ ಮಣ್ಣಿನ ಅರಿವಿನ ಮೇಲೂ ಸಾಕಷ್ಟು ಪ್ರಭಾವವನ್ನಲು ಬೀರುತ್ತಿವೆ. ಆದರೆ ಅವು ಅಷ್ಟಾಗಿ ನೇರವಾಗಿ ಕಾಣಬರುತ್ತಿಲ್ಲವಾದರೂ ಅದರ ಮಾಹಿತಿಯ ದಟ್ಟ ಪ್ರಭಾವವು ಕಾಣುತ್ತದೆ. ಇದೇ ಅದರ ಅರಿವನ್ನು ಬಗೆ ಬಗೆಯಾಗಿ ಬಳಸುವಂತೆ ಮಾಡಿ ಇಂದಿನ ಪರಿಸ್ಥಿತಿಯಲ್ಲಿನ ನೆಲದ ಮೇಲಿನ ಪ್ರಭುತ್ವಕ್ಕೆ ಅತೀವ ಆಸೆಯನ್ನು ಮಾನವರಲ್ಲಿ ತಂದಿದೆ.
ಕೃಷಿಯ ಹಿನ್ನೆಲೆಯಲ್ಲಿ ವಿಕಾಸವಾದ ಮಣ್ಣಿನ ಅರಿವೇ ಅತ್ಯಂತ ಮುಖ್ಯವಾದ ಹಾಗೂ ಪ್ರಭಾವಶಾಲಿಯಾದ ಅರಿವಾಗಿದೆ. ಮುಂದೆ ಇದನ್ನು ಕೃಷಿಯ ಮೂಲಕ ಮಕಣ್ಣಿನ ಸಹಚರ್ಯದಲ್ಲಿ ವಿವರವಾಗಿ ಚರ್ಚಿಸಿದೆ.
ಕೃಷಿಯ ಹಿನ್ನೆಲೆಯಲ್ಲಿನ ಅರಿವು ಮುಖ್ಯವಾದರೂ ಅದರ ಜೊತೆಗೆ ಇತರೇ ಶಾಖೆಗಳಾದ ರಸ್ತೆ ನಿರ್ಮಿತಿ ಕೆರೆ ಕಾಲುವೆಗಳ ನಿರ್ಮಾಣಗೊಳ್ಳುತ್ತಾ ಮಾನವರ ಜೊತೆಗೆ ಸಂಬಂಧವನ್ನು ಗಟ್ಟಿಗೊಳಿಸುತ್ತಾ ಸಾಗಿದೆ. ವೈಜ್ಞಾನಿಕ ಶಾಖೆಗಳೇ ಅಲ್ಲದೆ ಕಾವ್ಯ, ಕಥನ ನಾಟಕ ಮುಂತಾದ ಕಲಾ ಮಧ್ಯಮಕ್ಕೂ ಈ ನೆಲವು ತನ್ನ ಛಾಪು ಮೂಡಿಸಿದೆ. ಅವೂ ಕೂಡ ತಮ್ಮ ಕಾಣಿಕೆಯನ್ನು ಗಮನಾರ್ಹವಾಗಿಯೇ ನೀಡಿವೆ. ಅನೇಕ ಕಲಾ ಪ್ರಕಾರಗಳು ಚರಿತ್ರೆಯ ದಾಖಲೆಗಳೂ ನೆಲದ ಅರಿವಿಗೆ ಕಾರಣವಾಗಿವೆ. ರಾಜಕೀಯ ಆಸಕ್ತಿಯಂತೂ ನೆಲಕ್ಕೆ ಅಂಟಿದ ಬಲವಾದ ನಂಟು. ಅದರ ಮೂಲಕವೂ ನೆಲದ ಮಾಹಿತಿಯು ಜನತೆಯನ್ನು ಕುತೂಹಲದ ಸೆಲೆಯಲ್ಲಿ ಕಾಪಾಡಿಕೊಂಡು ಬಂದಿದೆ. ಪ್ರಸ್ತುತ ನೆಲದ ಅರಿವು ಅದನ್ನು ವ್ಯವಸ್ಥಿತ ಬಳಕೆಯನ್ನು ಮಾತ್ರವೇ ಕೇಂದ್ರೀಕರಿಸುತ್ತಾ ಬೆಳೆದುದರಿಂದ ಅದರ ಇತರೇ ಕೊಡುಗೆ ಮತ್ತು ಮಹತ್ವಗಳತ್ತ ಗಮನ ಸೆಳೆಯುವುದು ಮುಖ್ಯವಾಗಿ ಕಾಣುತ್ತಿಲ್ಲ. ಮೂಲ ವೈಜ್ಞಾನಿಕ, ರಾಜಕೀಯ, ಸಾಮಾಜಿಕ ಹಾಗೂ ಆರ್ಥಿಕ ಆಸಕ್ತಿಯಿಂದ ಹೊರಬಂದು ಅದರ ಪರಿಪೂರ್ಣ ನಿಲುವು ಮತ್ತು ಉದ್ದೇಶಗಳ ತಾತ್ವಿಕ ಅಧ್ಯಯನಗಳು ಅದರ ಅರಿವನ್ನು ಹೆಚ್ಚಿಸಬೇಕಿದೆ. ಏಕೆಂದರೆ ಪ್ರಮುಖವಾಗಿ ಅದೊಂದು ನಿಸರ್ಗದ ಅತ್ಯದ್ಭುತವಾದ ಕೊಡುಗೆಯಾಗಿ ಅದನ್ನು ಕಾಣುತ್ತಿರುವ ಸಂದರ್ಭದಲ್ಲಿ ಅದಕ್ಕೆ ಸಿಗಬೇಕಾದ ಮಹತ್ವವನ್ನು ಪರಿಪೂರ್ಣವಾಗಿ ಅರಿಬೇಕಿದೆ. ಆದರೆ ಅದು ಕೇವಲ ಅದರ ಬಳಿಕೆ ಮತ್ತು ಲಾಭದ ವಸತಿ ಅಡಿಪಾಯವನ್ನಾಗಿ ಜೊತೆಗೆ ಒಂದಷ್ಟು ವ್ಯಾವಹಾರಿಕ ಜ್ಞಾನವು ಸೇರಿದೆ.
ಭೌಗೋಳಿಕ ಮಾಹಿತಿ ವ್ಯವಸ್ಥೆ ಮತ್ತು ತಂತ್ರಜ್ಞಾನ-ಇದೊಂದು ಬಗೆಯಲ್ಲಿ ನೆಲವನ್ನು ಈ ಭೂ ಮೇಲ್ಮೈಯ ಭಾಗವಾಗಿ ತಿಳುವಳಿಕೆಯನ್ನು ಕೊಡುವ ಸಮಸ್ಯೆ. ಭೂಗೋಳವನ್ನು ಅರಿಯುವಂತೆ ಯಾವುದೇ ಸ್ಥಳದ ಅಕ್ಷಾಂಶ ಹಾಗೂ ರೇಖಾಂಶದ ಆಧಾರದಲ್ಲಿ ಆ ಸ್ಥಳವನ್ನು ನಿಖರವಾಗಿ ಗುರುತಿಸುವ ಸಾಧನ. ಜೊತೆಗೆ ಅದರ ಮೇಲೆ ನಾವು ಭೂಪಟದಲ್ಲಿ ಗುರುತಿಸುವಂತೆ ಯಾವುದೇ ಮಾಹಿತಿಯನ್ನು ನಕ್ಷೆಯಲ್ಲಿ ಪಡೆಯುವ ಬಗೆ. ಇದಲ್ಲದೆ ಇನ್ನೂ ಹಲವಾರು ರೀತಿಯ ಭೂ ನಕ್ಷೆಯನ್ನು ತಯಾರಿಸುವ ವಿಧಾನವೂ ಇದಾಗಿದೆ. ಮಣ್ಣುಗಳ ಆಧುನಿಕ ಅರಿವಿನಲ್ಲಿ ಇದರ ಪಾತ್ರವೂ ಸೇರಿ ಮಹತ್ವ ಪಡೆದಿದೆ. ಮಣ್ಣಿ ನಕ್ಷೆಗಳನ್ನು ಫಲವತ್ತತೆಯ ಆಧಾರದ ಮೇಲೆ ಅಲ್ಲದೇ ಬೆಳೆವ ಪೈರಿನ ಕುರಿತೂ ಇದರ ಮಹತ್ವವೂ ಹೆಚ್ಚಿನದಾಗಿದೆ.
“ಗೂಗಲ್‌ ಅರ್ಥ್”- ಜಗತ್ತಿನ ನೆಲದಗಲವನ್ನು ಮಾನವರ ಕಣ್ಣಿನ ನೇರಕ್ಕೆ ತಂದ ತಂತ್ರಜ್ಞಾನ ಇದೊಂದು ಆಧುನಿಕ ಕಂಪೂಟರ್ ಆಧಾರಿತ ಅಂತರ್ಜಾಲದ ಅರಿವಿನ ಹರಹು ಎನ್ನಬಹುದು. ಇದು ನೆಲವನ್ನೂ ಭೌಗೋಳಿಕ ಮಾಹಿತಿ ವ್ಯವಸ್ಥೆಯಿಂದ ಭೂಮಿಯನ್ನು ಅರಿಯುವ ಸಾಧನ. ಉಪಗ್ರಹದ ಆಧಾರಿತ ಚಿತ್ರಗಳನ್ನು ಬಳಸಿ ಯಾವುದೇ ಸ್ಥಳದ ನಿಖರವಾದ ನಕ್ಷೆಯನ್ನು ಅಂತರ್ಜಾಲದಲ್ಲಿ ಪಡೆಯಬಹುದು. ಇದೂ ಸಹ ನೆಲದ ತಿಳಿವಿನಲ್ಲಿ ಮಹತ್ತರವಾದ ಪಾತ್ರ ವಹಿಸುವ ಹಾಗೂ ಹೊಸ ಪೀಳಿಗೆಯ ಯುವಕರಲ್ಲಿ ಅತ್ಯಂತ ಜನಪ್ರಿಯವಾದ ಅರಿವು.
ಅಂತರ್ಜಾಲವನ್ನು ಜಾಲಾಡುತ್ತಾ, ಕುಳಿತಲ್ಲೇ ಜಗದ ಪ್ರವಾಸ ಮಾಡುವಂತಹ ಆಧುನಿಕ ಅರಿವಿನ ಮಾಧ್ಯಮವು ಇಂದು ಲಭ್ಯ. ಇದರ ಸ್ಥಳೀಯ ಉಪಯೋಗಗಳು ಹಲವಾರು. ಇದರಿಂದ ನಮಗೆ ಬೇಕಾದ ಸ್ಥಳದ ಚಿತ್ರವನ್ನು ಪಡೆಯಬಹುದಾಗಿದ್ದು, ಹಿಂದೊಮ್ಮೆ ಸಾವಿರಾರು ರೂಪಾಯಿಗಳ ಕೊಟ್ಟರೂ ದೊರಕಲು ಕಷ್ಟ ಪಡಬೇಕಿದ್ದ ಮಾಹಿತಿಯು ಬೆರಳ ತುದಿಗೇ ಎಟಕುವಂತಹ ಸಾಧ್ಯತೆ. ಈ ಚಿತ್ರಗಳ ಬಳಸಿ ಅದನ್ನು ಸ್ಥಳೀಯ ಮಾಹಿತಿಯನ್ನು ಅದರಲ್ಲಿ ತುಂಬಿ ಅಂತರ್ಜಾಲದಲ್ಲೇ ದೊರಕುವ ಸಾಪ್ಟವೇರ್ ಉಪಯೋಗಿಸಿ ಮಾಹಿತಿಯನ್ನು ನಿಖರವಾಗಿ ವಿಶ್ಲೇಷಿಸಬೇಕಾಗಿದೆ. ಅದನ್ನು ನೆಲದ ಚಲನಾ ವ್ಯವಸ್ಥೆಯನ್ನು ಅರಿಯಲು ಬಳಸುವ ಉಪಾಯವು ಇದರಿಂದ ಸುಲಭವಾಗಿ ಸಾಧ್ಯವಾಗಿದೆ.
ಕೃಷಿಯ ಮೂಲಕ ಮಣ್ಣಿನ ಸಹಚರ್ಯ
ಮಾನವ ಸಮುದಾಯವು ಈ ಭೂಮಿಯ ಅತ್ಯಂತ ಪ್ರಮುಖವಾದ ಜೈವಿಕ ಸಮುದಾಯ. ಪ್ರಾಯಃ ಎಲ್ಲಾ ಜೈವಿಕ ಸಮುದಾಯಗಳಲ್ಲೇ ವಿಭಿನ್ನವಾಗಿ ಗುರುತಿಸಿಕೊಂಡಂತಹ ಸಮುದಾಯ. ಈ ಮಾನವರ ಜೀವನ ಕ್ರಮವು ಎಲ್ಲಾ ಜೀವರಾಶಿಗಳಲ್ಲೇ ಅತ್ಯಂತ ಭಿನ್ನವಾದ ಹಾಗೂ ಅಸಹಜವಾದ ಪದ್ದತಿಗಳನ್ನು ಒಳಗೊಂಡಿದೆ. ಪ್ರಾಣಿ ವರ್ಗದಲ್ಲೇ ಮಾನವರು ತಮ್ಮನ್ನು ಮೇಲುಸ್ತರದಲ್ಲಿ ಕಂಡುಕೊಳ್ಳುವ ಮೂಲಕ ಇಡೀ ಜೀವರಾಶಿಯ ಮೇಲೆ ಹಿಡಿತ ಸಾದಿಸುವ ಮಟ್ಟಿಗೆ ವಿಕಾಸ ಹೊಂದಿದ್ದಾರೆ. ಆದಿ ಕಾಲದಲ್ಲಿ ಎಲ್ಲಾ ಜೀವಿಗಳು ಅಲೆಮಾರಿಯಾಗಿದ್ದವು. ಅದರಂತೆ ಮಾನವರೂ ಅಲೆಮಾರಿಯಾಗಿದ್ದರು. ಕ್ರಮೇಣ ಪ್ರಕೃತಿಯ ವೈಪರೀತ್ಯಗಳಿಂದ ರಕ್ಷಿಸಿಕೊಳ್ಳಲು ಒಂದೆಡೆ ನೆಲೆಯಾದರು. ಹೀಗೆ ಮೊದಲು ಗುಹೆಗಳಲ್ಲಿ ಅವರು ನೆಲೆಗಳನ್ನು ಕಂಡು ಕೊಂಡ ಬಗ್ಗೆ ಅನೇಕ ಪುರಾವೆಗಳು ಈಗ ಸಾಮಾನ್ಯವಾದ ವಿಚಾರ. ಈ ಗುಹೆಗಳಿಂದ ಅವರು ತಮ್ಮ ವಸಾಹತುಗಳನ್ನು ನಿರ್ಮಿಸಿಕೊಳ್ಳುವುದನ್ನು ಕಲಿತರು. ವಾಸಕ್ಕೆ ಯೋಗ್ಯ ವಸತಿಗಳನ್ನು ಕಂಡುಕೊಂಡರು. ತಾವೆ ನಿರ್ಮಿತಿಗೂ ತೊಡಗಿದರು. ಅಲೆಮಾರಿಯಾಗಿದ್ದ ಮಾನವ ಒಂದಡೆ ಕಲೆತು, ನೆಲೆ ನಿಂತು, ತನ್ನ ವಾಸ ಸ್ಥಳದಲ್ಲಿ ತಾನೆ ತಿಂದೆಸೆದ ಹಣ್ಣಿನ ಬೀಜ ಮೊಳೆತು, ಗಿಡವಾಗಿ-ಬಲಿತು ಹೂ ಬಿಟ್ಟು ತಿಂದೆಸೆದ ಹಣ್ಣಿನಂತಹದ್ದೇ ಹಣ್ಣು ಬಿಟ್ಟ ವಿಸ್ಮಯವನ್ನು ಜೀವನಕ್ಕೂ ತಂದು ಕೊಂಡದ್ದೇ ಕೃಷಿಗೂ ನಾಂದಿಯಾಯಿತು. ಈ ಮೊದಲ ಹಂತದ ನೆಲೆಗಳಲ್ಲಿ ತಮ್ಮ ವಸಹತುಗಳಿಂದ ತಾವೆ ತಿಂದು ಎಸೆದ ಯಾವುದೋ ಫಲದ ಬೀಜ ಮೊಳೆತು ಗಿಡವಾಗಿ ತಿಂಡ ಫಲವನ್ನೇ ಬಿಟ್ಟ ವಿಸ್ಮಯವನ್ನು ಕಂಡು ಬೆರಗಾಗಿರಬೇಕು. ಬೆರಗುಗೊಂಡ ಕುತೂಹಲದ ಮನಸ್ಸು ಮತ್ತೆ ಮತ್ತೆ ಅದೇ ಬೆರಗಿಗೆ ಹಾತೊರೆದು ಅದನ್ನೇ ಜೀವನಕ್ಕೂ ತಂದುಕೊಂಡದೇ ಕೃಷಿಗೆ ಮುನ್ನೆಡೆಯಿಟ್ಟಿತು. ಕೃಷಿ ಒಂದು ಜೀವನ ಕ್ರಮ. ಭಾರತೀಯ ದೇಶದಲ್ಲಿ ಬಹು ಜನರ ಉದ್ಯೋಗ. ಸ್ವತಂತ್ರ ಬದುಕಿಗೆ ನಿಸರ್ಗದೊಡನೆಯೇ ಕಲಿತ ಬಹು ಮುಖ್ಯವಾದ ಬದುಕಿನ ಕಲೆ. ಬಹುಕಾಲದವರೆಗೂ ಇದಕ್ಕೆ ಯಾವುದೇ ಹೊರ ಪ್ರಪಂಚದ ಜ್ಞಾನ ಶಿಸ್ತುಗಳ ಹೇರಿಕೆಯಾಗಲಿ, ಪ್ರಭಾವಗಳಾಗಲಿ ಇರಲಿಲ್ಲ. ಕೃಷಿಯು ೧೦,೦೦೦ಕ್ಕಿಂತಲೂ ಪುರಾತನವಾದದ್ದು. ಈ ಮೂಲಕ ನೆಲೆಯನ್ನು ಕಂಡ ಸಮುದಾಯವಾಗಿ ಮಾನವರು ಮಣ್ಣಿನ ಸಹಚರ್ಯವನ್ನು ಹೊಸ ರೀತಿಯಲ್ಲಿ ಪರಿಬಾವಿಸುವ ಕ್ರಮಕ್ಕೆ ನಾಂದಿ ಹಾಡಿದರು.
ತಮ್ಮ ನೆಲೆಯಲ್ಲಿಯೇ ತಮ್ಮೆಲ್ಲಾ ಅಗತ್ಯಗಳನ್ನು ಪೂರೈಸುವ ಆಲೋಚನೆಗಳು ವಿಕಾಸಗೊಂಡದ್ದೇ ಆರಂಭಿಕ ನೈಸರ್ಗದ ದಾಳಿಯ ಉಗಮಕ್ಕೆ ಕಾರಣವಾಯಿತು. ತಮ್ಮ ಅಗತ್ಯಗಳನ್ನೇ ಮೂಲವಾಗಿಟ್ಟುಕೊಂಡು ನಾಗರೀಕತೆಯ ಆರಂಭಕ್ಕೆ ಮೊದಲಾಯಿತು. ಅದರಿಂದ ನಿಸರ್ಗವನ್ನು ತಮ್ಮ ಅಗತ್ಯಕ್ಕೆ ಅಷ್ಟೇ ಅಲ್ಲದೆ ನಿರಂತರವಾದ ಆಸೆಗಳ ಪೂರೈಕೆಗೆ ಬಳಸುವ ಸಾಧನವಾಗಿಸಿ, ನಿಸರ್ಗವನ್ನು ಶೋಷಿಸುವ ತಂತ್ರಗಳನ್ನು ಹುಟ್ಟಿಹಾಕಲಾಯಿತು. ಜಾಗತಿಕವಾಗಿ ಬಹುತೇಕ ಜನಾಂಗಗಳು ಒಟ್ಟಾರೆ ಜೀವನ ಕ್ರಮವನ್ನು ಅವರ ಕೃಷಿಯಿಂದ ವಿಕಾಸಗೊಳಿಸಿಕೊಂಡದ್ದೇ ಹೆಚ್ಚು. ಇದೊಂದು ಬಗೆಯಲ್ಲಿ ಯಾವುದೇ ಜೀವಿ ನಿಸರ್ಗದ ಭಾಗವಾಗಿ ತನ್ನ ಬದುಕಿಗೆ ಕಂಡುಕೊಂಡ ಕ್ರಮವೆಂದರೂ ಆದೀತು. ಅಷ್ಟು ಸಹಜವಾಗಿ ಇದರ ಚಟುವಟಿಕೆಗಳು ಪಾರಂಪರಿಕವಾಗಿ ಸಂತತಿಗಳಲ್ಲಿ ಹರಿದು ಬಂದಿವೆ. ಸುಮಾರು ೩೦೦ ವರ್ಷಗಳ ಹಿಂದೆಯೇ ವಿಜ್ಞಾನದ ಅವಿಷ್ಕಾರಗಳು ಈ ಜಗತ್ತಿನ ಕುತೂಹಲದಿಂದ ಆರಂಭಗೊಂಡು ಇಂದು ಅದ್ಭುತ ಮಾಯಾಲೋಕವನ್ನೇ ಸೃಷ್ಟಿಸಿದ್ದರೂ, ಕೇವಲ ೧೦೦-೧೨೫ ವರ್ಷಗಳ ಹಿಂದೆಯಷ್ಟೇ ಇವು ಕೃಷಿಯನ್ನು ಆವರಿಸಿದೆ. ಮೊದಲ ರಸಾಯನಿಕ ಗೊಬ್ಬರ, ‘ರಂಜಕ’ ಪೂರೈಸುವ ಸೂಪರ್ ಫಾಸ್ಫೇಟ್‌. ನಂತರ ‘ಹೇಬರ್’- ಸಾರಜನಕವನ್ನು ಕೃತಕವಾಗಿ ತಯಾರಿಸುವ ಬಗೆಯನ್ನು ಅನ್ವೇಷಿಸಿದ ಮೇಲೆ ಅಷ್ಟೆ ಇದರ ವ್ಯಾಪ್ತಿ ಹಿರಿದಾಗಿದೆ. ಹಾಗಾಗಿ ಇವು ಅತ್ಯಂತ ಪ್ರಭಾವಶಾಲಿ ಗೊಬ್ಬರಗಳಾಗಿ ಪ್ರಚಲಿತವಾದವು. ಅನಂತರ ಇವುಗಳ ಹೆಚ್ಚು ಹೆಚ್ಚು ಬಳಕೆಯನ್ನು ಪ್ರಚೋದಿಸುವಂತಹ ಕ್ರಮಗಳು ಬೆಳೆದವು. ಮುಖ್ಯವಾಗಿ ಇವು ಕೃಷಿಗೆ ಏನೆಲ್ಲಾ ಬೇಕು ಎಂಬ ಪರಿಕಲ್ಪನೆಯನ್ನು ಹುಟ್ಟಿಸಿದವು. ಕೃಷಿಗೆ ಏನು ಬೇಕು? ಎಷ್ಟು ಬೇಕು? ಎಂಬ ಪ್ರಶ್ನೆಗಳೇ ಮುಂದೆ ಇದರ ಬಯಕೆಯನ್ನೂ, ಅದರ ವಿಸ್ತಾರವನ್ನು ಹಿಗ್ಗಿಸಿದವು.
ಗ್ರೆಗರ್ ಜಾನ್‌ ಮೆಂಡಲ್‌ ಎಂಬ ಕ್ರಿಸ್ತ ಪಾದ್ರಿಯ ಬಟಾಣಿಕಾಳುಗಳ ಪ್ರಯೋಗ, ಹೊಸ ತಳಿಗಳಿಗೆ ನಾಂದಿಯಾಯಿತು. ಬಗೆಬಗೆಯ ತಳಿಗಳು ಬಂದವು. ಇವೇ ಮುಂದೆ ಹೆಚ್ಚು ಗೊಬ್ಬರ ಬೇಡುವ-ದೊಡ್ಡ ಹೊಟ್ಟೆಯ-ಜೀವಿಗಳಾದವು. ಜೊತೆಗೆ ಅಧಿಕ ಇಳುವರಿಯನ್ನು ತಂದು ರೈತರ ಪ್ರೀತಿಯನ್ನು ಸಂಪಾದಿಸಿದವು. .ತಳಿಗಳಲ್ಲಿ ನಮಗೆ ಪ್ರಿಯವಾದ ಗುಣಗಳನ್ನು ವರ್ಗಾಯಿಸುವ ವೈಜ್ಞಾನಿಕ ಪ್ರಯತ್ನಗಳು ವಿಜ್ಞಾನದಲ್ಲಿ ಸಾಧಿಸಿದ ಮೇಲೆ ಅವುಗಳನ್ನು ವ್ಯವಹಾರಕ್ಕೆ ಹಚ್ಚುವುದು ತಡವಾಗಲಿಲ್ಲ. ನೂರಾರು ಕಂಪನಿಗಳು ಹೊಸ ಹೊಸ ತಳಿಗಳ ಮೂಲಕ ಹೊಸ ಕನಸುಗಳನ್ನು ಹೊತ್ತು ತಂದು ಕೃಷಿಯ ಪರಿಕರಗಳನ್ನು ಹೆಚ್ಚಿಸುವಲ್ಲಿ ಯಶಸ್ವಿಯಾದರು. ಇದೇ ಒಂದು ಉದ್ಯಮವಾಗಿ ಇದರ ಅಪಾರ ವಹಿವಾಟಿನ ತೊಡಗುವಿಕೆಯ ಬಂಡವಾಳ ಮತ್ತು ಲಾಭದ ಹಿನ್ನೆಲಯಲ್ಲಿ ಇದು ಒಂದು ಪ್ರಬಲವಾದ ಉದ್ಯಮವಾಗಿ ಬೆಳೆಯಿತು. ರೈತರನ್ನು ವಹಿವಾಟಿನ ಮತ್ತು ಮಾರುಕಟ್ಟೆಯ ಹಿಡಿತಕ್ಕೆ ತರುವ ಪ್ರಯತ್ನವು ಯಶಸ್ವಿಯಾಯಿತು. ಇಂದು ರೈತೋದ್ಯಮದಲ್ಲಿ ಈ ಪರಿಕರಗಳೇ ಮುಖ್ಯವಾಗಿ ಅವುಗಳ ಮೂಲಕ ಮಣ್ಣಿನ ನಿರ್ವಹಣೆ ಎನ್ನುವ ಅನುಮಾನಗಳನ್ನು ಬಿತ್ತಿರುವ ಸಾಧ್ಯತೆಯೇ ಹೆಚ್ಚಾಗಿದೆ. ಹಾಗಾಗಿ ಇಂದು ಇಡೀ ಕೃಷಿಯನ್ನು ಆಳುತ್ತಿರುವ ಇವು ಮಣ್ಣು ಅಥವಾ ಈ ನೆಲವನ್ನು ಮಾನವ ಸಂಬಂಧ ಕಲ್ಪಿಸುವಲ್ಲಿ ಪ್ರಮುಖ ಕೊಂಡಿಗಳಂತೆ ಯೋಜಿಸಲಾಗಿದೆ. ಇದರಿಂದ ಅನೇಕ ವೈಪರೀತ್ಯಗಳನ್ನೂ ಅನುಭವಿಸುವ ಆ ಮೂಲಕ ಅವೂ ರೈತನನ್ನು ಆಲೋಚನೆಗೆ ಹಚ್ಚಿವೆ.
ಮನುಷ್ಯ ಮೂಲತಃ ಕುತೂಹಲಿ, ಪ್ರಯೋಗಶೀಲ, ಸೃಜನಶೀಲ ಹಾಗೇನೆ ತುಂಬಾ ಶ್ರಮವಹಿಸಿ ಏನಾದರು ನಿಭಾಯಿಸಿಯೇನು ಎನ್ನು ಛಲವುಳ್ಳವನು. ಹಾಗಾಗಿ ನಾವಿನ್ಯ ಮಾದರಿಗಳನ್ನು ಒಗ್ಗಿಕೊಳ್ಳುತ್ತಾ ಬೆಳೆದ. ಇವೆಲ್ಲಾ ಬಹುದಿನ ತಡೆಯಲಿಲ್ಲ. ಏಕೆಂದರೆ ಕೃಷಿಯು ಒಂದು ನಿಸರ್ಗದ ನಿಯಮಗಳಲ್ಲೇ ಅದರ ಮಿತಿಯೊಳಗೇ-ದೊಡ್ಡದಾಗಿ-ಅದರಿಂದ ವಿಸ್ತಾರಗೊಂಡ ಕ್ರಮವಾಗಿ ಮುಂದುವರಿಯಬೇಕಿತ್ತು. ಹಾಗಾಗಲಿಲ್ಲ. ಬಹು ದೊಡ್ಡ ಜೈವಿಕ ಸಾಮ್ರಾಜ್ಯವಾದ ಕೀಟಗಳು ಕೃಷಿಯನ್ನು ಆಳುವಂತೆ ಪರಿಭಾವಿಸ ತೊಡಗಿ, ಅವನ್ನು ನಿಯಂತ್ರಿಸುವ ಅನೇಕ ಬಗೆಯ ವಿಷ ವಸ್ತುಗಳು ಅವಿಷ್ಕಾರವಾಗತೊಡಗಿತು. ಆಗ ರಸಾಯನ ಶಾಸ್ತ್ರವು ಏಳಿಗೆಯ ಹಂತದಲ್ಲಿತ್ತು. ಈ ಏರು ಗತಿಯು ಲಕ್ಷಾಂತರ ರಸಾಯನಿಕಗಳನ್ನು ಸೃಷ್ಟಿಸಿತು.
ಹೀಗೆ ಒಂದು ಅಭಿವೃದ್ಧಿಯ ಮಾನದಂಡವೆಂದರೆ ಹೊಸ ಹೊಸ ಉತ್ಪತ್ತಿ ಎಂಬಂತಹ ಸಂದರ್ಭದಲ್ಲಿ ಕೃಷಿಯು ಅದರ ಪ್ರಭಾವಕ್ಕೆ ಒಳಗಾಯಿತು. ಆಧುನಿಕ ಕೃಷಿಯು ಇಡೀ ಈ ಹೊಸ ಹೊಸ ಪರಿಕರಗಳ ಬರಾಟೆಯಿಂದ ಬೆಳೆಯತೊಡಗಿತು. ರಂಜಕ, ಸಾರಜನಕ, ಪೊಟ್ಯಾಷ್‌ ಇತ್ಯಾದಿ ಗೊಬ್ಬರಗಳ ಜೊತೆಗೆ ಸಹಸ್ರಾರು ಕೀಟನಾಶಕ, ಕಳೆನಾಶಕ, ಶಿಲೀಂದ್ರನಾಶಕ ಇತ್ಯಾದಿ, ಇತ್ಯಾದಿಗಳು ಸೇರಿದವು. ಉತ್ಪನ್ನ ಪ್ರೇರಿತ-ಮಾರುಕಟ್ಟೆಯನ್ನೇ ಗುರಿಯಾಗಿಸಿ ಕೊಂಡ-ಕೃಷಿಯೇ ಆಧುನಿಕತೆ ಎನ್ನುವಂತಾಯಿತು. ಇದು ಸಹಜವಾಗಿ ವ್ಯವಹಾರ, ಲಾಭ, ವಸಾಹತುಶಾಹಿತನ, ಇತ್ಯಾದಿ ಆರ್ಥಿಕ ನಿಲುವುಗಳಲ್ಲಿ ಪ್ರಕಾಶಿಸತೊಡಗಿತು. ಆದರೂ ಯಾವುದೇ ಒಂದೇ ಬಗೆಯ ತೀರ್ಮಾನಗಳು ಸಂಪೂರ್ಣವಾಗಿ ಕೃಷಿಯನ್ನು ನಿರ್ಧರಿಸಲು ಸಾಧ್ಯವಾಗಲಿಲ್ಲ. ಕಾರಣ ಇದೊಂದು ಜೈವಿಕ ಪರಂಪರೆಯಿಂದ ವಿಕಾಸಗೊಂಡ ವಹಿವಾಟು. ಕೀಟಗಳು ಒಮ್ಮೆಲೆ ನಿರೋಧಕತೆಯನ್ನು ಬೆಳೆಸಿಕೊಂಡವು ಹೊಸ ರಸಾಯನಿಕ ಬೇಕಾಯಿತು. ರೋಗ ನಿಯಂತ್ರಣವೂ ಹಾಗೆಯೆ ತಪ್ಪತೊಡಗಿತು. ಜೀವ ಪರಂಪರೆಯ ಸಂಕೀರ್ಣತೆಯ ಅರಿವಾಗಿ ಕೃಷಿಯು ಪರ್ಯಾಯಗಳತ್ತ ವಾಲತೊಡಗಿತು. ಆಗ ಪರ್ಯಾಯಗಳ ಹುಡುಕಾಟ ಆರಂಭವಾಯಿತು. ಜಗತ್ತಿನಾದ್ಯಂತ ೧೯೭೫ರ ನಂತರ ಪರ್ಯಾಯದ ಗಾಳಿ ಬಲವಾಗಿ ಬೀಸತೊಡಗಿತು. ೧೯೯೦ರ ದಶಕದಲ್ಲಿ ಭಾರತದಲ್ಲಿ ಈ ಬೆಳವಣಿಗೆಗೆ ಸಾಕಷ್ಟು ಪ್ರಭಾವ ಬೀರಿತು. ರೈತರೂ ಸಮ್ಮೇಳನಗಳು, ಕಮ್ಮಟಗಳು, ಕಾರ್ಯಾಗಾರಗಳು ಎಂದೆಲ್ಲಾ ಸುತ್ತುತ್ತಾ ಹುಡುಕಾಟದಲ್ಲಿ ತೊಡಗಿದರು. ಹೀಗಾಗಲು ಕೃಷಿಯ ಚಲನಾಶೀಲತೆಯನ್ನು ಮಣ್ಣಿನ ಹಿನ್ನೆಲೆಯಿಂದ ಪರಾಮರ್ಶಿಸುವ ಅಗತ್ಯವಿದೆ. ಮೇಲಿನ ಎಲ್ಲಾ ಬದಲಾವಣೆಗಳೂ ಮಣ್ಣಿನ ಸಹಚರ್ಯವನ್ನು ಭಿನ್ನ ರೀತಿಯಲ್ಲೇ ಬೆಳೆಸುತ್ತಾ ಸಾಗಿದವು. ವೈಜ್ಞಾನಿಕ ಆಧುನಿಕತೆಯು ಇದಕ್ಕೆ ಒತ್ತು ಕೊಡುತ್ತಾ ಬೆಳೆಯಿತು. ಇಷ್ಟೆಲ್ಲಾ ದೊಡ್ಡ ದೊಡ್ಡ ಮಾದರಿಗಳ ಜೊತೆಗೆ ಮಣ್ಣಿನ್ನು ಅರಿಯುವ ಆ ಮೂಲಕ ಕೃಷಿಗೆ ಅರಿವನ್ನು ಕೊಡುವ ರಸಾಯನಿಕ ಮಾದರಿಗಳು ಹೆಚ್ಚಿನದಾಗಿ ಕಂಡು ವಿಕಾಸಗೊಂಡವು. ಇವೆಲ್ಲವನ್ನೂ ಮಣ್ಣಿನ, ರೈತರ ಪರಿಭಾಷೆಯಲ್ಲಿಟ್ಟು ಜೈವಿಕ ಹಾಗೂ ನಿಸರ್ಗಕ್ಕೆ ಹತ್ತಿರವಾದ ಫಲದೊಡನೆ ನೋಡುವ ಸಾಧ್ಯತೆಯನ್ನು ಕಟ್ಟಬೇಕಿದೆ.
ಮಣ್ಣಿನ ಸ್ವಭಾವವನ್ನು ಕುರಿತು ಒಂದು ಮಾತಿದೆ.
“ಈ ಭೂಮಿಯ ಜೊತೆ ನೀನು ಮಾತನಾಡು ಆಕೆ ನಿನಗೆ ಕಲಿಸುತ್ತಾಳೆ”.
ಹೀಗೆ ಹೇಳುವ ಈ ಮಾತಿನಲ್ಲಿ ಮಣ್ಣಿನಿಂದ ರೂಪಿತವಾಗಿರುವ ಮಾನವನ ಬದುಕು ಅದೆಷ್ಟು ಮಣ್ಣನ್ನೇ ಅವಲಂಭಿಸಿದೆ ಎಂಬುದರ ಸಾಬೀತು ಅಷ್ಟೆ. ಈ ಮಣ್ಣು ಎಲ್ಲಾ ಜೀವಿಗಳಿಗೂ ಮತ್ತು ಎಲ್ಲಾ ಬಗೆಯ ಆಹಾರಕ್ಕೂ ಮೂಲಧಾರವಾಗಿದ್ದರೂ, ಅದು ಕೇವಲ ಕಡಿಮೆ ಅರ್ಥವಾಗಿರುವ ಒಂದು ಮಾಧ್ಯಮವಾಗಿದೆ. ಮಣ್ಣಿನ ಫಲವತ್ತತೆಯೆಂಬುದು ಈಗ ಎಲ್ಲ ರೈತರ ಅನುಭವಕ್ಕೂ ಮತ್ತೂ ತಿಳುವಳಿಕೆಗೂ ಸಿದ್ದವಾಗಿರುವ ವಿಚಾರ. ಕಳೆದ ಐವತ್ತು ವರ್ಷಗಳಿಂದ ರೈತರು ಒಂದಲ್ಲಾ ಒಂದು ಬಗೆಯಲ್ಲಿ ಈ ಆಧುನಿಕ ಅರಿವನ್ನು ತಮ್ಮ ಸಾಂಪ್ರದಾಯಿಕ ಅರಿವಿನ ಜೊತೆಗೆ ಬಳಸಿದ್ದಾರೆ. ಇಷ್ಟೆಲ್ಲಾ ಬೆಳವಣಿಗೆಗಳ ನಡುವೆ ಮತ್ತೆ ಮತ್ತೆ ಆಧುನಿಕ ಅರಿವಿನ ಜೊತೆಗೆ ಸಾಂಪ್ರದಾಯಕ ಅರಿವನ್ನು ಪುನರ್ಜೋಡಿಸಿ ನೋಡುವ ಕೃಷಿಯ ಸಾಹಿತ್ಯವನ್ನು ಆಗಾಗ್ಗೆ ಕಾಣುತ್ತಿದ್ದೇವೆ. ಮೊದಲಿನಿಂದಲೂ ಮಣ್ಣು ವಿಜ್ಞಾನವು ಕೃಷಿಯನ್ನು ಮೂಲ ಹಂತದಿಂದ ಆಧುನಿಕತೆಯೆಡೆಗೆ ಕೊಂಡ್ಯೊದ ವಿಜ್ಞಾನವಾಗಿದೆ. ಹೆಚ್ಚೂ ಕಡಿಮೆ ಕೃಷಿಗೆ ವಿಜ್ಞಾನದ ನಂಟು ಹತ್ತಿದ್ದೇ ಮಣ್ಣಿನ ಕುರಿತ ವಿಜ್ಞಾನದ ಅನ್ವಯಗಳಿಂದ. ಮುಖ್ಯವಾಗಿ ಬೆಳೆಗೆ ಏನೇನು ಬೇಕು ಎನ್ನುವ ಪ್ರಶ್ನೆಯಿಂದ ಆರಂಭವಾದ ಈ ಬೆಳವಣಿಗೆಗಳು ಅನೇಕಾನೇಕ ರಸಗೊಬ್ಬರಗಳನ್ನು ಇಂದು ತಂದೊಡ್ಡಿವೆಯಲ್ಲದೆ ಜೊತೆಗೆ ಅನೇಕ ಸಮಸ್ಯೆಗಳನ್ನೂ ತಂದಿವೆ. ಇವುಗಳ ಕೂಲಂಕುಷವಾದ ಸವಿವರವೇ ಇಲ್ಲಿ ಮುಂದೆ ಚರ್ಚಿತ ವಿಚಾರಗಳ ಮೂಲ ಆಶಯ.
ಸಸ್ಯಗಳಿಗೇನು ಬೇಕು ಏನೇನು ಬೇಕು ಎನ್ನುವುದಕ್ಕೆ ಉತ್ತರವಾಗಿ ಕಂಡುಕೊಂಡ ಪೋಷಕಾಂಶಗಳು ಮಣ್ಣಿನ ಫಲವತ್ತತೆಯೆಂಬ ವಿಶ್ಲೇಷಣೆಯಲ್ಲಿ ಅರಿವಿನ ಬೆಳಕನ್ನು ನೀಡತೊಡಗಿವೆ. ಈ ಫಲವತ್ತತೆಯ ಅರಿವು ನಿರ್ವಹಣೆಯಲ್ಲಿ ಫಲಕೊಡುತ್ತಾ ಮತ್ತೆ ಮತ್ತೆ ಕಂಡುಕೊಂಡ ಉತ್ತರಗಳಿಂದಾಗಿ ಹೊಸ ಹೊಸ ತಿಳುವಳಿಕೆಯನ್ನು ಕಟ್ಟಿಕೊಡುತ್ತಾ ಬೆಳೆದಿವೆ. ಇವೇ ಇಂದು ಸಮಗ್ರ ಪೋಷಕಾಂಶಗಳ ನಿರ್ವಹಣೆಯೆಂಬುದಾಗಿ ಮಣ್ಣಿನ ಫಲವತ್ತತೆಯನ್ನು ಕಾಪಾಡುವ ಅವಶ್ಯ ತಂತ್ರಗಳನ್ನು ವಿಕಸಿಸಿವೆ.
ಮಣ್ಣು ಎಲ್ಲಾ ಬಗೆಯ ಆಹಾರದ ತಯಾರಿಯಲ್ಲಿ ಮೂಲಧಾರವಾಗಿದೆ. ಆ ಮೂಲಕ ಮಣ್ಣಿನ ಆರೋಗ್ಯ ಕಾಪಾಡುವ ಜವಾಬದ್ದಾರಿ ನಮಗೆಲ್ಲಾ ಇದೆ. ಯಾವುದೇ ಜೀವಿಯ ಅಗತ್ಯಗಳೆಂದರೆ ವಿವಿಧ ಬಗೆಯ ಪೋಷಕಾಂಶಗಳು. ಮುಖ್ಯವಾಗಿ ಸುಮಾರು ೨೦ ಬಗೆಯ ಮೂಲವಸ್ತುಗಳು ಇವನ್ನು ಒಳಗೊಂಡಿವೆ. ಈ ಇಪ್ಪತ್ತೂ ಬಗೆಯ ಪೋಷಕಾಂಶಗಳನ್ನು ಸಮಗ್ರವಾಗಿ ನಿರ್ವಹಿಸುವುದೇ ಮುಖ್ಯವಾದದ್ದು. ಆದರೆ ಏನಾಗಿದೆ ಇದರಲ್ಲಿ ಬಹು ಮುಖ್ಯವಾಗಿ ಹಾಗೂ ಹೆಚ್ಚಿನ ಪ್ರಮಾಣದಲ್ಲಿ ಬಳಕೆಯಾಗುವ ಕೆಲವು ಮೂಲವಸ್ತುಗಳು ಪ್ರಾಮುಖ್ಯತೆಯನ್ನು ಪಡೆದಿವೆ. ಆದರೆ ನಮ್ಮ ಸಂಪೂರ್ಣ ಆರೋಗ್ಯಕ್ಕೆ ಎಲ್ಲವೂ ಮುಖ್ಯವಾದವು. ನಾವು ಬಳಸುವ ಯಾವುದೇ ಆಹಾರವು ಈ ಎಲ್ಲಾ ಮೂಲವಸ್ತುಗಳನ್ನು ಒಳಗೊಂಡಿರಬೇಕಾಗಿದೆ. ಅದಕ್ಕಾಗಿ ಮಣ್ಣು ಅವುಗಳನ್ನು ಒದಗಿಸುವಂತೆ ಇರಬೇಕು. ಈ ಮೂಲವಸ್ತುಗಳೆಂದರೆ ಇಂಗಾಲ, ಜಲಜನಕ, ಆಮ್ಲಜನಕ, ಸಾರಜನಕ, ರಂಜಕ, ಪೊಟ್ಯಾಸಿಯಂ, ಕ್ಯಾಲ್ಸಿಯಂ, ಮ್ಯಾಗ್ನೀಸಿಯಂ, ಗಂಧಕ, ಕಬ್ಬಿಣ, ಮ್ಯಾಂಗನೀಸ್‌, ಬೋರಾನ್‌, ಮಾಲಿಬ್ದಿನಂ, ತಾಮ್ರ, ಸತು, ಕ್ಲೋರಿನ್‌, ಸೋಡಿಯಂ, ಕೋಬಾಲ್ಟ್‌, ಸೆಲೆನಿಯಂ, ಮತ್ತು ಸಿಲಿಕಾನ್‌. ಇವುಗಳಲ್ಲಿ ಇಂಗಾಲ, ಜಲಜನಕ ಮತ್ತು ಆಮ್ಲಜನಕ ಹೊರತು ಪಡಿಸಿದರೆ ಉಳಿದವೆಲ್ಲಾ ನೇರವಾಗಿ ಮಣ್ಣಿನಿಂದಲೇ ದೊರೆಯುತ್ತವೆ. ಹಾಗಾಗಿ ಮಣ್ಣಿಗೆ ಅವುಗಳನ್ನು ಒದಗಿಸುವ ಮಹತ್ತರ ಜವಾಬ್ದಾರಿ ಇದೆ. ಇಂಗಾಲ, ಜಲಜನಕ, ಆಮ್ಲಜನಕಗಳು ಸಸ್ಯಗಳಿಗೆ ಇಂಗಾಲಾಮ್ಲ, ಗಾಳಿ ಮತ್ತು ನೀರಿನಿಂದ ದೊರೆಯುತ್ತವೆ. ಆದ್ದರಿಂದ ಸಸ್ಯ ಪೋಷಕಾಂಶಗಳ ನಿರ್ವಹಣೆಯಲ್ಲಿ ಕೆಲವು ಸಂಗತಿಗಳನ್ನು ಲಕ್ಷ್ಯದಲ್ಲಿಟ್ಟು ನೋಡಬೇಕಾಗುತ್ತದೆ. ಅವೆಂದರೆ ಅವಶ್ಯವಿರುವ ಎಲ್ಲಾ ಪೋಷಕಾಂಶಗಳನ್ನು ಬೆಳೆಗೆ ಸಿಗುವ ರೀತಿಯಲ್ಲಿ ನೋಡಿಕೊಳ್ಳಬೇಕು, ಬೆಳೆಗೆ ವಿವಿಧ ಹಂತದಲ್ಲಿ, ಪೋಷಕಾಂಶಗಳು ಅವಶ್ಯವಿರುವಷ್ಟು ಪ್ರಮಾಣದಲ್ಲಿ ಸಿಗುವಂತಿರಬೇಕು. ಪೋಷಕಾಂಶಗಳು ಸುಲಭವಾಗಿ ಸಿಗುವ ರೂಪದಲ್ಲಿರಬೇಕು. ಪೋಷಕಾಂಶಗಳು ಒಂದಕ್ಕೊಂದು ಸಮತೋಲನ ಪ್ರಮಾಣದಲ್ಲಿರಬೇಕು.
ಇವನ್ನು ಸಮರ್ಥವಾಗಿ ನಿರ್ವಹಿಸುವ ಏಕಮಾತ್ರ ಮಾರ್ಗವೆಂದರೆ ಸಮಗ್ರ ಪೋಷಕಾಂಶ ನಿರ್ವಹಣಾ ಪದ್ದತಿಯ ಅಳವಡಿಕೆ. ಏನಿದು ಸಮಗ್ರ ಪೋಷಕಾಂಶ ನಿರ್ವಹಣಾ ಪದ್ಧತಿ? ಈ ಸಾಲೆ ಉತ್ತರಿಸುವಂತೆ ಈ ಹಿಂದೆ ಹೇಳಿದ ಎಲ್ಲಾ ಮೂಲ ವಸ್ತುಗಳ ದೊರಕುವಂತೆ ನಿರ್ವಹಿಸುವ ಸಮಗ್ರವಾದ ಒಂದು ಪದ್ಧತಿ. ಅದೆಂದರೆ ಎಲ್ಲವನ್ನೂ ಒದಗಿಸುವ ಎಲ್ಲಾ ಮೂಲಗಳ ಪದಾರ್ಥಗಳನ್ನು ಬಳಸಿ ಮಣ್ಣಿನ ಮೂಲವಸ್ತುಗಳ ಕೊರತೆಯನ್ನು ನಿಭಾಯಿಸುವುದು. ರೈತರಿಗೆಲ್ಲಾ ಗೊಬ್ಬರದ ಬಳಕೆಯೆಂದರೆ, ಯೂರಿಯಾ, ಡಿಎಪಿ, ಪೊಟ್ಯಾಷ್‌ ಎಂಬುದು ಸಾಮಾನ್ಯವಾಗಿ ತಿಳಿದಿದೆ. ಅಷ್ಟೇ ಅಲ್ಲದೆ, ಇವೆಲ್ಲಾ ಬರುವುದಕ್ಕೂ ಮೊದಲೂ ಬೇಸಾಯ ಎನ್ನುವುದು ಇತ್ತು. ಅಲ್ಲದೆ ನಿಸರ್ಗವೂ ನಿತ್ಯ ಬೇಸಾಯ ಮಾಡುತ್ತಲೇ ಇದೆ. ಇಲ್ಲದಿದ್ದರೆ ಕಾಡುಗಳು ಎಲ್ಲಿರುತ್ತಿದ್ದವು? ಇವನ್ನು ಅರ್ಥೈಸಿಕೊಂಡು ಪೋಷಕಾಂಶ ನಿರ್ವಹಿಸುವ ಮಾರ್ಗವೇ ಸಮಗ್ರ ಪೋಷಕಾಂಶ ನಿರ್ವಹಣಾ ಪದ್ದತಿ. ಇದಕ್ಕಾಗಿ ಎಲ್ಲವನ್ನು ನೀಡುವಂತಹ ಎಲ್ಲಾ ಮೂಲಗಳನ್ನೂ ಬಳಸುವ ಮಾರ್ಗವೇ ಸಮಗ್ರ ಪೋಷಕಾಂಶ ನಿರ್ವಹಣೆ. ಇದರಲ್ಲಿ, ಸಾವಯವ ಅಥವಾ ಕೊಟ್ಟಿಗೆ ಗೊಬ್ಬರ, ಹಸಿರು ಗೊಬ್ಬರ, ರಸಗೊಬ್ಬರ, ಅಲ್ಲದೆ ಸಾರಜನಕ ಸ್ಥಿರೀಕರಿಸುವ ಜೀವಾಣು, ರಂಜಕ ಕರಗಿಸುವ ಜೀವಾಣು ಹೀಗೆ ಎಲ್ಲವನ್ನು ಬಳಸಿ ಉತ್ತಮ ಪೋಷಕಾಂಶ ನಿರ್ವಹಿಸುವುದೇ ಆಗಿದೆ.
ಹಾಗೆಂದರೆ ಇದೇನಿದು ಹೊಸದೇ? ಪೋಷಕಾಂಶಗಳ ನಿರ್ವಹಣೆಗೂ ಸಮಗ್ರ ಪೋಷಕಾಂಶಗಳ ನಿರ್ವಹಣೆಗೂ ಬಹಳ ವ್ಯತ್ಯಾಸಗಳಿವೆಯೇ? ಎಂಬ ಪ್ರಶ್ನೆ ಸಹಜವಾಗಿ ಉದ್ಭವಿಸಿತು. ಪೋಷಕಾಂಶಗಳ ನಿರ್ವಹಣೆ ಎಂದರೆ ಮಣ್ಣಿನಲ್ಲಿ ಸಸ್ಯಗಳ ಬೆಳವಣಿಗೆಗೆ ಅಗತ್ಯವಾಗಿ ಬೇಕಾದ ಪೋಷಕಾಂಶಗಳ ಕಾಪಾಡುವಿಕೆ. ಆದರೆ ಇವನ್ನು ಕೇವಲ ಯಾವುದೋ ಒಂದೇ ಮೂಲದಿಂದ ಒದಗಿಸಿದರಷ್ಟೇ ಸಾಲದು ಅದರಿಂದ ನೈಸರ್ಗಿಕವಾಗಿ ನಿರ್ವಹಿಸುವ ಮಣ್ಣಿನ ಆರೋಗ್ಯಕ್ಕೆ ವ್ಯತಿರಿಕ್ತ ಪರಿಣಾಮ ಬೀರುತ್ತದೆ ಎಂದು ಕಂಡು ಕೊಂಡು ವಿಕಸಿಸಿದ ಮತ್ತಷ್ಟು ನವೀನ ಅರಿವೇ ಸಮಗ್ರ ಪೋಷಕಾಂಶಗಳ ನಿರ್ವಹಣೆ.
ಫಲವತ್ತತೆಯ ನಿರ್ವಹಣೆಯಲ್ಲಿ ಹಲವಾರು ರಸಗೊಬ್ಬರಗಳ ಬಳಕೆ ರೈತರಿಗೆ ತುಂಬಾ ಸಹಜವಾಗಿ ತಿಳಿದಿದೆ. ಆದರೆ ಬಹುಪಾಲು ಮಾನವರ ಸಹಜ ಸ್ವಭಾವವೇ ವೇಗದಿಂದ ಗುರಿತಲುಪುವ ಆಸೆಯಾದ್ದರಿಂದ ಈ ಭರದಲ್ಲಿ ಅಧಿಕ ರಸಗೊಬ್ಬರಗಳು ಇಲ್ಲವೇ ಅಸಮತೋಲ ಬಳಕೆ ಇತ್ಯಾದಿಯಿಂದಾಗಿ ಕೃಷಿಯೊಂದು ನಿಸರ್ಗ ಕ್ರಮವೆಂಬುದನ್ನು ಮರೆತಂತೆ ಕಾಣತೊಡಗಿದ್ದಾನೆ. ಇದರಿಂದಾಗಿ ಇದನ್ನು ಮತ್ತೆ ಮರು ಚಿಂತನೆ ಮಾಡುವ ಅವಕಾಶ ಬಂದೊದಗಿದೆ.
ಮುಖ್ಯವಾಗಿ ಬೇಸಾಯದ ಕ್ರಮವೆ ನಿಸರ್ಗದೊಡನೆಯೆ ಅನುಸಂಧಾನವಾಗಿರಬೇಕು. ಆಗ ಬಹುಪಾಲು ಸಮಸ್ಯೆಗಳು ಸುಲಭವಾಗಿ ಪರಿಹಾರದ ಮಾರ್ಗವನ್ನು ಕಂಡುಕೊಳ್ಳುತ್ತವೆ. ಕೃಷಿಯ ನಿಯಮವನ್ನು ಅರ್ಥಮಾಡಿಕೊಳ್ಳಲು ನಿಸರ್ಗದ ಕಾಡಿನ ಬೇಸಾಯದ ಮಾದರಿಯನ್ನು ರೈತರು ಯೋಚಿಸಬಹುದು. ಕಾಡಿಗೆ ಯಾರೂ ಉಳುಮೆ ಮಾಡಿ ಗೊಬ್ಬರಹಾಕಿ, ಬಿತ್ತನೆ ಮಾಡಿ ನೀರು ಹಾಯಿಸುವುದಿಲ್ಲ. ಔಷಧ ಸಿಂಪಡಿಸುವುದಿಲ್ಲ. ಆದಾಗ್ಯೂ ಅಲ್ಲಿ ನಿರಂತರವಾದ ಒಕ್ಕಲು ನಡೆದೇ ಇರುತ್ತದೆ. ಅಂತಹ ಮಾದರಿಯನ್ನು ಮಾನವ ತನ್ನ ಜಮೀನಿನಲ್ಲಿ ಸ್ವಲ್ಪ ಮಟ್ಟಿಗಾದರೂ ಮಾಡಲು ಸಾಧ್ಯವಾದರೆ ಅದರಿಂದ ನಿಸರ್ಗಕ್ಕೆ ಮತ್ತು ತಮ್ಮ ತೋಟದಲ್ಲಿ ಬೇಸಾಯಕ್ಕೆ ಸುಸ್ಥಿರತೆ ಪಡೆಯುತ್ತದೆ.
ಮಣ್ಣಿಗೆ ತನ್ನ ಫಲವತ್ತತೆಯನ್ನು ಕಾಪಾಡಿಕೊಳ್ಳುವ ಮತ್ತು ಆ ಮೂಲಕ ನಿರಂತವಾಗಿ ತನ್ನ ಮೇಲೆ ಬೆಳೆದ ಗಿಡಗಳಿಗೆ ಪೋಷಕಾಂಶಗಳನ್ನು ಒದಗಿಸುವ ಗುಣವಿದೆ. ಇದಕ್ಕಾಗಿ ಮಣ್ಣಿನಲ್ಲಿ ಸಾಕಷ್ಟು ಸಾವಯವ ವಸ್ತು ಅಥವಾ ಇಂಗಾಲದ ವಸ್ತು ಇರಬೇಕಾಗುತ್ತದೆ. ನಿಸರ್ಗದಲ್ಲಿ ಇದು ಯಾವುದೇ ಜೀವಿ ಸತ್ತ ಮೇಲೆ ಮರಳಿ ಮಣ್ಣಿಗೇ ಸೇರುವ ಸರಳ ತತ್ವದ ಆಧಾರದಲ್ಲಿ ನಡೆಯುತ್ತಿರುತ್ತದೆ. ಅದೇ ರೀತಿಯಲ್ಲಿ ಸಾಧ್ಯವಾದಷ್ಟು ಉಳಿಕೆಗಳನ್ನು ಮರಳಿ ಮಣ್ಣಿಗೇ ಸೇರಿಸುವುದರ ಮೂಲಕ ಕಾಪಾಡಿಕೊಳ್ಳಬೇಕು. ಯಾವುದೇ ಸಸಿಯು ತನಗೇನು ಬೇಕೋ ಅದನ್ನು ತಾನು ಹುಟ್ಟಿ ಬೆಳೆದ ನೆಲದಿಂದ ಪಡೆದಿರುತ್ತದೆ. ಆದ್ದರಿಂದ ಭೂಮಿಗೆ ಸಾಕಷ್ಟು ತಿಂದು ಬಿಟ್ಟ ಉಳಿಕೆಗಳನ್ನು ಅಂದರೆ ತಿಂದು ಬಿಟ್ಟ ನಂತರ ಉಳಿದ ತ್ಯಾಜ್ಯವನ್ನು ಅದೇ ನೆಲಕ್ಕೆ ಕೊಡಬೇಕಾದ್ದು ಪ್ರಕೃತಿ ಧರ್ಮ, ಆ ಮೂಲಕ ಆ ಮಣ್ಣಿನ ಹಾಗೂ ನೆಲದ ಫಲವತ್ತತೆಯನ್ನೂ ಉಳಿಸಿಕೊಟ್ಟ ಹಾಗಾಗುತ್ತದೆ. ಜೊತೆಯಲ್ಲಿ ಮಣ್ಣಿನಲ್ಲಿ ನೀರನ್ನು ಹಿಡಿದಿಟ್ಟು ಕೊಳ್ಳುವ ಗುಣವನ್ನು ಹೆಚ್ಚಿಸಿದಂತೆ ಆಗುತ್ತದೆ. ಮಣ್ಣಿನ ಫಲವತ್ತೆಯ ಅರಿವು ಅದರ ಪರೀಕ್ಷೆ ಮತ್ತು ವಿಶ್ಲೇಷಣೆಗಳ ಮೂಲಕ ನಡೆಸಲಾಗುತ್ತದೆ.
ಮಣ್ಣು ಮತ್ತು ಮಾನವ (3)
ಮಣ್ಣು ಪರೀಕ್ಷೆ ಮತ್ತು ಅದರ ವಿಶ್ಲೇಷಣೆ: ಈ ಬಗೆಯ ಫಲವತ್ತತೆಯ ಅರಿವನ್ನು ಎಳೆ ಎಳೆಯಾಗಿ ವಿವಿಧ ಪೋಷಕಾಂಶಗಳ ಒಟ್ಟಾರೆ ಪ್ರಮಾಣಗಳ ಅಳತೆಗಳ ಮೂಲಕ ವಿಶ್ಲೇಷಣೆಗೆ ಒಳ ಪಡಿಸಲಾಗುವುದು. ಮುಖ್ಯವಾಗಿ ಪ್ರಧಾನ ಪೋಷಕಾಂಶಗಳು (ಸಾರಜನಕ, ರಂಜಕ ಪೊಟ್ಯಾಸಿಯಂ, ಗಂದಕ, ಕ್ಯಾಲ್ಸಿಯಂ ಮತ್ತು ಮ್ಯಾಗ್ನಿಸಿಯಂ) ಹಾಗೂ ಲಘು ಪೋಷಕಾಂಶಗಳು (ಸತು, ಕಬ್ಬಿಣ, ಮ್ಯಾಂಗನೀಸ್‌, ತಾಮ್ರ, ಮಾಲಿಬ್ಡಿನಂ, ಬೋರಾನ್‌ ಕ್ಲೋರಿನ್‌) ಎಂಬುದಾಗಿ ಅರಿಯಲಾಗಿದೆ. ಅವುಗಳಲ್ಲಿ ಪ್ರಧಾನ ಪೋಷಕಾಂಶಗಳಲ್ಲಿ ರಸಗೊಬ್ಬರ ಮೂಲವಸ್ತುಗಳಾದ, ಸಾರಜನಕ, ರಂಜಕ ಮತ್ತು ಪೊಟ್ಯಾಸಿಯಂ ಪ್ರಮಾಣಗಳನ್ನು ಪ್ರಮುಖವಾಗಿ ಅಳೆದು ರಸಗೊಬ್ಬರಗಳನ್ನು ಶಿಫಾರಸು ಮಾಡಲಾಗುವುದು. ಇದನ್ನು ಮಣ್ಣು ಪರೀಕ್ಷೆಯ ಮೂಲಕ ಮಾಡಲಾಗುವುದು. ಮಣ್ಣು ಪರೀಕ್ಷೆಯ ವಿವರಗಳು ಮತ್ತು ಅದನ್ನು ನಿರ್ವಹಿಸುವ ರೀತಿಯು ರಸಾಯನಿಕ ಶಾಸ್ತ್ರಿಯ ಮಾದರಿಯಿಂದ ನಡೆಸಲಾಗುವುದು. ವಿಶ್ಲೇಷಣೆಗೆ ಒಳಪಡಿಸುವ ಮಣ್ಣನ್ನು ಅಗತ್ಯದ ಮೂಲವಸ್ತುವಿಗೆ ಅನುಗುಣವಾಗಿ ರಸಾಯನಿಕಗಳಿಂದ ಪ್ರಕ್ರಿಯೆಗಳಿಗೆ ಒಳಪಡಿಸಿ ನಂತರ ಮೂಲವಸ್ತುವಿನ ಪ್ರಮಾಣವನ್ನು ನಿಶ್ಕರ್ಷೆ ಮಾಡಲಾಗುವುದು. ಇದಕ್ಕೆ ಪ್ರತಿಯೊಂದು ಮೂಲವಸ್ತುವಿಗೂ ಒಂದೊಂದು ಬಗೆಯ ರಸಾಯನಿಕ ಮಾರ್ಗವಿದ್ದು ಆ ಮೂಲಕ ವಿಶ್ಲೇಷಣೆಯನ್ನು ಮಾಡಬೇಕಾಗುತ್ತದೆ. ಇವೆಲ್ಲವೂ ಮಣ್ಣಿನಲ್ಲಿ ಆಯಾ ಮೂಲವಸ್ತುಗಳ ಅಥವಾ ಪೋಷಕಾಂಶಗಳ ದೊರಕುವಿಕೆಯನ್ನು ನಿರ್ಧರಿಸುತ್ತವೆ. ಈ ಸಂದರ್ಭದಲ್ಲಿ ದೊರಕುವಿಕೆಯ ಪ್ರಮಾಣ ಎಷ್ಟು ಎಂಬುದರ ಆಧಾರದ ಮೇಲೆ ಮತ್ತು ಯಾವ ಬೆಳೆಯನ್ನು ಬೆಳೆಸಬೇಕು ಎಂಬುದನ್ನು ಆಧರಿಸಿ ಶಿಫಾರಸ್ಸು ಮಾಡಲಾಗುವುದು. ಆದರೆ ಇದೇನಿದ್ದರೂ ಮಣ್ಣು ಮತ್ತು ಮಾನವರ ಸಂಬಂದವನ್ನು ರಸಾಯನಿಕವಾಗಿ ಕೃಷಿಯಲ್ಲಿ ಹಲವು ಪರಿಕರಗಳ ಬಳಕೆಗೆ ಸೀಮಿತಗೊಳ್ಳುವಂತೆ ವಿಮರ್ಶಿಸಲು ಸಾಧ್ಯವಾಗಿದೆ. ಸಂಪೂರ್ಣವಾಗಿ ಸಂಬಂಧಗಳನ್ನು ಅನುಭವಕ್ಕೆ ತರಲು ಇಡಿಯಾಗಿ, ಹಾಗೂ ಅವೆಲ್ಲವುಗಳಾಚೆಯೂ ನೋಡಬೇಕಿದೆ.
ಮಣ್ಣಿನ ನಿರ್ವಹಣೆಯ ಮೇಲೆ ಪ್ರಭಾವಿಸುವ ಅಂಶಗಳು
ಚರಿತ್ರೆಯ ಪೂರ್ವದ ನಾಗರೀಕ ಸಮಾಜವು ಈ ನೆಲವನ್ನು ಅಥವಾ ಮಣ್ಣನ್ನು ಒಂದು ಅಧೀನ ಆಸ್ತಿಯೆಂಬುದಾಗೀಯೆ ನೋಡುತ್ತಾ ಬಂದಿರುವುದು ಕಾಣಬರುತ್ತದೆ. ನೆಲದ ಜೊತೆಗೆ ಮಾನವರ ಸಂಬಂಧವನ್ನು ನಿರೂಪಿಸುವ ಜವಾಬ್ದಾರಿಗಳು ಚರಿತ್ರೆಯ ಪೂರ್ವದಲ್ಲಿನ ದಾಖಲೆಗಳು ಅಪರೂಪ ಇದ್ದರೂ ಸಹ ಅವುಗಳೆನಿದ್ದರೂ ಆಳ್ವಿಕೆಯ ಸಂಬಂಧಿಸದವಷ್ಟೇ. ಆದರೆ ಇವೂ ಸಹ ಅಲ್ಲಿಂದಲೇ ಮಣ್ಣಿನ ನಿರ್ವಹಣೆಯ ಮೇಲೆ ಅತ್ಯಂತ ಪ್ರಭಾವಶಾಲಿಯಾದ ಮಹತ್ವಗಳನ್ನು ಬಿಂಬಿಸುತ್ತವೆ. ಆಗಷ್ಟೇ ನಾಗರೀಕ ಸಮಾಜವು ಈ ವಾಸ್ತವಿಕ ಜಗತ್ತಿಗೆ ತೆರೆದುಕೊಳ್ಳುತ್ತಿಷ್ಟೇ ಅದರಿಂದ ಬಹು ಕಾಲದ ಬಾಳಿಕೆಯ ತಂತ್ರಗಳಾಗಲಿ ನಿರ್ವಹಣಾ ಕೌಶಲ್ಯಗಳಾಗಲಿ ಬೆಳಕಿಗೆ ಬಂದಿರದಿರುವುದು ಸಾಧ್ಯತೆಯಿದೆ.
ಕೃಷಿಯೊಂದು ಅತ್ಯಂತ ಪ್ರಭಾವಶಾಲಿ ವೃತ್ತಿಯಾಗಿ ವಿಕಾಸಗೊಂಡಾಗಿನಿಂದಲೂ ಬಹು ಮುಖ್ಯವಾಗಿ ಕಂದಾಯ ಪದ್ಧತಿ, ಭೂ ಹಿಡುವಳಿದಾರರ ಮತ್ತು ಗೇಣೀದಾರರ ನಡುವಿನ ಸಂಬಂಧಗಳು ಬಹಳ ಮುಖ್ಯವಾದ ಪಾತ್ರವನ್ನು ವಹಿಸುತ್ತಾ ಬಂದಿವೆ. ಇವೇ ಮಣ್ಣಿನ ಕಾಳಜಿಯನ್ನು ಅವುಗಳ ನಿರಂತರತೆಯನ್ನು ಕಾಪಾಡುವ ಸಾಧನಗಳಾಗಿ ಬೆಳೆದಿವೆ. ನೆಲದ ನಿರ್ವಹಣೆಗೆ ವೈಜ್ಞಾನಿಕವಲ್ಲದ ಅನೇಕ ಸಮಾಜಿಕ, ಆರ್ಥಿಕ ಹಾಗೂ ರಾಜಕೀಲಯ ಕಾರಣಗಳು ರೈತರ ಅರಿವಿನಲ್ಲಿ ಚರ್ಚೆಗೆ ಬರೆದೇ ಇಡೀ ಉದ್ಯಮವನ್ನು ಆಳುತ್ತ ಬಂದಿವೆ. ಇವು ನಿತ್ಯ ಸಮಾಜದ ಬದುಕಿನ ಭಾಗಗಳಂತೆ ಒಪ್ಪಿಕೊಂಡು ನಿಭಾಯಿಸುತ್ತಾ ಬಂದಿವೆ ನಮ್ಮ ಸಮಾಜಗಳು. ಇದರ ಫಲವಾಗಿಯೇ ಭೂ ಗೇಣೀದಾರರ, ಚಳುವಳಿಗಳು, ಕಂದಾಯ ಪದ್ದತಿಗಳು ನಿರಂತರವಾಗಿ ರೈತೋಧ್ಯಮವನ್ನು ಕಾಡಿವೆ. ಇವು ರೈತರ ಮಟ್ಟವನ್ನು ಮೀರಿ ಸಮಾಜದ ಮಟ್ಟದಲ್ಲಿ ನಿರ್ವಹಿಸುವ ವಿಚಾರಗಳಾಗಿವೆ. ಇವಲ್ಲದೆ ರೈತರು ತಮ್ಮ ಜಮೀನಿನ ಮಟ್ಟದಲ್ಲಿ ನಿರ್ವಹಿಸುವ ಅನೇಕ ವಿಚಾರಗಳೂ ಇವೆ ಅವನ್ನು ಈ ಕೆಳಗೆ ವಿವರಿಸಿದೆ. ಈ ವಿಚಾರಗಳು ಗಮನಾರ್ಹ ಏಕೆಂದರೆ ಈ ಪದ್ದತಿಗಳು ವಿಕಾಸ ಗೊಂಡದ್ದೇ ನಮ್ಮ ಸಂಬಂಧಗಳ ಮೂಲಕ. ಇಡೀ ನೆಲದ ಮೇಲೆ ನಮ್ಮ ಆಶಯಗಳು ಬೆಳೆದಂಥೆ ಪದ್ದತಿಗಳೂ ವಿಕಾಸಗೊಂಡಿವೆ.
ಬೆಳೆ ಪದ್ಧತಿಗಳು: ಮಣ್ಣಿನ ಫಲವತ್ತತೆಯನ್ನು ನಿರ್ವಹಿಸಲು ಬೆಳೆ ಪದ್ದತಿಗಳ ಆಧಾರದಿಂದಲೂ ರೈತರು ಗಮನಿಸಬೇಕಾಗುತ್ತದೆ. ಈ ಬೆಳೆ ಪದ್ಧತಿಯು ರೈತರಿಗೇನು ಹೊಸದಲ್ಲ. ಆದರೆ ದಿನಕಳೆದಂತೆ ಕೃಷಿಯ ನಿರಂತರತೆಯಲ್ಲಿ ಸಹಜತೆ ಕಳೆದು ಕೊಂಡು ಏಕ ಬೆಳೆ ಪದ್ದತಿಯತ್ತ ರೈತರು ಗಮನಿಸತೊಡಗಿದ್ದರಿಂದ ಈಗ ಮತ್ತೆ ಹೊಸದಾಗಿ ಆರಂಭವನ್ನು ಮಾಡಬೇಕಿದೆ. ಇದೊಂದು ಹಳೆಯ ಹಾಡಿನ ಹೊಸ ರಾಗ ಅಷ್ಟೆ.
ಬೆಳೆ ಪದ್ದತಿಯಿಂದ ವಿವಿಧ ಬೆಳೆಗಳನ್ನು ಏಕಕಾಲಕ್ಕೆ ನೆಲದ ಸ್ಥಳ ಮತ್ತು ಕಾಲಕ್ಕೆ ತಕ್ಕಂತೆ ಸೂಕ್ತಗೊಳಿಸುವುದೇ ಆಗಿದೆ. ಇದರಿಂದ ಇಡೀ ನೆಲವನ್ನು ಸೂಕ್ತವಾಗಿ ವ್ಯವಸ್ಥಿತವಾಗಿ ಬಳಸಲು ಅನುವು ಗೊಳಿಸಲಾಗುತ್ತದೆ. ಕೋಲಾರದ ರೈತರಿಗೆ ರಾಗಿ ಹೊಲದಲ್ಲಿ, ಅವರೆ, ಹುಚ್ಚೆಳ್ಳು ಮುಂತಾದ ಬೆಳೆಗಳನ್ನು ಏಕ ಕಾಲದಲ್ಲೆ ಬೆಳೆಯ ಪದ್ಧತಿ ಗೊತ್ತು ಇದೇ ಮಾದರಿಯದೇ ಈ ವಿಚಾರವೂ ಸಹ.
ಏಕೆ ಈ ಬಗೆಯ ಪದ್ದತಿಗಳು ಬೇಕು? ಎಂಬುದು ರೈತರು ಮನಗಾಣಬೇಕಾಗಿದೆ. ಅನೇಕ ಸಂಶೋಧನೆಗಳಲ್ಲೂ ಹಾಗೂ ರೈತರ ಅನುಭವದಲ್ಲೂ ಈ ಬಗೆಯಿಂದ ಹೆಚ್ಚಿನ ಲಾಭವನ್ನು ಕಂಡುಕೊಂಡ ಉದಾಹರಣೆಗಳಿವೆ. ಅಲ್ಲದೆ, ಬಹು ಬೆಳೆಯಿಂದ ಒಂದೇ ಬಗೆಯ ಸಾರವು ನೆಲದಿಂದ ಬಳಕೆಯಾಗುವುದಿಲ್ಲ. ಬದಲಿಗೆ ವಿವಿಧ ರೀತಿಯ ಸೂಕ್ಷ್ಮ ಪರಿಸರ ನಿರ್ಮಾಣಗೊಂಡು ಒಟ್ಟಾರೆ ಸುಸ್ಥಿರತೆಗೆ ಸಹಾಯವಾಗುತ್ತದೆ. ಈ ರೀತಿ ಪದ್ದತಿಗಳು ಎಂದರೆ
ಬೆಳೆ ಪರ್ಯಾಯ ಪದ್ಧತಿ: ಒಂದು ಬೆಳೆಯಾದ ಮೇಲೆ ಅದೇ ಬೆಳೆಯನ್ನು ಮತ್ತೆ ಅದೇ ನೆಲದಲ್ಲಿ ಬೆಳೆಯುವುದು ಯಾವುದೇ ಕಾರಣಕ್ಕೂ ಸೂಕ್ತವಲ್ಲ. ಅದರಿಂದ ಬೆಳೆಯ ಪರಿವರ್ತನೆ ಮಾಡುವುದು ಅಂದರೆ ಬೆಳೆಯನ್ನು ಬದಲಾಯಿಸುವುದು. ರಾಗಿಯ ನಂತರ ನೆಲಗಡಲೆ ಇತ್ಯಾದಿ.
ಅಂತರ ಬೆಳೆ ಪದ್ದತಿ: ಬೆಳೆಗಳ ಸಾಲಿನಲ್ಲಿ ವೈವಿಧ್ಯತೆಯನ್ನು ಕಾಪಾಡುವುದು. ಅಂದರೆ ಎರಡು ಸಾಲಿನ ನಂತರ ಮತ್ತೊಂದು ಬೆಳೆ ಅಥವಾ ಗೊತ್ತಾದ ಸಾಲಿನ ಅಂತರದಲ್ಲಿ ಬೇರೆ ಬೆಳೆಯನ್ನು ಬೆಳೆಯುವುದೇ ಆಗಿದೆ.
ಮಿಶ್ರ ಬೆಳೆ ಪದ್ಧತಿ: ಒಂದಕ್ಕಿಂತ ಹೆಚ್ಚು ಬೆಳೆಗಳನ್ನು ಏಕ ಕಾಲದಲ್ಲಿ ಬೆಳೆಯುವುದು. ಉದಾಹರಣೆಗೆ ಹಿಪ್ಪ ನೇರಳೆ ಬೆಳೆಯ ಸಾಲಿನ ಮದ್ಯೆ ಯಾವುದಾದರು ಬೆಳೆಯನ್ನು, ಜೊತೆಗೆ ವಿವಿಧ ಬಗೆಯ ಬೆಳೆಯನ್ನು ಬೆಳೆಯುವುದು.
ಕೂಳೆ ಬೆಳೆ ಪದ್ಧತಿ: ಬೆಳೆಯ ಕೊಳೆಯಿಂದ ಮತ್ತೆ ಬೆಳೆಯನ್ನು ಪಡೆಯುವುದು, ಹಿಪ್ಪು ನೇರಳೆಯಂತೂ ಬಹು ವಾರ್ಷಿಕ ಬೆಳೆ, ಅದರಂತೆ ಕಬ್ಬು ಇತ್ಯಾದಿಯಲ್ಲೂ ಸಾಧ್ಯತೆಗಳಿವೆ.
ಸ್ಥಳೀಯವಾಗಿ ರೂಪುಗೊಂಡ ಯಾವುದೇ ಪದ್ಧತಿ: ಆಯಾ ಪ್ರದೇಶಕ್ಕೆ ಅನುಗುಣವಾಗಿ ಹಲವಾರು ಪದ್ದತಿಗಳು ವಿಕಾಸಗೊಂಡಿದ್ದರೆ ಅಂತಹ ಪದ್ದತಿಗಳೂ ಸಹ ಈ ಬಗೆಯಲ್ಲಿ ಸಹಾಯಕವಾಗುತ್ತವೆ.
ಪರಿಸರದ ಅಧ್ಯಯನ ಹಾಗೂ ರಕ್ಷಣೆ ಮೂಲಕ ಮಣ್ಣಿನ ಕಾಳಜಿ
ಪರಿಸರದ ಕಾಳಜಿ ಆ ಮೂಲಕ ಈ ನೆಲದ ರಕ್ಷಣೆ ಇವು ಆರಂಭವಾದ ಮೇಲೆ ಭಿನ್ನವಾದ ರೀತಿ ರಿವಾಜುಗಳು ಹುಟ್ಟತೊಡಗಿವೆ. ಇವು ನಮ್ಮನ್ನು ಈ ನೆಲದ ಸಂಬಂಧ ಹಚ್ಚುವಲ್ಲಿ ವಿಶೇಷ ಕಾಳಜಿ ವಹಿಸುತ್ತಲಿವೆ. ಪರಿಸರ ರಕ್ಷಣೆಯು ಅಭಿವೃದ್ಧಿಯ ಅವಶ್ಯಕ ಭಾಗವಾಗಿದೆ. ಪರಿಸರ ರಕ್ಷಣೆಕಾರ್ಯ ನೆರವೇರದಿದ್ದಲ್ಲಿ ಅಭಿವೃದ್ಧಿಯು ಅಗೌರವಕ್ಕೆ ದಾರಿಮಾಡಿಕೊಡುತ್ತದೆ. ನಿರೀಕ್ಷಿಸದಷ್ಟು ಅಭಿವೃದ್ಧಿಯನ್ನು ಸಾಧಿಸದಿದ್ದಾಗ ಸಂಪನ್ಮೂಲಗಳ ಲಭ್ಯತೆಯ ಅಭಾವವಾಗಿ ಅರಣ್ಯ ರಕ್ಷಣೆಯ ಕಾರ್ಯ ವ್ಯರ್ಥವಾಗಬಹುದು. ಪರಿಸರದ ಮೇಲಾದ ಹಾನಿಯಿಂದ ಪ್ರಸಕ್ತ ಮತ್ತು ಮುಂದಿನ ಪೀಳಿಗೆಗಳ ಮೇಲೆ ಮನುಷ್ಯನು ಅಭಿವೃದ್ಧಿಯ ಆರೋಗ್ಯದ ಮೇಲೆ ವ್ಯತಿರಿಕ್ತ ಪರಿಣಾಮ ಬೀರುತ್ತದೆ. ಇದರಿಂದ ಉತ್ಪಾದನೆಯಲ್ಲಿ ಕುಂಠಿತವಾಗಿ ಸೌಲಭ್ಯಗಳ ಕೊರತೆಗೆ ದಾರಿ ಮಾಡಿಕೊಡುತ್ತದೆ.
೧೯೯೨ರಲ್ಲಿ ನಡೆದ “ರಿಯೋ” ಸಮಿತಿಯ ನಂತರ ಪರಿಸರ ಕಾಳಜಿ ಹೆಚ್ಚು ಮಹತ್ವ ಪಡೆಯಲಾರಂಭಿಸಿತು. ತದನಂತರ ತಾಂತ್ರಿಕತೆಗಳ ಅಭಿವೃದ್ಧಿಯಲ್ಲಿ ಪರಿಸರ ಕಾಳಜಿ ಕುರಿತಾದ ವೈವಿಧ್ಯಮಯ ಕ್ರಾಂತಿಕಾರಿ ಬೆಳವಣಿಗೆಗಳು ಅಭಿವೃದ್ಧಿ ಹೊಂದಿದ ಮತ್ತು ಅಭಿವೃದ್ಧಿ ಹೊಂದುತ್ತಿರುವ ದೇಶಗಳಲ್ಲಿ ಗಮನಸೆಳೆದವು. “ಪರಿಸರ ಹಾಗೂ ಅಭಿವೃದ್ದಿ” ಕುರಿತಾಗಿ ವಿಚಾರ ಸಂಕೀರ್ಣವನ್ನು ಬ್ರೆಜಿಲ್‌ ದೇಶದಲ್ಲಿ ಏರ್ಪಡಿಸಲು ೧೯೮೯ರಲ್ಲಿ ನಡೆದ ಸಂಯುಕ್ತ ರಾಷ್ಟ್ರಗಳ ಅಸೆಂಬ್ಲಿಯಲ್ಲಿ ಅನುಮೋದನೆ ದೊರೆಯಿ೮ತು. ೧೯೯೨ರ ರಿಯೋ ಸಮಿತಿಯು ಪರಿಸರ ಸವಾಲುಗಳ ಕುರಿತಾಗಿ ಸಂದೇಶ ಸಾರುವ ವಿಶ್ವದ ಮೊಟ್ಟಮೊದಲ ಪ್ರಯತ್ನವಾಗಿದೆ. ವಿನಾಶದ ಹಾದಿಯಲ್ಲಿರುವ ಪರಿಸರವನ್ನು ಮಿತಗೊಳಿಸಲು ಅಥವಾ ತಡೆಯಲು “ರಿಯೋ ಡಿ ಜನರಿಯೊ” ವಿಚಾರ ಸಂಕಿರಣದಲ್ಲಿ ಪಾಲ್ಗೊಂಡಿದ್ದ ವಿವಿಧ ದೇಶಗಳ ತಜ್ಞರು ವಿನಾಶದತ್ತ ಸಾಗಿರುವ ಪರಿಸರವನ್ನು ಸಂರಕ್ಷಿಸುವ ಸಲುವಾಗಿ “ದಿ ಅರ್ಥ್ ಸಮಿತಿ”ಯನ್ನು ರಚಿಸಿದರು.
ಪರಿಸರ ಮತ್ತು ಮಾನವರ ಮಧ್ಯೆ ಆಳವಾದ ಮತ್ತು ಸಮರಸವಾದ ಸಂಬಂಧವಿದೆ. ಭೌತಿಕ ಪರಿಸರದಲ್ಲಿ ಭೂಮಿ, ನೀರು, ಗಾಳಿಯಿಂದ ಕೂಡಿದ ಜೈವಿಕ ಜಗತ್ತು ಮನುಷ್ಯನಿಗೆ ಮೂಲಭೂತ ಅವಶ್ಯಕ ಆಹಾರ ಮತ್ತು ಇತರೆ ಅವಶ್ಯಕ ವಸ್ತುಗಳನ್ನು ಒದಗಿಸುತ್ತಾ ಬಂದಿದೆ. ಅಲ್ಲದೆ ಪರಿಸರವು ಎಲ್ಲಾ ಜೀವ ರಾಶಿಗಳು ಹುಟ್ಟಿ ಬೆಳೆಯಲು ಬೇಕಾದ ಪೂರಕ ವ್ಯವಸ್ಥೆಯನ್ನು ಅನಾದಿಕಾಲದಿಂದಲೂ ನೀಡುತಾ ಬಂದಿದೆ. ಆದರೆ ಜಗತ್ತಿನಾದ್ಯಂತ ಎಲ್ಲರೂ ಪರಿಸರ ಸಂರಕ್ಷಣೆಗೆ ಒಲವು ತೋರಬೇಕಾದ ಪ್ರಸಕ್ತ ಸ್ಥಿತಿ ಬಂದೊದಗಿದೆ. ಪರಿಸರ ಕುರಿತಾದ ಸಮಸ್ಯೆಗಳು ಬೇರೆ ಬೇರೆ ದೇಶಗಳಲ್ಲಿ ವಿಭಿನ್ನವಾಗಿವೆ. ಭಾರತದಲ್ಲಿ ಇದರ ಪರಿಣಾಮ ಅರಣ್ಯ ನಾಶ, ಭೂಮಿ ಫಲವತ್ತತೆ ಕಳೆದುಕೊಳ್ಳುತ್ತಿರುವುದು, ನದಿಗಳ ಮೂಲಕ ಹೂಳು ಮಣ್ಣು ಸೋಸಿಹೋಗುವುದು, ಕಲುಷಿತ ನೀರು ಮತ್ತು ಗಾಳಿ ಮುಂತಾದವುಗಳು ಪರಿಸರದ ಪ್ರಮುಖ ವಿಷಮಸ್ಥಿತಿಗಳಾಗಿವೆ. ಆದರೆ ಮನುಷ್ಯ ಮನಸ್ಸು ಮಾಡಿದಲ್ಲಿ ಈ ಸವಾಲುಗಳನ್ನು ಎದುರಿಸಲು ಅಸಹಾಯಕನಲ್ಲ.
ಹಲವಾರು ಸಂಶೋಧಕರು ಪರಿಸರ ಸಂರಕ್ಷಣೆ ಎಂಬ ಒಂದೇ ವಿಷಯದ ಮೇಲೆ ಅನೇಕ ಕಡಿಮೆ ಅವಧಿಯ ಸಂಶೋಧನೆಗಳನ್ನು ಕೈಗೊಂಡಿದ್ದಾರೆ. ಸರ್ಕಾರವು ಆಸಕ್ತಿವಹಿಸಿ ಪರಿಸರದ ಮಾದರಿ, ಪ್ರಕ್ರಿಯೆ, ಕುರಿತಾದ ವಿವರವಾದ ಅಧ್ಯಯನವನ್ನು ವಿಶ್ವದ್ಯಾಂತ ಕೈಗೊಳ್ಳಲು ಹಣಕಾಸು ವ್ಯವಸ್ಥೆಯನ್ನು ಒದಗಿಸಲು ಮುಂದೆಬಂದಿದೆ. ಪರಿಸರದ ಕುರಿತಾದ ಸಂಶೋಧನೆಗೆ ಹೆಚ್ಚುತ್ತಿರುವ ಅದ್ಯತೆಯ ಮೇರೆಗೆ ಸಂಶೋಧಕರು ಪರಿಸರದ ಸಂಕೀರ್ಣವಾದ ಮತ್ತು ವೈವಿದ್ಯಮಯ ಸಮಸ್ಯೆಗಳಿಗೆ ಪರಿಹಾರ ಕಂಡುಕೊಳ್ಳುವ ಡಾಟಾ ಬೇಸ್‌ ಸಲಹೆ ನೀಡುವತ್ತ ಗಮನಹರಿಸಬೇಕಗಿದೆ.
ಪೂರಕ ಪರಿಸರ ಮತ್ತು ಮಾನವನ ಸುಸ್ಥಿತಿ ನಡುವೆ ಇರುವ ಸಂಬಂಧವನ್ನು ಅರ್ಥೈಸುವ ಪರಿಸರ ಅಧ್ಯಯನವು ಪರಿಸರ ರಕ್ಷಣೆಗೆ ದಾರಿ ಮಾಡಿಕೊಡುತ್ತದೆ. ತೀವ್ರಗತಿಯಲ್ಲಿ ಬೆಳೆಯುತ್ತಿರುವ ಇಂದಿನ ಜನಸಂಖ್ಯೆಯಿಂದಾಗಿ ಭೂಮಿಯ ಮೇಲೆ ಹಿಂದೆಂದಿಗಿಂತಲೂ ಪ್ರತಿಕೂಲ ಪರಿಣಾಮವಾಗುತ್ತಿದೆ. ಕೃಷಿ ಚಟುವಟಿಕೆಗಾಗಿ ಈ ಮೊದಲು ಕೃಷಿಕರು ಪರಿಸರದಲ್ಲಿರುವ ಅನೇಕ ಸಸ್ಯ ಸಂಪತ್ತಗಳನ್ನು ಸುಟ್ಟುಹಾಕಿ ಕೃಷಿ ಭೂಮಿಯನ್ನಾಗಿ ಪರಿವರ್ತಿಸಿಕೊಂಡರು ನಂತರ ಭೂಮಿಯನ್ನು ಊಳುವುದರ ಮೂಲಕ ಮಣ್ಣಿನ ರಚನೆಯಲ್ಲಿ ಬದಲಾವಣೆ ತರತೊಡಗಿದರು, ನೀರಾವರಿ ಮೂಲಕ ಡ್ರೈನೇಜ್‌ ಪದ್ಧತಿಯಲ್ಲಿ ಬದಲಾವಣೆಗೆ ದಾರಿ ಮಾಡಿಕೊಟ್ಟರು ಹಾಗೂ ಅನೇಕ ಪ್ರಾಂತಗಳಲ್ಲಿ ಹೊಸ ಹೊಸ ಕೃಷಿ ಪದ್ಧತಿಯ ಪರಿಚಯವಾಗುತ್ತಿದಂತೆ ನಿಸರ್ಗದ ಸ್ವಾಭಾವಿಕ ವಿನ್ಯಾಸದಲ್ಲಿ ಬದಲಾವಣೆಗೆ ದಾರಿಮಾಡಿಕೊಟ್ಟರು. ಅತಿಯಾದ ಸಂಪನ್ಮೂಲಗಳ ಬಳಕೆ ಮತ್ತು ಸಂಪನ್ಮೂಲಗಳ ಬಳಕೆಯ ತೀವ್ರತೆಯ ಪ್ರಮಾಣ ಎಷ್ಟರ ಮಟ್ಟಿಗೆ ಆಗಿದೆ ಎಂದರೆ, ಸಂಪನ್ಮೂಲಗಳ ಪುನರ್ ನಿರ್ಮಾಣಕ್ಕೆ ಅವಕಾಶ ಕೊಡದಷ್ಟು ಉಪಯೋಗಿಸಿ ನೈಸರ್ಗಿಕ ಸಂಪನ್ಮೂಲಗಳನ್ನು ಬರಿದಾಗಿಸುತ್ತಿದ್ದೇವೆ. ಒಂದು ಹೆಕ್ಟೇರ್ ಅರಣ್ಯ ಪ್ರದೇಶ ನೈಸರ್ಗಿಕವಾಗಿ ನಿರ್ಮಾಣವಾಗಲು ಅನೇಕ ದಶಕಗಳನ್ನು ತೆಗೆದುಕೊಳ್ಳುತ್ತದೆ. ಆದರೆ ಇಂತಹ ಅರಣ್ಯವನ್ನು ಮನುಷ್ಯ ಕೇವಲ ಒಂದು ಗಂಟೆಯಲ್ಲಿ ಹಾಳುಗೆಡುವುತ್ತಾನೆ.
ಈ ಭೂಮಿಯು ಲಕ್ಷಾಂತರ ಜೀವ ಪ್ರಭೇದಗಳಿಗೆ ವಾಸಸ್ಥಳವಾಗಿರುವುದು. ಇಡೀ ಮನುಕುಲವು ಜೀವಿಗಳ ಕುರಿತು ಈ ಶತಮಾನದಲ್ಲಿ ಆಲೋಚಿಸಿದ ಹಾಗೆ ಹಿಂದೆಂದೂ ಯೋಚಿಸಿರಲಿಲ್ಲ. ಚಿಂತನೆಗೆ ಹಚ್ಚಿರಲಿಲ್ಲ. ಜೈವಿಕ ಪ್ರಪಂಚದ ಮೂಲ ತಿಳುವಳಿಕೆಯು ಪಾರಂಪರಿಕವಾದದ್ದು. ಮಾನವ ಮೂಲತಃ ನಿಸರ್ಗದ ಭಾಗವಾಗಿಯೇ ಬದುಕುತ್ತಿದ್ದ, ಹಾಗಾಗಿ ತನ್ನ ಸಮುದಾಯದ ಜೈವಿಕ ಪ್ರಪಂಚದ ಅರಿವಿನಿಂದ ಜೀವನವನ್ನು ಕಂಡುಕೊಂಡಿದ್ದ. ಇದು ಅವನಿಗೆ ಬದುಕಿನ ನೆಲೆಯನ್ನು ಒದಗಿಸುವುದರೊಂದಿಗೆ ಜೀವ ಸಹಜವಾದ ನೆಮ್ಮದಿಯನ್ನು ತಂದಿತ್ತು. ಮಾನವನ ನಾಗರೀಕತೆಯು ಜೈವಿಕ ಹಿನ್ನೆಲೆಯುಳ್ಳದ್ದಾಗಿದೆ. ನಾವು ಒಂದು ಸಾಮಾನ್ಯ ಪ್ರಶ್ನೆಯನ್ನು ಹಾಕಿಕೊಳ್ಳೊಣ. ನಮ್ಮ ಜೀವನ ಅವಶ್ಯಕತೆಗಳೇನು? ನಾವು ಅವನ್ನು ಹೇಗೆ ಪಡೆಯುತ್ತಿದ್ದೇವೆ? ನಮ್ಮ ಮೂಲಭೂತ ಅವಶ್ಯಕತೆಗಳಾದ-ಗಾಳಿ, ನೀರು, ಆಹಾರ, ಬಟ್ಟೆ, ಮನೆ.. .. ಇತ್ಯಾದಿ. ಗಾಳಿ ನೀರನ್ನು ನಿಸರ್ಗವು ಒದಗಿಸಿದೆ. ಆಹಾರಕ್ಕೆ ಅವಲಂಬಿಸಿರುವುದು ಜೈವಿಕ ವರ್ಗವನ್ನು, ಬಟ್ಟೆಗೂ ಸಹ. ನಮ್ಮ ವಸತಿಗೆ ಶಕ್ತಿ ಮೂಲ ಪೆಟ್ರೋಲಿಯಂ ಎಲ್ಲಕ್ಕೂ ಜೈವಿಕ ರಾಶಿಯನ್ನೇ ಅವಲಂಬಿಸಿದ್ದೇವೆ. ಅಂದ ಮೇಲೆ ಮನುಷ್ಯರ ಜೀವನವು ಜೈವಿಕ ಸಂಪತ್ತನ್ನು, ಜೀವರಾಶಿಯನ್ನು ಅವಲಂಬಿಸಿದೆ. ಆದಾಗ್ಯೂ ಎಂದೂ ಮಾನವರು ಜೀವಿಗಳ ಕುರಿತು ಇಂದು ಮತ್ತು ಕಳೆದ ಶತಮಾನದಿಂದ ಆಲೋಚಿಸಿರುವಷ್ಟು, ಆಲೋಚಿಸಿರಲಿಲ್ಲ. ಹಾಗಾಗಿಯೆ ಇಂದು ನಮ್ಮ ಮುಂದೆ ಜೀವ ರಾಶಿಯು ಅಗಾಧತೆಗಳ ಮಹಾಪೂರವನ್ನೇ ತೆರದಿಟ್ಟಿದೆ. ಇದರಿಂದಾಗಿಯೇ ಇದೊಂದು ವಿಶೇಷವಾದ ಇರುವನ್ನು ಹುಟ್ಟಿಹಾಕಿದೆ. ಅದು ಜೀವನವಷ್ಟನ್ನೇ ಅಲ್ಲ, ಎಲ್ಲಾ ವ್ಯವಹಾರಕ್ಕೂ ವ್ಯಾಪಿಸುತ್ತಿದೆ.
ಗಣಿ ಉದ್ಯಮ ಕಾರ್ಯಚಟುವಟಿಕೆಗಳು ಸಹ ಪರಿಸರದ ಅವನತಿಗೆ ಪ್ರಮುಖ ಕೊಡಿಗೆ ನೀಡಿದೆ. ಮನುಷ್ಯ ನಿರ್ಮಿತ ಗಣಿಗಾರಿಕೆಯು ಪರಿಸರದ ವ್ಯವಸ್ಥೆಯಲ್ಲಿ ಬಹು ದೊಡ್ಡ ಬದಲಾವಣೆಯನ್ನು ನಿರ್ಮಾಣ ಮಾಡಿದೆ. ಇದರಿಂದ ಭೂಮಿ ತೊಂದರೆಗೀಡಾಗಿ ಹಾಳುಗುತ್ತಿದೆ. ಗಣಿಗಾರಿಕೆಯಿಂದ ಹಾಳಾದ ಭೂಮಿಯನ್ನು ಸರಿಯಾದ ರೀತಿಯಲ್ಲಿ ಉಪಚಾರ ಮಾಡದಿದ್ದಾರೆ. ಇಂತಹ ಭೂಮಿ ಬೇರೆ ಯಾವ ಕೆಲಸಗಳಿಗೂ ಪ್ರಯೋಜನವಿಲ್ಲದಂತಾಗುತ್ತದೆ.
ಭೂಮಿಯು ಗಣಿಗಾರಿಕೆಯಿಂದ ಹಾನಿಗೊಳಗಾಗುವಿಕೆ ಮತ್ತು ಅಂತಹ ಭೂಮಿ ಸಾಗುವಳಿಗೆ ಒಳಪಡಿಸಲು ಯೋಗ್ಯವಾಗಿದೆಂದು ವಿಶ್ಲೇಷಿಸಲು ಗಣಿಗಾರಿಕೆಯಿಂದ ಭೂಮಿಯ ಮೇಲಾಗುವ ಪರಿಣಾಮದ ಪರಿಸ್ಥಿತಿಯ ಕುರಿತು ಆಳವಾದ ಜ್ಞಾನ ಹೊಂದಿರಬೇಕು. ಮನುಷ್ಯನ ಬದಲಾದ ಕಾರ್ಯವೈಖರಿಯಿಂದ ಭೂಮಿಯ ಮೇಲ್ಮೈ ಮಣ್ಣಿನ ಮೇಲೆ ಪ್ರಮುಖ ಬದಲಾವಣೆಗಳಾಗಿವೆ. ಇತ್ತೀಚಿನ ಹಲವು ದಶಕಗಳಿಂದ ಅನೇಕ ಮಿಲಿಯನ್‌ ಹೆಕ್ಟೇರ್ ಪ್ರದೇಶವು ಜೀವರಾಶಿಯನ್ನು ಹುಟ್ಟಿಸುವ ಸಾಮರ್ಥ್ಯವನ್ನು ಕಳೆದುಕೊಂಡಿದ್ದು ಇದರ ಪರಿಣಾಮ ಪರಿಸರದ ಅಸಮತೋಲನಕ್ಕೆ ದಾರಿಯಾಗಿದೆ. ಇದರಲ್ಲಿ ಗಣಿಗಾರಿಕೆಯು ಒಂದು ಮುಖ್ಯ ಕಾರಣವಾಗಿದೆ. ಈ ಗಣಿ ಉಧ್ಯಮವೂ ಈ ನೆಲದ ಮೇಲಿನ ಕಾಳಜಿಗೆ ಅಥವಾ ಸಂಬಂಧಕ್ಕೆ ಬಹಳ ದೊಡ್ಡ ಕೊಡಿಗೆಯನ್ನೇ ನೀಡಿದೆ.
ಕೃಷಿಯಲ್ಲಿ ಸಣ್ಣ ಹಿಡುವಳಿ ಪದ್ಧತಿ ಅಳವಡಿಕೆಯು ಪರಿಸರದ ವ್ಯವಸ್ಥೆಯನ್ನು ಕಾಯ್ದಿಡಲು ಸಹಾಯಕವಾಗುತ್ತದೆಂದು ಅಭಿಪ್ರಾಯ ಪಡಲಾಗಿದೆ. ನೈಸರ್ಗಿಕ ಕೃಷಿ ಪದ್ಧತಿ ಅಳವಡಿಕೆಯಿಂದ ಮಣ್ಣಿನ ಆರೋಗ್ಯ ವೃದ್ಧಿಯಾಗುತ್ತದೆ. ಇಂತಹ ಪರಿಸರ ಪೂರಕ ಕೃಷಿ ಪದ್ಧತಿಯು ಕೃಷಿ ಸಾಗುವಳಿಗೆ ಬೇಕಾದ ಇತರೆ ಖರ್ಚುಗಳನ್ನು ಕಡಿಮೆ ಮಾಡುತ್ತವೆ. ಅಲ್ಲದೆ ಸಾಂಪ್ರದಾಯಿಕ ಮತ್ತು ಪರಿಸರ ತಂತ್ರಜ್ಞಾನಗಳನ್ನು ಉಳಿಸಿಕೊಂಡು ಹೋಗಲು ಪಡಬೇಕಾದ ಶ್ರಮ ಕೂಡ ಈ ಪದ್ಧತಿಯಿಂದ ಕಡಿಮೆ. ಆದರೆ ಇಂದಿನ ಆಧುನಿಕ ದಿನಗಳಲ್ಲಿ ಆರ್ಥಿಕತೆಗೆ ಹೆಚ್ಚು ಮಹತ್ವ ಕೊಟ್ಟು ಆಧುನಿಕ ತಂತ್ರಜ್ಞಾನಗಳ ಅಳವಡಿಕೆಯಿಂದ ಪರಿಸರ ಪೂರಕ ಕೃಷಿಯನ್ನು ಕಡೆಗ ಣಿಸಲಾಗಿದೆ.
ಭಾರತದಲ್ಲಿ ಅನೇಕ ಸರಕಾರೇತರ ಸಂಘ ಸಂಸ್ಥೆಗಳು ಪರಿಸರ ನಾಶವನ್ನು ತಡೆಗಟ್ಟಲು ಕೈಗೊಂಡ ಕ್ರಮಗಳು ಉತ್ತಮ ಫಲಿತಾಂಶವನ್ನು ನೀಡಿವೆ. ಅವುಗಳಲ್ಲಿ ಪ್ರಮುಖವಾದದ್ದು “ಚಿಪ್ಕೊ ಚಳುವಳಿ” ಇದು ಅರಣ್ಯನಾಶದಿಂದ ಗುಡಿಸಿಹೋದ ಉತ್ತರಾಂಚಲದಲ್ಲಿ ಅರಣ್ಯವು ಮತ್ತೆ ಚಿಗರೊಡೆಯಲು ಪ್ರಮುಖ ಹೆಜ್ಜೆಯನ್ನು ಇರಿಸಿದೆ. ಎರಡನೆಯದಾಗಿ “ಸೈಲೆಂಟ್‌ ವ್ಯಾಲಿ ಪ್ರೊಜೆಕ್ಟ್‌” ಮತ್ತು ನರ್ಮದಾ ಅಣೆಕಟ್ಟು ವಿರುದ್ಧ ಹೋರಾಡಿದ “ನರ್ಮದಾ ಬಚಾವೋ ಅಂದೋಲನ”. ಈ ಎಲ್ಲ ಸಂಘ ಸಂಸ್ಥೆಗಳು ಆಯಾ ಪ್ರದೇಶಗಳಲ್ಲಿ ಬಲಿಷ್ಠವಾಗಿ ಬೆಳೆದು ಬಂದಿರುವ ವಿನಾಶಕಾರಿ ಪರಿಸರ ಬೆಳವಣಿಗೆಗಳನ್ನು ಕಡಿಮೆ ಮಾಡುವಲ್ಲಿ ಯಶಸ್ವಿಯನ್ನು ಸಾಧಿಸಿವೆ.
ನಮ್ಮ ದೇಶದಲ್ಲಿ ಪರಿಸರದ ವರದಿಯನ್ನು ನೋಡಿದಾಗ ಅದರಲ್ಲಿ ಅರಣ್ಯಗಳನ್ನು ಪರಿಸರದಿಂದ ಬೇರೆಯಾಗಿ ಪರಿಗಣಿಸಿರುವುದನ್ನು ಕಾಣಬಹುದು. ಏಕೆಂದರೆ ಪರಿಸರದಲ್ಲಿ ಅರಣ್ಯವು ಅತೀ ಹೆಚ್ಚು ಹಾನಿಗೊಳಗಾದ ಅವನತಿಯತ್ತ ಸಾಗಿದ ಭಾಗವಾಗಿದೆ. ಅರಣ್ಯ ನಾಶದಿಂದ ಮಣ್ಣಿನ ಸವೆತ, ಪ್ರವಾಹ, ನೀರಿನ ಮೂಲಕ ಹೂಳು ಮಣ್ಣು ಸೋರಿ ಹೋಗುವುದು, ವೈವಿಧ್ಯಮಯ ಜೈವಿಕ ತಳಿಗಳ ನಾಶ ಮುಂತಾದವುಗಳು ಜನಸಾಮಾನ್ಯರಿಗೆ ತಿಳಿದ ವಿಷಯವಾಗಿದೆ. ಅರಣ್ಯ ಹಾಳಾಗುತ್ತಿರುವುದರಿಂದ ಉದ್ಭವಿಸುವ ದುಷ್ಟಪರಿಣಾಮಗಳು ಮುಂಬರುವ ಪೀಳಿಗೆಗೆ ಮಾತ್ರ ಸೀಮಿತವಾಗಿರದೆ ಪ್ರಸಕ್ತ ದಿನಗಳಲ್ಲಿಯೇ ಪ್ರಬಾವ ಬೀರಿವೆ. ಅಲ್ಲದೆ ಅರಣ್ಯದ ಮೇಲೆ ಅವಲಂಬಿತವಾಗಿ ಜೀವನ ನಡೆಸುತ್ತಿರುವ ಸಮುದಾಯಗಳಿಗೆ ಬದಲಾದ ಪರಿಸರದ ಬಿಸಿ ಹೆಚ್ಚು ತಟ್ಟಿದೆ.
೧೯೭೦ರ ದಶಕದಲ್ಲಿ ಸಾಮಾಜಿಕ ಅರಣ್ಯ ಕಾರ್ಯಕ್ರಮಗಳನ್ನು ಪರಿಚಯಿಸುವುದರ ಮೂಲಕ ಜನರಲ್ಲಿ ಪರಿಸರ ಕುರಿತು ಜಾಗೃತಿ ಮೂಡಿಸುವ ಕಾರ್ಯ ಆರಂಭವಾಯಿತು. ಇದಕ್ಕಿಂತ ಮುಂಚಿತವಾಗಿ “ವನ ಮಹೋತ್ಸವ”ದ ಹೆಸರಿನಲ್ಲಿ ತೋಪು ಮರಗಳ ನಿರ್ಮಿಸುವ ಕಾರ್ಯಕ್ರಮ ಮನ್ನಣೆ ಪಡೆದಿತ್ತು. ಈ ವನ ಮಹೋತ್ಸವದ ಮುಖ್ಯ ಉದ್ದೇಶ ಮರಗಳ ತೋಪು ನಿರ್ಮಿಸುವುದನ್ನು ಜನಪ್ರಿಯಗೊಳಿಸುವುದರ ಮೂಲಕ ಜನಸಾಮಾನ್ಯರಿಗೆ ಮರಗಳ ಮಹತ್ವ ತಿಳಿಸಿಕೊಡುವುದಾಗಿದೆ. ಗ್ರಾಮೀಣ ಪ್ರದೇಶದಲ್ಲಿ ಗೃಹ ಉಪಯೋಗಿ ಅವಶ್ಯಕತೆಗಳಾದ ಮೇವು, ಇಂಧನ, ಕಟ್ಟಿಗೆಯ ಪೀಠೋಪಕರಣಗಳನ್ನು ಪೂರೈಸಲು ಅರಣ್ಯ ಸಂಪನ್ಮೂಲಗಳನ್ನು ಬಳಸುವುದು ರೂಢಿಯಲ್ಲಿದೆ. ನಮ್ಮನ್ನಾಳಿದ ಬ್ರಿಟೀಷರು ಅರಣ್ಯ ಸಂಪನ್ಮೂಲಗಳನ್ನು ಬಳಸುವ ಹಕ್ಕನ್ನು ನಿಷ್ಕೃಷ್ಟವಾಗಿ ತಡೆದರು. ಆದರೆ ಅರಣ್ಯದ ಉನ್ನತಿಗಾಗಿ ರಚಿಸಿದ ಕಾರ್ಯಯೋಜನೆಗಳಲ್ಲಿ ಈ ನಿಯಮವನ್ನು ಒಳಗೊಂಡಿರಲಿಲ್ಲ.. ಅರಣ್ಯ ನೀತಿಯಲ್ಲಿ ಮೂಲಭೂತ ಅವಶ್ಯಕತೆಗಳಿಗೆ ಪ್ರಥಮ ಆಧ್ಯತೆ ನೀಡಿ ಒಪ್ಪಿಕೊಂಡಿದ್ದರೂ ಸಹ ಗ್ರಾಮೀಣ ಪ್ರದೇಶಗಳಲ್ಲಿ ಅರಣ್ಯ ಸಂಪನ್ಮೂಲಗಳ ಬಳಕೆಯಿಂದ ಪರಿಸರದ ಮೇಲಾಗುವ ಪರಿಣಾಮದ ಕುರಿತು ಯಾವುದೇ ವ್ಯವಸ್ಥಿತ ಅನ್ವೇಷಣೆ ಇದುವರೆಗೂ ಕೈಗೊಂಡಿಲ್ಲ.
ಉತ್ತರ ಪ್ರದೇಶದಲ್ಲಿ ೧೯೭೩ರಲ್ಲಿ ಮರಗಳನ್ನು ಅಪ್ಪಿಕೊಳ್ಳಿ/ಮುದ್ದಿಸಿ ಎಂಬರ್ಥದಲ್ಲಿ ಜರುಗಿದ ಚಿಪ್ಕೊ ಚಳುವಳಿಯು ವಿಶ್ವದಾದ್ಯಂತ ಹೆಸರು ಮಾಡಿದೆ. ಇದು ಕೆಳವರ್ಗದ ಹಂತದಿಂದಲೇ ಆರಂಭಗೊಂಡ ಪರಿಸರ ಅಭಿವೃದ್ಧಿಯ ಚಳುವಳಿಯಾಗಿದೆ. ಚಿಪ್ಕೊ ಚಳುವಳಿಯ ಬಿಸಿ ಗಾಳಿ ಕರ್ನಾಟಕದ ದಕ್ಷಿ ಣ ಕನ್ನಡ ಜಿಲ್ಲೆಯ ಬಾಳೆಗಡ್ಡೆ ಗ್ರಾಮದಲ್ಲಿ ಸಹ ರೆಕ್ಕೆ ಬಿಚ್ಚಿ ಕುಣಿದಿದ್ದು ಅಲ್ಲಿನ ಜನರು ಮರಗಳನ್ನು ರಕ್ಷಿಸುವ ಪ್ರಮಾಣ ಮಾಡಿದರು.. ಇದು ಅಲ್ಲಿ “ಅಪ್ಪಿಕೊ” ಎಂದು ಹೆಸರು ಪಡೆಯಿತು. ಮರಕಡಿಯಲು ಬಂದಾಗ ಅಲ್ಲಿನ ಚಳುವಳಿಗಾರರು ಮರವನ್ನು ಅಪ್ಪಿಕೊಂಡು ರಕ್ಷಿಸಿದ್ದರಿಂದ ಈ ಚಳುವಳಿಯನ್ನು ಪರಿಸರ ರಕ್ಷಣೆಯ ಅಹಿಂಸಾ ಮಾರ್ಗವಾಗಿ ಪ್ರತಿಷ್ಠಾಪನೆಯಾಯಿತು. ಈ ಒಂದು ಚಳುವಳಿ ಜಗತ್ತಿನ ಗಮನ ತನ್ನ ಕಡೆ ಸೆಳೆಯುವಂತೆ ಮಾಡಿದ ಪರಿಣಾಮವಾಗಿ ಹಿಮಾಲಯದ ಅರಣ್ಯಗಳಲ್ಲಿ ಜಲಸಂಪನ್ಮೂಲದ ಪುನಃಶ್ಚೇತನ ಮತ್ತು ಪರಿಣಾಮವಾಗಿ ಹಿಮಾಲಯದ ಅರಣ್ಯಗಳಲ್ಲಿ ಜಲಸಂಪನ್ಮೂಲದ ಪುನಃಶ್ಚೇತನಲ ಮತ್ತು ಮಣ್ಣಿನ ಸುಸ್ಥಿರತೆಗೆ ಪ್ರಮುಖವಾಗಿ ಒತ್ತು ನೀಡಿತು.
ನಾಳಿನ ಸಂಸ್ಕೃತಿ ಉಳಿವಿಗೆ ವಾಸ್ತವತೆಯ ಅರಿವಿನ ತಯಾರಿ
ನಾಗರೀಕತೆಯು ಕೊನೆಗೊಳ್ಳುವುದೆಂದರೆ ಜಗತ್ತು ವಿನಾಶದ ಅಂಚಿಗೆ ಬಂತೆಂದು ಅರ್ಥ. ವಿನಾಶ ಎಂದರೆ ಮಾನವೀಯತೆಯ ಮೌನ. ಅಲ್ಲಿಂದೀಚೆಗೆ ಏನನ್ನೂ ಹೇಳುವುದಿರಲಿ, ಕೇಳಿಸಿಕೊಳ್ಳಲೂ ಸಾಧ್ಯವಿಲ್ಲ. ಹೀಗಾಗದಿರಲು ಈ ಜಗತ್ತಿನಲ್ಲಿ ಮನುಕುಲ ಮತ್ತು ಈ ಭೂಮಿ ಒಟ್ಟಿಗೆ ಉಳಿಯ ಬೇಕಿದೆ. ಇಬ್ಬರೂ ಸೇರಿ ಭೂಮಿಯ ಮೇಲಣ ಸ್ವರ್ಗವನ್ನು ಕಟ್ಟಬೇಕಿದೆ. ಇದು ಸಾಧ್ಯವಾಗಬೇಕಾದರೆ ನೆಲದ ಮೇಲಿನ ಮಣ್ಣನ್ನು ಉಳಿಸಿ ಉತ್ತಮ ಪರಿಸರವನ್ನು ಬೆಳೆಸಬೇಕಾಗುತ್ತದೆ. ಮಾನವ ಸಂಸ್ಕೃತಿಯು ಆತ್ಮಹತ್ಯೆಯ ಸಂಸ್ಕೃತಿಯಿಂದ ಹೊರಬಂದು ಜೀವಂತಿಕೆ ಹಾಗೂ ಕೌಶಲ್ಯದ ಸ್ವರ್ಗ ಸಂಸ್ಕೃತಿಗೆ ಬದಲಾಗಬೇಕು. ನಾಗರೀಕತೆಯ ಹುಟ್ಟಿಗೆ ಕಾರಣವಾದ ಮಣ್ಣಿನ ಜೀವಂತಿಕೆಗೆ ಕಾಳಜಿ ವಹಿಸುವಂತಾಗಬೇಕು. ನಾಗರೀಕತೆಗಳು ಹುಟ್ಟಲು ಬೆಳೆಯಲು ಇದ್ದ ಮಾದರಿಯ ನೆಲದ ಸಮೃದ್ಧತೆಯು ಇಂದು ಮಣ್ಣಿನಲ್ಲಿ ಸಾಧ್ಯವಾಗಲು, ನೆಲವು ವಿಷಹರಿತವಾಗುವಂತೆ ಮಾಡುವುದೊಂದೇ ಮಾರ್ಗ.. ಹಿಂದಿನ ಬಹುಪಾಲು ಚಕ್ರಾಧಿಪತ್ಯಗಳು ನಾಡಿನ ವಿಸ್ತಾರದ ಹೆಸರಲ್ಲಿ ಕಾಡನ್ನು ವಿನಾಶಗೊಳಿಸಿ ಪರಿಸರದ ಅಂತ್ಯಕ್ಕೆ ಕಾರಣರಾಗಿದ್ದಾರೆ. ಈ ದೃಷ್ಟಿಯಲ್ಲಿ ನಮ್ಮ ನಾಗರೀಕತೆಗಳೂ ಚಕ್ರಾಧಿಪತ್ಯಗಳು ನಮ್ಮ ಇಂದಿನ ಪರಿಸರದ ಬಿಕ್ಕಟ್ಟಿಗೆ ಕಾರಣಗಳಾಗಿವೆ. ಇದೆಲ್ಲಾ ಇಂದು ನಿನ್ನೆಯದಲ್ಲ.. ಸಹಸ್ರಾರು ವರುಷಗಳ ಹುನ್ನಾರ ಇದರಲ್ಲಿ ಅಡಗಿದೆ. ವಸಾಹತು ಕಾಲದಲ್ಲಿ ದೇಶ ದೇಶಗಳ ಆಳ್ವಿಕೆಯ ಹಿನ್ನೆಲೆಯಲ್ಲಿ ಪರಿಸರದ ವಿನಾಶ ಆರಂಭವಾಗಿದೆ. ಮೇಲ್ಮೈಯ ಮಣ್ಣಿನ ನಷ್ಟವೇ ನಾಗರೀಕತೆಯ ವಿನಾಶದ ಅಳತೆಗೋಲು. ಆಧುನಿಕತೆಯು ಮಾನವನಿಗೆ ವಸ್ತುಗಳ ವ್ಯಾಮೋಹವನ್ನು ಹಚ್ಚಿ, ಅವುಗಳ ಪಡೆದು ಕೊಳ್ಳಲು ಪ್ರೇರಣೆ ನೀಡುತ್ತದೆ. ವಸ್ತುಗಳೆಂದರೆ ಅವೇನು ಶೂನ್ಯದಿಂದ ಸೃಷ್ಟಿಯಾದವಲ್ಲ, ಅವೂ ಒಂದಲ್ಲ ಒಂದರ್ಥದಲ್ಲಿ ಈ ಮಣ್ಣಿನ ಉತ್ಪನ್ನಗಳಾಗಿವೆ. ವಸ್ತುಗಳ ಆಸೆಯನ್ನು ಕಟ್ಟಿಕೊಳ್ಳುವುದೆಂದರೆ ಮಣ್ಣಿನ ನಾಶಕ್ಕೂ ಆಸೆಪಟ್ಟಂತೆಯೇ. ನಾಗರೀಕತೆಯ ಕೊಳ್ಳುಬಾಕ ಸಂಸ್ಕೃತಿಯು ಪರಿಸರದ ಅವನತಿಗೆ ಅವಕಾಶಗಳನ್ನು ಹುಟ್ಟಿಸುತ್ತದೆ.
ನೆಲದ ಮೇಲಣ ಜೀವಿಗೆ ಬಹುಕಾಲದ ಇತಿಹಾಸವಿದೆ. ಈಗ ತಿಳಿದಿರುವ ಅರಿವಿನಂತೆ ಕಲ್ಲಿನ ಮೇಲೆ ಮೊಟ್ಟಮೊದಲು ದೊರೆತ ಬ್ಯಾಕ್ಟೀರಿಯ ಸುಮಾರು ೩.೮ ಬಿಲಿಯನ್‌ (೩.೮ ನೂರು ಕೋಟಿ ವರ್ಷಗಳು) ವರ್ಷಗಳಷ್ಟು ಹಳೆಯದು. ನಂತರ ಕೇವಲ ೬೫ ದಶಲಕ್ಷ ವರ್ಷಗಳ ಹಿಂದೆಯಷ್ಟೇ ದೈತ್ಯ ಉರಗಳಾದ ಡೈನೋಸಾರ್ ಗಳು ನಾಪತ್ತೆಯಾದವು. ಆಫ್ರಿಕಾದ ಓಲ್ಡಾವಿ ಜಾರ್ಜ್ ಎಂಬಲ್ಲಿ ದೊರೆತ ಮಾನವ ಪಳೆಯುಳಿಕೆಯು ಕೇವಲ ೩ ದಶಲಕ್ಷ ವರ್ಷಗಳ ಹಿಂದಿನದು. ಹೆಚ್ಚೂ ಕಡಿಮೆ ೬೦-೬೨ ದಶಲಕ್ಷ ಕಾಲದಷ್ಟು ಸಮಯದಲ್ಲಿ ನಡೆದ ಜೀವಿವಿಕಾಸದ ಹಾದಿ ಇಂದು ಕಾಣಬರುವ ಮಾನವರ ಅಸ್ತಿತ್ವಕ್ಕೆ ಕಾರಣವಾಗಿದೆ. ಇಂದು ಸುಲಭವಾಗಿ ಹೀಗೆ- ಹಾಗೆ ಎಂದು ಆಸ್ತಿಯ ರೂಪದಲ್ಲಿ ಆಹಾರದ ಉತ್ಪನ್ನದ ನೆಪದಲ್ಲಿ ಸಂಬಂಧ ಸೃಷ್ಟಿಸುವ ಮನುಕುಲದ ಇತಿಹಾಸವು, ನೆಲದೊಡನೆಯ ಒಡನಾಟಕ್ಕೆ ದೀರ್ಘಹಾದಿಯನ್ನೇ ಕ್ರಮಿಸಿದೆ. ಇಂತಹ ಸುದೀರ್ಘ ಪಯಣದಲ್ಲಿ ಕೃಷಿಯ ಆರಂಭವು ಕಣ್ಣು ಮಿಟುಕಿಸುವಷ್ಟೇ ಕಾಲದ ಮಹತ್ವದ್ದು. ಅಲ್ಲಿಂದೀಚೆಗೆ ಮಾತ್ರವೇ ಏನಿದ್ದರೂ ಮಾನವರ ಆಳ್ವಿಕೆಯ ಚರಿತ್ರೆ ಪ್ರಾರಂಭಗೊಂಡಿದೆ. ವಿವಿಧ ಸಾಮಾಜಿಕ ವ್ಯವಸ್ಥೆಗಳು ವಿಕಾಸಗೊಂಡಿವೆ. ಮನುಕುಲದ ಆಳ್ವಿಕೆಯು ಆರಂಭವಾದಂದಿನಿಂದಲೇ ಭೂಮಿಯ ಮೇಲಿನ ಚಕ್ರಾಧೀಪತ್ಯ-ಅದೇ ಕಾರಣದಿಂದಲೇ ವಿನಾಶ ಕೂಡ ಆರಂಭಗೊಂಡಿದೆ. ನಾಗರೀಕತೆಯ ಬಹು ಮುಖ್ಯ ಉತ್ಪನ್ನವೆಂದರೆ ನಗರೀಕರಣ, ಪರಿಸರವಿನಾಶ, ವಸ್ತು ವ್ಯಾಮೋಹ, ವಿವಿಧ ಸ್ತರಗಳ ಮಾನವಜನಾಂಗೀಯ ವ್ಯವಸ್ಥೆ, ಇತ್ಯಾದಿ. ಜಗತ್ತಿನ ವಿನಾಶಗೊಂಡ ಎಲ್ಲಾ ನಾಗರೀಕತೆಗಳೂ ಅನುಭವಿಸಿರುವುದೇ ಈ ಬಗೆಯ ವೈಪರೀತ್ಯಗಳನ್ನು. ಮಾನವ-ಮಾನವರ ನಡುವಣ ವಿವಿಧ ಸ್ಥರಗಳ ನಡವಳಿಕೆಯು ನಾಗರೀಕತೆಗಳನ್ನು ವಿನಾಶದ ಅಂಚಿಗೆ ತಂದಿವೆ. ಈಜಿಪ್ಟ್‌ ರಾಜ್ಯಾಡಳಿತ, ಪೆರುವಿನ ಇಂಕಾ, ಆಫ್ರಿಕಾದ ರಾಜ್ಯಬಾರ, ಅಮೇರಿಕಾದ ಮಾಯನ್‌ ಸಂಸ್ಕೃತಿ ಹೀಗೆ ಹತ್ತು ಹಲವಾರು ನಿದರ್ಶನಗಳು ದೊರೆಯುತ್ತವೆ. ಅದೂ ಅಲ್ಲದೆ ಸಿಂಧೂ ನಾಗರೀಕತೆ, ಚೀನಾದ ಬಯಲು ಇತ್ಯಾದಿಯೂ ಸಹ ಇಂತಹದ್ದೇ ಇಕ್ಕಟ್ಟನ್ನು ಅನುಭವಿಸಿ, ಸಂಸ್ಕೃತಿಯನ್ನು ವ್ಯಯಿಸಿವೆ.
ಹೀಗೆ ಎಷ್ಟೆಲ್ಲಾ ಬಗೆಯ ನಾಗರೀಕತೆಗಳು ಮಣ್ಣಿನ ಕಾರಣದಿಂದಲೆ ಹುಟ್ಟಿ ವಿನಾಶ ಕಂಡಿವೆ. ಅಚ್ಚರಿಯ ಸಂಗತಿಯೆಂದರೆ ಸಂಸ್ಕೃತಿಯ ವಿನಾಶವೂ ಸಹ ಮಣ್ಣಿನ ಅಥವಾ ನೆಲದ ಕಾರಣದಿಂದಲೇ ಎನ್ನುವುದು ಗಮನಾರ್ಹ. ಏಕೆಂದರೆ ನೆಲದ ಏರು ಪೇರುಗಳು, ಹವಾಮಾನದ ಒತ್ತಡಗಳು., ಮುಂತಾಗಿ ಅನುಭವಿಸಿ ವಿನಾಸವನ್ನೂ ಕಂಡಿವೆ. ಇದನ್ನು ನಾಳಿನ ಸಾಂಸ್ಕೃತಿಕ ಉಳಿವಿನ ಪಾಠವಾಗಿ ಗ್ರಹಿಸಬೇಕಾದ ಅನಿವಾರ್ಯ ಇಂದಿನ ಸಮಾಜದ ಮೇಲಿದೆ. ಅದಕ್ಕೆಂದೇ ಕೆಲವು ತಯಾರಿಬೇಕಿದೆ. ಇಲ್ಲಿನ ಈ ಟಿಪ್ಪಣಿಗಳು ಅಂತಹ ತಯಾರಿಯ ನೆಪವನ್ನು ತಿಳಿಸುವ ಪುಟ್ಟ ಮಾದರಿಗಳಷ್ಟೆ. ಅದನ್ನೇ ನಮ್ಮ ಅರಿವಿನ ಪರಿಧಿಯನ್ನು ನೆಲದ ಉಳಿವಿನ ಹಾದಿಯತ್ತ ಕೊಂಡ್ಯೊಯ್ದು ಎಲ್ಲಾ ಜೀವಿಗಳ ವಸತಿಯನ್ನು ಸುಖಮಯ ಮಾಡಬೇಕಿದೆ. ಮಣ್ಣಿನ ಸಹಚರ್ಯವನ್ನು ಕೇವಲ ಸಮಾಕಾಲೀನ ತಿಳುವಳಿಕೆಯ ಮಾದರಿಗಳಿಂದ ಮಾತ್ರವೇ ಅನುಷ್ಠಾನಗೊಳಿಸಲಾಗದು. ಅದಕ್ಕೆ ನಾಳಿನ ವಾಸ್ತವಿಕತೆಯ ಅರಿವೂ ಮುಖ್ಯವಾಗುತ್ತದೆ. ಇಲ್ಲಿನ ವಿವರಗಳನ್ನು ಸಧ್ಯದ ಚರ್ಚೆಯಿಂದ ಮುಕ್ತಾಯಗೊಳಿಸಲು ಈ ನಾಳಿನ ಸವಾಲನ್ನು ಪ್ರಶ್ನೆಗಳ ಮೂಲಕ ಅಥವಾ ಅಂದಾಜುಗಳ ಮೂಲಕ ಅರಿತ ಅನುಭವಗಳ ಕ್ರೋಢಿಕರಣದ ಮೂಲಕ ಪ್ರಯತ್ನಿಸಲಾಗಿದೆ. ಎಲ್ಲಾ ನಾಳೆಗಳೂ ಇಂದು ನಿನ್ನೆಯಂತಲ್ಲ. ಹಿಂದಿನ ಮಾದರಿಗಳನ್ನು ಪ್ರಶ್ನೆಗಳಾಗಿಸಿ ಉತ್ತಮತೆಯ ವಾಸ್ತವಗಳನ್ನು ಹುಡುಕುವ ಜಾಣತನ ಮಾನವ ಸಂಸ್ಕೃತಿಯ ಜಾಯಮಾನ. ಅದರೆಷ್ಟು ಬಾರಿ ಈ ಜಾಣತನ ನಿರೀಕ್ಷಿತ ಫಲಕೊಡಬಲ್ಲದು ಎನ್ನುವುದಕ್ಕೆ ಉತ್ತರ ಕಷ್ಟವೇ. ಏಕೆಂದರೆ ಇಂದಿನ ಸಂಸ್ಕೃತಿಗಳ ಆಶಯವು ಗ್ಲೋಬಲ್‌ ಮಾದರಿಯ ನಾಗರೀಕತೆಯನ್ನು ಒಳಗೊಂಡ ಏಕತಾನಗಳ ಆಯಾಮಗಳನ್ನೊಳಗೊಂಡಿದೆ. ಇಲ್ಲೂ ಸಹ ನೆಲದ ಮೇಲಣ ನಡಿಗೆ ಹಾಗೂ ಅದರ ಮೂಲಕ ಒಡೆತನ ಸಾಧಿಸುವ ಛಲಗಳೇ ಆಳುತ್ತಿರುವಾಗ ನಮ್ಮ ಸಂಬಂಧಗಳನ್ನೂ ಈ ನೆಲದೊಂದಿಗೆ ಗಟ್ಟಿಗೊಳಿಸುವ ಅರಿವೇ ಮುಖ್ಯವಾಗಿದೆ.

